
			རང་འབྱུང་རིག་པའི་རྒྱལ་པོར་ལན་བརྒྱར་བསྔགས། །

			ཏིང་འཛིན་གསུམ་པའི་སྐུ་དང་ཞིང་ཁམས་སོགས། །

			བསྐྱེད་པས་གཉིས་མེད་ལྷན་སྐྱེས་ཟུང་འཇུག་བདེས། །

			ཟག་མེད་རྡུལ་ལུས་འགྲུབ་བྱེད་རྒྱུད་སྡེར་བསྟོད། །

			མཚན་བཅས་རྡུལ་གྱི་དྲི་མ་ཡོངས་དབེན་ཞིང་། །

			དོན་གཉེར་ཅན་གྱི་ན་གཞོན་བློ་གསལ་ལ །

			ཕན་འདོད་ལྷག་བསམ་སྐྱ་རེངས་གསར་པ་ལས། །

			ཀུན་ཕན་ནོར་བུའི་འོད་སྟོང་སྤྲོ་བར་དགའ། །

			ཞེས་བླ་མེད་རྫོགས་པ་ཆེན་པོ་དང་། གསང་སྔགས་ཆེན་མོ། དབུ་མ་ཆེན་མོ་གསུམ་གྱི་ཡང་དག་པའི་ལྟ་བ་བླ་ན་མེད་པའི་དོན་ལ་མཆོད་པར་བརྗོད་ཅིང་། བཤད་པར་དམ་བཅའ་བའི་ཚིགས་སུ་བཅད་པ་སྔོན་དུ་བཏང་སྟེ། དངོས་ཀྱི་བཤད་བྱར་འཇུག་པ་ལམ་གྱི་སྒོ་མོ་ཡངས་པོར་ཕྱེས་ནས། བཤད་བྱ་དངོས་ཀྱི་དོན་ལ་འཇུག་པ་ནི། ༡༩༨༦ལོར་སྐྱབས་རྗེ་ཡོངས་འཛིན་སློབ་དཔོན་བསྟན་འཛིན་རྣམ་དག་རིན་པོ་ཆེ་མཆོག་(༡༩༢༦ལོར་འཁྲུངས།)དང་། དགེ་བཤེས་ཉི་མ་དབང་རྒྱལ།(༡༩༦༡ལོར་འཁྲུངས།) ཕྲན་བསྟན་འཛིན་དབང་རྒྱལ་(༡༩༦༡ལོར་སྐྱེས།)བཅས་བོད་ནང་གཉེན་འཕྲད་དང་ཆབས་ཅིག་བོན་དགོན་རེ་འགའི་ནང་བསྐྱོད་འབྲས་ཀྱི་མཐོང་ཐོས་རྣམས་ཉུང་བསྡུས་སུ་འགོད་པར་འདོད། 

			གོང་ལོའི་ཕྱི་ཟླ་གསུམ་པའི་ཚེས་བཅུ་དགུ་ཉིན་ཡོངས་འཛིན་རིན་པོ་ཆེ་མཆོག་དང་ཕྲན་དཔོན་གཡོག་གཉིས་བཅས་སྤྱི་ནོར་ྋགོང་ས་ྋསྐྱབས་མགོན་ཆེན་པོ་མཆོག་གི་སྐུ་མདུན་དུ་མཇལ་བཅར་གྱིས་བོད་ནང་བསྐྱོད་རྒྱུའི་སྐོར་གྱི་གནས་ལུགས་ཞིབ་ཕྲ་སྙན་གསེང་ཞུས་ཐོག་ྋགོང་ས་མཆོག་ནས་ལམ་བར་གེགས་སེལ་གྱི་ཐུགས་སྨོན་བྱིན་རླབས་བཀའ་དྲིན་བླ་ན་མེད་པར་ཐོབ་པ་དང་། ཡོངས་འཛིན་རིན་པོ་ཆེ་ལ་ལམ་གྲོན་མཐུན་རྐྱེན་ཆེད་ཧིན་སྒོར་ལྔ་སྟོང་ཐམ་པ་གསོལ་བསྩལ་བཀའ་དྲིན་ཆེ་སོང་།

			དེ་ནས་གོང་ཟླའི་ཚེས་ཉེར་བརྒྱད་ཉིན་བལ་ཡུལ་དུ་འབྱོར་བ་དང་། ཕྱི་ཟླ་བཞི་པའི་ཚེས་ཉེར་ལྔ་ཉིན་བལ་ཡུལ་ནས་ཐོན་ཏེ་དགོང་མོ་གཉའ་ལམ་ལ་རྩེར་བསྡད་པ་ཡིན། ཕྱི་ཉིན་སྔ་དྲོ་ཆུ་ཚོད་བཞི་པ་ཙམ་ལ་འགྲུལ་འཁོར་ནང་ཞུགས་ཏེ་དགོང་མོ་གཞིས་ཀ་རྩེར་འབྱོར། ཕྲན་རང་བོད་ནང་སྐྱོད་པ་ཐེངས་དང་པོ་ཡིན་སྟབས། སྐབས་དེའི་གཙང་ཁུལ་གྱི་ཡུལ་དང་། མི་སེར་གྱི་གནས་སྟངས་སྐྱོ་བོ་རྣམས་མཐོང་བས་སེམས་མི་སྐྱིད་པའི་མྱོང་ཚོར་ཞིག་སྐྱེས་བྱུང་།

			ཚེས་ཉེར་དགུ་ཉིན་གཞིས་རྩེ་ཆོས་དོན་ཅུས་སུ་གྲགས་པ་དེ་ཡི་ལས་བྱེད་མཐོ་གྲས་ཨ་མདོ་ཤར་པ་བསྟན་པ་ལགས་དང་། ཕྲན་ཚོ་དཔོན་གཡོག་གསུམ་བཅས་མཉམ་དུ་འགྲུལ་འཁོར་ཆུང་བ་ཞིག་གི་ནང་ཞུགས་ཏེ་ཞུ་ཡི་གདན་ས་ཆེན་མོ་སྐྱིད་མཁར་རི་ཞིང་དུ་བསྐྱོད་པའི་ལམ་ཞོར་ལ་ཞ་ལུ་དགོན་པར་མཆོད་མཇལ་དུ་ཕྱིན། དགོན་པ་འདི་ཉིད་ཐོག་མར་ལྕེ་བཙུན་ཤེས་རབ་འབྱུང་གནས་མཆོག་གིས་༡༠༤༠ལོར་ཆགས་བཏབ། བར་ལམ་རིག་གནས་གསར་བརྗེའི་སྐབས་དགོན་པའི་ཕྱི་ནང་གཉིས་ཀར་ཉམས་ཆག་ཆེན་པོ་ཕྱིན་འདུག ཞ་ལུའི་མི་སེར་རྣམས་ཁ་མཐུན་ཞིང་ཆིག་སྒྲིལ་ཡག་པོ་ཡོད་པའི་སྟབས་ཀྱིས་ནང་རྟེན་ཁྱད་པར་ཅན་མང་པོ་རིག་གནས་གསར་བརྗེའི་སྐབས་མ་ཉམས་པར་ལྷག་འདུག དེང་སང་ལྷ་ཁང་ཉམས་གསོའི་ལས་འགུལ་བགྱིད་བཞིན་པ་དང་། དགོན་པའི་ཕྱི་ནང་གི་ཐུགས་འགན་བཞེས་མཁན་གཙོ་བོ་རྒྱལ་པོ་ལགས་ཞུ་བའི་བླ་རྒན་ཞིག་འདུག 

			དེ་ནས་ཕྲན་ཚོ་པ་ནམ་(གསར་པ་)ནས་རིམ་པས་བརྒྱུད་ཞུ་ཡི་གདན་ས་སྐྱིད་མཁར་རི་ཞིང་དུ་འབྱོར། དེར་ཞུ་ཡི་གདུང་འཛིན་གཙོ་བོ་ཚེ་རིང་རྡོ་རྗེ་ལགས་དང་། རིན་ཆེན་ཕུན་ཚོགས་སོགས་གནད་ཡོད་རྣམས་དང་མཇལ་འཕྲད་ཞུ་གནང་མཛད། ཚེ་རིང་རྡོ་རྗེ་ལགས་ཀྱི་ལྕམ་སྲིང་གཉིས་རྩ་ཕུ་བླ་བྲང་ནང་བཞུགས་འདུག རྩ་ཕུ་བླ་བྲང་དང་ལྷ་ཁང་གཉིས་ཀ་ཉམས་ཆག་ཕྱིན་ཏེ་གྱང་གི་ལྡེབས་རིས་དང་བཅས་པ་མི་མངོན་པར་ཆགས་འདུག གནའ་དུས་ཀྱི་ནང་རྟེན་ཕྱག་དཔེ་དཀོན་པའི་རིགས་དང་རྟེན་གསུམ་མང་པོ་ཡོད་པའི་ནང་ནས་རྔ་སྟོང་རི་ཆེམ་པ་ཙམ་ལས་གཞན་ཚང་མ་རྩ་བརླག་སོང་འདུག ས་ཁུལ་འདི་བོད་ནང་རིག་གནས་ཉམས་ཆག་ཆེན་པོར་སོང་བའི་གྲས་ཞིག་ཡིན་པར་བསམ། ཕྲན་ཚོ་ཚང་མ་མཉམ་འཛོམས་སྐབས་ཚེ་རིང་རྡོ་རྗེ་ལགས་ཀྱིས་ཨ་མདོ་བསྟན་པ་ལགས་ལ་དགོན་པའི་གནས་སྟངས་དང་། ཕྱི་ནང་གི་དཀའ་ངལ་ཞུ་སྤོབས་བྲལ་བའི་ངང་ནས་ཞུས་སོང་། ལྷ་ཁང་ཉམས་ཆག་ཕྱིན་པའི་རྗེས་ཉམས་གསོའི་ཆེད་མཐུན་རྐྱེན་རོགས་རམ་གང་ཡང་འབྱོར་མི་འདུག མི་སེར་རྣམས་ལ་ཡང་ཆོས་ཕྱོགས་ཀྱི་བྱེད་སྒོ་ས་གནས་གཞན་བཞིན་གུ་ཡངས་ཡོད་ཚོད་མི་སྣང། ཞུ་ཡི་གདན་སའི་སྐོར་ཞིབ་རྒྱས་ཤར་རྫ་བཀྲ་ཤིས་རྒྱལ་མཚན་(༡༨༥༩།༡༩༣༤)གྱིས་མཛད་པའི་ལེགས་བཤད་རིན་པོ་ཆེའི་གཏེར་མཛོད་ནང་གསལ།(༢)

			གོང་ཟླའི་ཚེས་སུམ་ཅུའི་ཉིན་ཡོངས་འཛིན་རིན་པོ་ཆེ་དང་ཕྲན་བཅས་དཔོན་གཡོག་གསུམ་རྒྱལ་བ་གཤེན་གྱི་གདན་ས་བཞད་དར་ལྡིང་དུ་བསྐྱོད་པའི་ལམ་ཞོར་ལ་བཀྲ་ཤིས་སྒང་དང། བྲུད། གཡས་རུ་མ་གཙང་གི་ཕར་ཕྱོགས་ནས་རིམ་བཞིན་གདོང་དཀར་དང། གསེར་ལྡིང་། བྲུའུད། ཐང་པ། པ་ནི། རྟ་ནག ཕྱི་འགྲེ གཞུ། རྡུང་མ། འཁྲོ། ཁ་རུ། བཞད་ལྡིང་(དེང་སང་མཐོང་སྨོན་ཤན་ཟེར།)བཅས་སུ་འབྱོར། ཡུལ་གྲོང་དེ་དག་ཀྱང་གནའ་དུས་གཤེན་ཚང་གི་མི་སེར་ཡིན་པར་གྲག དེང་སང་བཞད་དར་ལྡིང་ནང་གཤེན་ཚང་གི་མི་སེར་སྡེ་མི་གྲངས་༢༠༠༠སྐོར་ཡོད་པར་བཤད་བྱུང་། བླ་བྲང་གསེར་སྒོ་ཁྲ་མོ་དང་རི་རྒྱལ་དགོན་གཉིས་ཀ་༡༩༥༩དུས་འགྱུར་སྐབས་ཉམས་ཆག་ཆེན་པོ་བྱུང་འདུག སླར་ཉམས་གསོའི་ཆོག་མཆན་༡༩༨༥ལོའི་ཟླ་བ་བཞི་པའི་ནང་ཐོབ་སྐད་འདུག དེང་སང་དགོན་པའི་ཕྱི་ནང་གི་ཐུགས་འགན་བཞེས་མཁན་གཙོ་བོ་རྒྱ་མཚོ་(དགེ་སློང་)དང་བློ་བཟང་གཉིས་རེད། ཡོངས་འཛིན་རིན་པོ་ཆེས་དགོན་པའི་ལྕགས་རི་ཕྱི་ནང་ཚང་མར་བཀྲ་ཤིས་རབ་གནས་དང་ཐུགས་སྨོན་དེ་བཞིན་མི་མང་རྣམས་ལའང་བྱིན་རླབས་དང་སློབ་སྟོན་བསྩལ་སོང་། 

			སྐབས་དེར་ཕྲན་ཚོ་ལ་མཇལ་ཁ་བྱུང་བའི་ནང་རྟེན་གྱི་ཐོ་གཤམ་གསལ། 

			༡༽ གཤེན་མཁས་གྲུབ་རིན་ཆེན་རྒྱལ་མཚན་དབུ་གཡང་། 

			༢༽རྒྱལ་གཤེན་གྱི་ཚེམས་དུང་འཕར་ཆུང་མཐོང་བ་རང་གྲོལ།

			༣༽ཀུན་སྣང་ཁྱབ་པའི་སྐུ།

			༤༽ཡུམ་ཆེན་ཤེས་རབ་བྱམས་མའི་སྐུ།

			༥༽མཁན་ཆེན་གཡུང་དྲུང་བསྟན་པའི་རྒྱལ་མཚན་གྱི་ཚེམས་གཅིག

			༦༽ཡུམ་ཆེན་ཀྱེ་མ་འོད་ཚོའི་སྐུ།

			༧༽གཤེན་ཉི་མ་རྒྱལ་མཚན་(༡༣༦༠ལོར་འཁྲུངས།)གྱི་ཕྱག་མཛུབ་ཀྱིས་བྲིས་པའི་ཨ་དཀར་ས་ལེ།

			གཞན་ཡང་གྲོང་གསེབ་ས་ཁུག་ཁ་ཤས་ནང་རྟེན་གསུམ་དང་། ཕྱག་དཔེ་དཀོན་རིགས་སོགས་ཐར་ཐོར་ཡོད་ཚོད་འདུག གྲོང་གསེབ་པ་ཚོས་ཟིང་འཁྲུག་སྐབས་སྦས་གསང་གི་སྒོ་ནས་ཉར་ཚགས་བྱས། ཕྱིས་སུ་ད་དུང་ཡང་ཡིད་ཆེས་པོར་མ་བྱུང་བས་འབུལ་ཚོད་མ་ཐིག་པ་ཡིན་བཟོ་འདུག གཤེན་ཚང་འདི་བོན་ཕྱོགས་ཀྱི་གདན་ས་གལ་ཆེན་ཞིག་སྟེ། སྟོན་པ་གཤེན་རབ་ཀྱི་གདུང་འཛིན་བཞུགས་པའི་གནས་ཡིན། འདིིའི་སྐོར་ཞིབ་པར་ཤར་རྫའི་ལེགས་བཤད་མཛོད་(༤)ནང་གཟིགས། 

			ཕྱི་ཟླ་ལྔ་པའི་ཚེས་གཅིག་ཉིན་གཞིས་རྩེ་ནས་ཐོན་ཏེ་ཐོབ་རྒྱལ་ཀོ་ས་བར་འགྲུལ་འཁོར་ཆུང་བ་ཞིག་བཏང་བྱུང་། དེ་ནས་གཡས་རུ་མ་གཙང་ངམ་རྟ་མཆོག་ཁ་འབབ་ཀྱི་གཙང་པོ་(Brahmaputra)ཀོ་གྲུས་བརྒལ་ཏེ། གཙང་པོའི་ཕར་ཁ་ནས་བོང་བུ་བ་ཁ་ཤས་དང་མཉམ་དུ་བྱེ་མའི་ནང་རྐང་ཐང་ལ་ཆུ་ཚོད་གསུམ་ཙམ་ཕྱིན་རྗེས་རབ་བརྟན་ཁང་བཟང་དུ་འབྱོར། འདི་ནི་དུས་འགྱུར་(༡༩༥༩)གོང་སྨན་རི་བའི་ཡར་མར་ཕེབས་སྐབས་ཀྱི་འབབ་ཚུགས་ཤིག་རེད་འདུག ཁྱིམ་ཚང་འདིའི་མི་ངོ་དྲག་པ་ཀུན་བཟང་ཚེ་རིང་ལགས་ཀྱིས་ཡོངས་འཛིན་རིན་པོ་ཆེ་ལ་བར་ལམ་དཀའ་ངལ་མཐོང་མྱོང་གི་གནས་ཚུལ་ཞུས་ཏེ། ཁོ་རང་སྤྱན་ཆབ་དབང་མེད་ཤོར་སོང་། 

			ཚེས་གཉིས་ཉིན་སྔ་དྲོ་ཆིབས་རྟ་གཉིས་དང་བོང་བུ་གཉིས་ལ་དོ་པོ་བཀལ་ཏེ་ཕྱིན་པས། དགོང་མོ་སྨན་རི་གོང་ཉག་ལ་རྩེར་འབྱོར་བ་དང་རྒྱང་རིང་ནས་དགོན་པའི་གྱང་རོ་ཞིག་པོ་རྒྱ་ཆེ་བ་དང་། དེའི་ཁྲོད་ནས་གསར་དུ་ཉམས་གསོ་བགྱིད་བཞིན་པའི་ལྷ་ཁང་ཙམ་ལས་གཞན་མཇལ་རྒྱུ་མི་འདུག་པས། ཤིན་ཏུ་བློ་ཕམ་པའི་ངང་ནས་གུས་ཕྱག་ལན་གསུམ་ཕུལ། 

		

	
		
			.

			རྒྱལ་བའི་གདུང་འཚོབ་ལྷ་མིའི་གཙུག་གི་མགོན། །

			རྒྱལ་བ་གཉིས་པས་འབད་མེད་རྫུ་འཕྲུལ་གྱིས། །

			རྒྱལ་སྲས་སེམས་དཔའི་འདུ་གནས་འདི་བཏབ་ནས། །

			རྒྱལ་བསྟན་གསེར་གྱི་འཁོར་ལོ་བསྐོར་བར་མཛད། །

			འོན་ཀྱང་ཉེར་འཚེའི་དཔུང་འཁྲུགས་རླུང་ནག་གིས། །

			མཐོང་གྲོལ་གཞལ་ཡས་རྩེ་གཏོར་རྩ་བཤིགས་ཀྱིས། །

			རྨི་ལམ་དུ་ཡང་མ་ཤར་ཚུལ་འདི་ཉིད། །

			ལྷམ་མེར་མངོན་སུམ་ཡུལ་གྱུར་སྣང་བ་སྐྱོ། །

			ཞེས་བར་སྐབས་ཀྱི་ཚིགས་སུ་བཅད་པའོ། །

			སྐབས་དེར་སྨན་རིའི་དཔོན་སློབ་ཚུལ་ཁྲིམས་དབང་ལྡན་(༥)(༡༩༨༧ལོརའདས།)མཆོག་དང་།  རྒན་གཡུང་དྲུང་ལགས། སྤྲུལ་སྐུ་སྦྱིན་པ་རྒྱལ་མཚན་སོགས་ཀྱིས་དུང་རྒྱ་གླིང་དང་སྤོས་སྣེ་སོགས་ཀྱི་སྒོ་ནས་ཕྲན་ཚོར་ཕེབས་བསུ་མཛད་བྱུང་། གཙང་བཀྲ་ཤིས་སྨན་རི་དགོན་འདི་ཉིད་ཐོག་མར་མཉམ་མེད་ཤེས་རབ་རྒྱལ་མཚན་(༡༣༥༦།༡༤༡༥)གྱིས་ཆགས་བཏབ་པ་ཞིག་རེད། བར་ལམ་རིག་གནས་གསར་བརྗེའི་སྐབས་དགོན་པ་རྩ་བརླག་བཏང་འདུག་ཀྱང་། དགོན་པ་བཤིག་གཏོར་སྐབས་ཡུལ་ཅན་པ་དང་། པད་གསར་པའི་ཁྱིམ་ཚང་གཉིས་ཀྱིས་ནང་རྟེན་གང་འཚམས་ཉར་སྦས་ཐུབ་པས་བཀའ་དྲིན་ཆེན་པོ་བྱུང་འདུག 

			༡༩༨༤ལོར་དགོན་པ་སླར་གསོའི་ཆོག་མཆན་བྱུང་སྐབས་དཔོན་སློབ་ཚུལ་ཁྲིམས་དབང་ལྡན་མཆོག་དང་། རྒན་གཡུང་དྲུང་ལགས། སྤྲུལ་སྐུ་སྦྱིན་པ་སོགས་ཀྱིས་གཙོས་བོ་ཐུགས་འགན་བཞེས་ཏེ་ཕྱག་ལས་གནང་བ་དང་།  ཞོལ་པའི་མི་དམངས་ཀྱིས་ཨར་པོ་བརྒྱུགས་ཏེ་ཚོགས་ཁང་ཆེན་པོ་དང་སྒྲུབ་ཁང་དམར་པོ་སོགས་གང་འཚམས་སྔར་བཞིན་བཞེངས་གྲུབ་འདུག 

			༡༩༨༦ལོའི་ཟླ་བ་གསུམ་པའི་ནང་རྒན་གཡུང་དྲུང་ལགས་ཀྱིས་དཔོན་སློབ་ཚུལ་ཁྲིམས་དབང་ལྡན་མཆོག་དང་། གཉེར་པ་དགྲ་བླ་བསོད་ནམས་ལ་དགོན་པའི་དངོས་རྫས་རྣམས་རྩིས་འབུལ་ཞུས་འདུག ཕྱི་ཟླ་བཞི་པའི་ཚེས་དྲུག་ཉིན་ཡོངས་འཛིན་བསྟན་འཛིན་རྣམ་དག་རིན་པོ་ཆེས་གྲྭ་གཞོན་བདུན་ལ་དྲི་མེད་དར་དཀར་གསོལ་ཞིང་། ཐུགས་སྨོན་གྱིས་འཚམས་སྦྱར་ཏེ། སླར་ཡང་བཤད་གྲྭ་དབུ་འཛུགས་ཀྱི་མཛད་སྒོའི་བཀའ་དྲིན་བསྐྱངས།

			ཡོངས་འཛིན་རིན་པོ་ཆེའི་སྐུ་མདུན་དུ་སྨན་རིའི་ཁུལ་གྱི་མི་སེར་དྲག་པ་ཡུལ་ཅན་པ་ལྷག་པ་དབང་འདུས་དང་། རབ་བརྟན་ཁང་བཟང་ཀུན་བཟང་ཚེ་རིང་། པད་གསར་པ་ཀུན་དགའ་བརྟན། ཨ་སླེ་བའི་སྤོ་བོ་གཅིག་བཅས་མཉམ་དུ་ཕེབས་བྱུང་། ཁོང་ཚོས་དུས་སྡུག་པའི་སྐབས་ཀྱི་སྡུག་བསྔལ་མཐོང་མྱོང་གི་གནས་ཚུལ་ཞུས་པ་དང་། ཆབས་ཅིག་ཡོངས་འཛིན་རིན་པོ་ཆེ་ལོ་ཤས་བཞུགས་རོགས་ཞེས་ཞུ་འབོད་ཀྱང་བྱས་སོང་། ཁོང་ཚོས་དགོན་པ་ཉམས་གསོའི་སྐབས་ཕན་ཐོགས་རོགས་རམ་གང་དྲག་ཞུས་འདུག ཡོངས་འཛིན་རིན་པོ་ཆེས་མང་ཇ་དང་སྐུ་འགྱེད་སོགས་བསྩལ་སོང་བས། སྐབས་དེར་ཚོགས་ལ་ཞུགས་མཁན་བླ་གྲྭ་ཉི་ཤུ་སྐོར་ལས་མི་འདུག 

			སྨན་རི་སྒྲུབ་ཁང་དམར་པོའི་ནང་བཞུགས་པའི་རྟེན་གསུམ་གྱི་ཐོ་གཤམ་གསལ་ལྟར་ཡིན། འདི་རྣམས་ཀུན་ཕྲན་གྱིས་བརྙན་དཔར་བླངས་ཡོད། 

			༡༽ སྟོན་པའི་ཆག་ཤིང་། འདི་སྔོན་འཁྲུངས་གཞིས་བྲུ་ཚང་གི་རེད། 

			༢༽ ཁྱུང་པོ་ནང་ཆེན་གྲགས་པའི་སྐུ།

			༣༽ སྟོན་པའི་ཚེམས་དུང་ཧཱུྃ་རང་བྱུང་ཅན།

			༤༽ མཁན་ཆེན་བསོད་ནམས་བློ་གྲོས་ཀྱིས་གཏེར་དྲངས་པའི་ཚེམས་དུང་འཕར་ཆུང་།

			༥༽ འཁྲུངས་གཞིས་བྲུ་ཚང་གི་ཚེམས།

			༦༽ གྲུབ་ཐོབ་སེ་གཉན་ཞིག་པོའི་དབུ་གཡང་།

			༧༽ སྲིད་གསུམ་མཁའ་འགྲོའི་དབུ་གཡང་།

			༨༽ ཚེ་དབང་གསུང་བྱོན་མ། སྟག་གཟིགས་ནས་གདན་དྲངས་པའི་ཟངས་གསེར་ཅན། 

			༩༽ བྲུ་མཚུངས་མེད་བསོད་བློའི་(༡༢༧༧།༡༣༤༡)ཕྱག་བཟོ་ཙན་དན་ལས་གྲུབ་པའི་དྲེའུ་ནག་སྐུ། 

			༡༠༽ ཤེས་རབ་བྱམས་མའི་སྐུ། 

			༡༡༽ སྤ་ཚང་འབྲུག་རིན་པོ་ཆེའི་རྟེན་གསུམ་གྲས་ཡེ་ཤེས་རྨ་བྱའི་ལྡེམ་རྒྱང་ཅན། 

			༡༢༽ མཉམ་མེད་ཤེས་རབ་རྒྱལ་མཚན་གྱི་ཞབས་ལྷམ།

			༡༣༽ ཀུན་སྣང་ཁྱབ་པའི་སྐུ་རྒྱ་གར་ཤར་ལི། འདི་ནི་གསུང་ཐེངས་གཉིས་བྱོན་ཟིན་པ་དང་། ད་དུང་གསུང་ཐེངས་གཅིག་འབྱོན་རྒྱུ་ཡོད་པར་བཤད། 

			༡༤༽ གསེར་ཁྲིའི་ནང་བཞུགས་པའི་ནོར་རྡོ་ཆེ་ཆུང་གཉིས།

			ཆུང་བ་འདི་ཕ་རི་ལྷ་ཁང་གི་སྨྲ་སེང་ཐུགས་ཀའི་ནང་བཞུགས་སྐད་འདུག 

			༡༥༽ མཁར་སྣའི་སྒྲུབ་ཁང་ནང་བཞུགས་པའི་ཁྲོ་བོ་གཙོ་མཆོག་མཁའ་འགྱིང་གི་སྐུ།

			༡༦༽ རིང་བསྲེལ་ཆེ་ཆུང་བཅོ་བརྒྱད།

			༡༧༽ སྟོན་པའི་སྐུ། 

			༡༨༽ སྦྱིན་པ་བྱམས་མའི་སྐུ།

			༡༩༽ མཉམ་མེད་གསེར་ཁྲིར་བཞུགས་པའི་མཁན་རབས་རིམ་བྱོན་གྱི་སྐུ་ཟླམ། འདི་རྣམས་བཅོས་བསྒྱུར་སྐབས་ཡུལ་ཅན་པས་ཉར་ཚགས་བྱས་འདུག 

			༢༠༽ གཡས་རུ་དབེན་ས་ཁའི་སྟག་ལའི་སྐུ།

			༢༡༽ ཁུ་ཚ་ཟླ་འོད་(༡༠༢༤ལ་འཁྲུངས།)ཀྱི་གཏེར་ཕུར།

			༢༢༽ དྲན་པ་ནམ་མཁའི་སྐུ། རྒྱབ་ཡོལ་ཟངས་གསེར་ཅན།

			༢༣༽ མཐའ་བྲལ་བསོད་རྒྱལ་གྱི་སྐུ།

			༢༤༽ ཀུན་བཟང་ཨ་སྐོར་གྱི་སྐུ།

			༢༥༽ སྟོན་པའི་སྐུ་རྒྱབ་ཡོལ་ཅན།

			༢༦༽ མཉམ་མེད་ཤེས་རབ་རྒྱལ་མཚན་གྱི་སྐུ་གདུང་།

			༢༧༽ འཁྲུངས་གཞིས་བྲུ་ཚང་གི་སྟོན་སྐུ་བཞུགས་ཁྲིའི་མདུན་ལ་གཡུང་དྲུང་བོན་འཁོར་གསལ་ཁ་ཅན་ཞིག་སྣང་།

			ཕྱི་ཟླ་ལྔ་པའི་ཚེས་བདུན་ཉིན་སྔ་དྲོ་ཕྲན་ཚོ་སྨན་རི་ནས་ཐོན་པའི་སྐབས་སྨན་རི་དཔོན་སློབ་ཚུལ་ཁྲིམས་དབང་ལྡན་མཆོག་གིས་གཙོས་པའི་བླ་གྲྭ་རྣམས་ཀྱིས་ཕེབས་བསྐྱེལ་གནང་བྱུང་། གྲྭ་ཚང་ངོས་ནས་ཚུལ་ཁྲིམས་དབང་ལྡན་རིན་པོ་ཆེས་རྒྱ་སྒོར་བརྒྱ་དང་དར་ཨ་ཤེ་གཅིག་ཡོངས་འཛིན་རིན་པོ་ཆེ་ལ་ཕུལ་སོང་ཡང་། དེ་མ་བཞེས་པར་ཕྱིར་སློག་གནང་སོང་། བླ་གྲྭ་རྒན་པ་རྣམས་དབང་མེད་ཀྱིས་སྤྱན་ཆབ་ཤོར་སོང་བས་རང་ཉིད་ཀྱང་སེམས་སྐྱོ་བོ་བྱུང་།

			དགོང་མོ་ཆུ་ཚོད་གསུམ་པའི་སྐོར་ལ་བོན་གྱི་གདན་ས་འོག་མ་རུ་ལག་གཡུང་དྲུང་གླིང་དུ་འབྱོར། དེར་དཔོན་སློབ་ཀུན་བཟང་བློ་གྲོས་(༦)(༡༩༢༩ལ་འཁྲུངས།)མཆོག་དང་། དགེ་བཤེས་ཤེས་རབ་མཆོག་ལྡན། ཤེས་རབ་སྨོན་ལམ། དགེ་སློང་ཤེས་རབ་བསྟན་འཛིན་(༧)སོགས་ཀྱིས་གཙོས་པའི་བླ་གྲྭ་ཉེར་ལྔ་སྐོར་གྱིས་དར་དང་རྒྱལ་མཚན་འཕན་གདུགས་སོགས་འཕྱར་བཞིན་དུང་རྒྱ་གླིང་སོགས་ཀྱིས་བསུ་བ་ལེགས་པར་གནང་བྱུང་། 

				རུ་ལག་གཡུང་དྲུང་གླིང་ངམ་རྣམ་རྒྱལ་ཀུན་གྲགས་གླིང་ཞེས་པའི་དགོན་གནས་འདི་ཐོག་མར་སྐྱབས་མགོན་ཟླ་བ་རྒྱལ་མཚན་(༡༧༩༦།༡༨༦༢)མཆོག་གིས་ཆགས་བཏབ། དུས་འགྱུར་གོང་དགོན་པ་འདིའི་ཕྱི་ཡི་བཅའ་ར་སྒྲིག་གསུམ། ནང་གི་ཐོས་བསམ་སྒོམ་གསུམ་གྱི་སྲོལ་རྒྱ་ཆེ་བར་ཡོད་པར་མ་ཟད། དཔལ་འབྱོར་དང་སྟོབས་ཤུགས་ཆེན་པོ་ཡིན་པར་གྲག དགོན་འདིར་གྲྭ་ཚང་བཞི་དང་ཁང་ཚན་བདུན་ཡོད།

							གྲྭ་ཚང་བཞི་ནི།

				གཡུང་དྲུང་གླིང་། 			ཀུན་ཁྱབ་གླིང་།

				ཀུན་གསལ་གླིང་།			ཀུན་འདུས་གླིང་།

							ཁང་ཚན་བདུན་ནི།

				ཨ་མདོ་ཁང་ཚན།			ལ་དབྱི་ཁང་ཚན།

				ཨ་ཉག་ཁང་ཚན།			གྲུབ་ཐོབ་ཁང་ཚན།

				རྒྱལ་རོང་ཁང་ཚན།			བྲིས་པ་ཁང་ཚན།

				སྒོ་དཔེ་ཁང་ཚན་བཅས་ཡིན།

				དེང་སང་དགོན་གནས་འདིར་བླ་གྲྭ་དགེ་བཤེས་ཉི་ཤུ་ལས་ལྷག་མི་སྣང་ཡང་ཕྱི་ནས་གནས་སྐོར་པ་རྒྱུན་མི་ཆད་པར་འདུག རིག་གནས་གསར་བརྗེའི་སྐབས་དགོན་གྱི་རྟེན་གསུམ་གཏོར་བརླག་སོང་རྗེས་ལྷག་མ་རེ་འགའ་དེང་སང་དཔོན་སློབ་ཀུན་བཟང་བློ་གྲོས་ལགས་ཀྱི་སྐུ་མདུན་དང་། འགའ་ཞིག་རྒན་ཤེས་རབ་འོད་ཟེར་གྱི་སྐུ་མདུན་དུ་འདུག མང་ཆེ་བ་ནི་དགོན་གྱི་སྒྲུབ་ཁང་ནང་བཞུགས་འདུག་པ་དེ་རྣམས་ཆ་ཚང་ཕྲན་གྱིས་བརྙན་དཔར་བླངས་པ་གཤམ་གསལ་ལྟར་ཡིན།

				༡༽ སྐྱབས་མགོན་ཟླ་བ་རྒྱལ་མཚན་གྱི་མཐེབ་མཛུབ་ཀྱི་རྗེས།

				༢༽ སྐུ་མདུན་བསོད་ནམས་བློ་གྲོས་(༡༧༨༤།༡༨༣༥)ཀྱི་ཞབས་རྗེས་དང་ཕྱག་རྗེས།

				༣༽ ཀུན་བཟང་རྒྱལ་བ་འདུས་པའི་སྐུ།

				༤༽ སྣང་ཞིག་གི་གྲི་མདུད།

				༥༽ སྟོན་པ་གཤེན་རབ་ཀྱི་སྐུ།

				༦༽ སྟོན་པ་གཤེན་ལྷ་འོད་དཀར་གྱི་སྐུ།

				༧༽ ཚེ་དབང་རིག་འཛིན་གྱི་སྐུ།

				༨༽ སྐྱབས་མགོན་ཟླ་བ་རྒྱལ་མཚན་གྱི་སྐུ་གདུང་། འདི་གཡུང་དྲུང་གླིང་དཔོན་སློབ་ཀུན་བཟང་བློ་གྲོས་ཀྱིས་གསར་བཞེངས་མཛད། སྐུ་གདུང་འདི་མཉམ་མེད་ཤེས་རབ་རྒྱལ་མཚན་གྱི་སྐུ་གདུང་(༨)དང་བཟོ་དབྱིབས་ཆེ་ཆུང་ཚད་གཅིག་ཡིན། འདི་ཡི་གཙུག་ཏོར་ནང་མཉམ་མེད་ཤེས་རབ་རྒྱལ་མཚན་དང་། མཁན་ཆེན་ཉི་མ་བསྟན་འཛིན་(༡༨༡༣ལ་འཁྲུངས།)གྱི་རིང་བསྲེལ་དང་། སྐྱབས་མགོན་ཟླ་བ་རྒྱལ་མཚན་གྱི་སྐུ་ཤ་བཅས་བཞུགས་ཡོད།

				༩༽ སྟོན་པ་ཁྲི་གཙུག་རྒྱལ་བའི་སྐུ། ཤེས་རབ་མཆོག་ལྡན་གྱིས་ཕུལ།

				༡༠༽ རྣམ་པར་རྒྱལ་བའི་སྐུ། 

				༡༡༽ ཡུམ་ཆེན་ཤེས་རབ་བྱམས་མའི་སྐུ། འདི་མགར་སྟོན་ཁྲོ་རྒྱལ་གྱི་ཕྱག་བཟོ་ཡིན།

				༡༢༽ ཡུམ་ཆེན་ས་ཏྲིག་ཨེར་སངས་ཀྱི་སྐུ།

				༡༣༽ སྲིད་རྒྱལ་དྲེའུ་དམར་གྱི་སྐུ།

				༡༤༽ དམིང་གཞི་བསོད་ནམས་བློ་གྲོས་ཀྱི་སྐུ་གདུང་བཅས་བཞུགས་འདུག

			རྒན་ཤེས་རབ་འོད་ཟེར་ལགས་ནས་རིག་གནས་གསར་བརྗེའི་(༡༩༦༦)སྐབས་རྟེན་གསུམ་མང་པོ་ཞིག་གསང་སྦས་ཀྱིས་ཉར་ཚགས་གནང་ཐུབ་འདུག་པས། ཁོང་ལ་སྐབས་འདིར་བཅོས་མིན་ཡིད་ཀྱིས་བཀའ་དྲིན་ཆེ་ཞུ་རྒྱུ་ཡིན།

			ཚེས་དགུའི་ཉིན་ཡོངས་འཛིན་རིན་པོ་ཆེས་སྐྱབས་མགོན་ཟླ་བ་རྒྱལ་མཚན་གྱི་སྐུ་གདུང་དང་དགོན་པའི་ཕྱི་ནང་ཀུན་ལ་བཀྲ་ཤིས་པའི་རབ་གནས་མཛད། གྲྭ་མང་ལ་མང་ཇ་དང་སྐུ་འགྱེད་ཕུལ། 

			ཚེས་བཅུའི་ཉིན་དགེ་སློང་ཤེས་རབ་བསྟན་འཛིན་གྱིས་ཡོངས་འཛིན་རིན་པོ་ཆེ་ཁོང་རང་གི་བཞུགས་ཤག་ཏུ་གདན་ཞུས་ཀྱིས་གསོལ་ཚིགས་དང་རྟེན་གསུམ་འདེགས་འབུལ་ཐོག་མཇལ་ཁ་ཞུ་གནང་མཛད་སོང་། གཙོ་མཆོག་མཁའ་འགྱིང་གི་སྐུ་སྤུས་ལེགས་ཤིག་དང་། ཚེམས་དུང་འཕར་ཆུང་། སྐྱབས་མགོན་དབུ་སྐྲ་དང་དབུ་གཡང་བཅས་བཞུགས་འདུག་པ་དེ་རྣམས་སྔོན་སྒྲུབ་ཁང་གི་རྟེན་གསུམ་གྲས་ཡིན་འདུག 

			ཚེས་བཅུ་གཅིག་ཉིན་ཕྲན་དང་མཆེད་གྲོགས་དགེ་བཤེས་ཉི་མ་དབང་རྒྱལ་གཉིས་སྔར་སྲོལ་བཞིན་སྐྱབས་མགོན་སྐུ་གདུང་མདུན་དུ་དགེ་བཤེས་དམ་བཅའི་རྒྱུགས་འབུལ་ཞུས། བླ་སྤྲུལ་རྣམས་ལ་གསོལ་ཇ་དང་བཞེས་ཐུག་འབྲས་ཚ་བཅས་ཕུལ། མཚན་ཉིད་རྩོད་མི་དགེ་བཤེས་བགྲེས་གྲས་གསུམ་དང་། དཔེ་ཆ་བ་གསར་པ་བཅུ་སྐོར་འཛོམས་འདུག་པའི་དབུས་ཆུ་ཚོད་བདུན་རིང་རྩོད་རྒྱུགས་དམ་བཅའ་ཕུལ་བ་ཡིན། 

			རྣམ་དག་ཐུགས་རྗེའི་ཆུ་འཛིན་འཁྲིགས་པ་ལས། །

			རྣམ་གྲོལ་བྱིན་རླབས་བསིལ་ཆར་འབེབ་མཛད་པས། །

			རྣམ་མང་འགྲོ་བའི་ཚ་གདུང་སྐྱོབས་པའི་མགོན། །

			སྣང་སྟོན་ཟླ་རྒྱལ་ཞབས་ལ་གུས་པས་འདུད། །

			ཕན་བདེའི་འབྱུང་གནས་ཞྭ་དཀར་བོན་གྱི་གཞུང་ལུགས་དྲི་མེད་ལ། །

			མཁས་ཤིང་གྲུབ་པའི་སྐྱེས་མཆོག་བྱེ་བའི་གཤེགས་ཤུལ་གདན་ས་འདིར། །

			རབ་འབྱམས་གྲྭ་སྐོར་བགྱི་བའི་སྐལ་བཟང་བདེ་སྐྱིད་འདི་ལྟ་བུ། །

			ལས་སྨོན་འཛོམས་པ་འགའ་ལས་ཡང་ཡང་སུ་ལ་ཐོབ་པ་མིན། །

			ཞེས་སྣང་སྟོན་ལ་བསྟོད་ཅིང་རང་ཉིད་ལ་སྐལ་བཟང་ཐོབ་པས་དགའ་སྤྲོའི་ཚིགས་སུ་བཅད་པ་ལགས་སོ། །

			ཚེས་བཅུ་གཉིས་ཀྱི་སྔ་དྲོ་གཡུང་དྲུང་གླིང་དགོན་པའི་བླ་སྤྲུལ་རྣམས་ནས་ཕྲན་ཚོ་སྟག་གྲུ་ཁ་བར་ཕེབས་བསྐྱེལ་མཛད་བྱུང་། ཕྲན་ཚོ་དགོང་མོ་ཆུ་ཚོད་བཞི་ཙམ་ལ་ལྷ་སར་འབྱོར། ལྷ་སར་ཞག་བཞི་སྡོད་རིང་རྩེ་ཕོ་བྲང་པོ་ཏ་ལ་དང་ར་སའི་ཇོ་ཁང་རྣམ་གཉིས། ནོར་གླིང་ཕོ་བྲང་སོགས་ལ་མཆོད་མཇལ་ཕྱིན། ཕྲན་གྱིས་དཔེ་དེབ་ཉོ་རྒྱུའི་ཐོ་རིང་པོ་ཞིག་ཡོད་པ་དེ་ལྷ་སའི་སྣེ་ལེན་ཁང་ལ་བསྟན་ཏེ། དེ་དག་ཉོ་རྒྱུའི་མཐུན་རྐྱེན་རོགས་པ་བྱེད་ཐུབ་མིན་བཀའ་སྐོར་སྐད་ཆ་བྱས་པས། ཁོང་ཚོས་ཕྲན་ལ་དོགས་པ་བྱས་ཏེ་དྲི་བ་འདྲ་མིན་དྲིས་བྱུང་། ཕྲན་རང་ཡང་དོན་མེད་བློ་མི་བདེ་བ་འདྲ་བོ་ཆགས་སོང་། སྤྱིར་བཏང་བོད་ནང་རང་བཞིན་བབས་ཀྱིས་བཙན་གནོན་ཁྲིམས་ཀྱིས་མནན་པ་ཞིག་ཡིན་ཙང་རང་བཞིན་གྱིས་ལུས་སེམས་གུ་ཡངས་ཡོང་རྒྱུ་ཕར་བཞག་རྟག་ཏུ་སེམས་ཚོར་མི་བདེ་བ་ཞིག་འདུག 

			ཚེས་བཅུ་དྲུག་ཉིན་ཕྲན་ཚོ་འགྲུལ་འཁོར་ཞིག་ནང་ནག་ཆུ་(༩)ལ་ཕྱིན། ཚེས་ཉེར་དྲུག་བར་ནག་ཆུར་སྐམ་ཚང་བླ་མ་སྐལ་བཟང་ཉི་མའི་ནང་བཞུགས། ཚེས་བཅོ་བརྒྱད་ཉིན་ཡོངས་འཛིན་རིན་པོ་ཆེས་ཚེ་དབང་ཞིག་གནང་སྐབས་བོན་བན་གཉིས་ཀྱི་སྐྱ་སེར་ཉིས་བརྒྱ་སྐོར་འཛོམས་སོང་། དབང་གི་སྐབས་གཤེན་སྲས་ནོར་བུ་དབང་རྒྱལ་གྱི་གསང་ཡུམ་ཉི་མ་མཚོས་(༡༩༨༦)ཟླ་བ་གསུམ་པའི་ནང་འཁྲུངས་པའི་གཤེན་གྱི་སྲས་མོ་ཞིག་བསྣམས་ནས་ཕེབས་བྱུང་། སྲས་མོ་འདིའི་སྔོན་ལ། སྲས་ཞིག་ཡོད་པ་དེ་ཤིང་བྱི་ལོའི་བོད་ཟླ་བཅུ་གཉིས་པའི་གནམ་གང་(༡༩།༢།༡༩༨༥)ཉིན་གཟུགས་སྐུའི་བཀོད་པ་བསྡུས་ཏེ་སྐུ་ཞི་བར་གཤེགས་སོང་ཟེར།

			ཡུམ་ཉི་མ་མཚོ་ནི། ཡབ་རོག་པོ་རིག་འཛིན་དང་། ཡུམ་སྨུག་ལྡི་གཡང་དཀར་གཉིས་ལ་སྲས་མོ་བཞི་དང་། སྲས་གཉིས་ཡོད་པའི་ནང་གི་སྲས་མོ་གསུམ་པ་དེ་ཡིན་འདུག ཁོང་ཚོའི་སྐུ་མཆེད་རྣམས་ཀྱི་མཚན་ནི། སྲས་མོ་བཞི་ཡི་བགྲེས་པ་གསེར་སྒག དེ་འོག་ངང་སུད། དེ་འོག་ཉི་མ་མཚོ། བཞི་པའི་མཚན་མ་ཤེས། སྲས་པོ་གཉིས་ནི། སྤྲེའུ་རྒན་དང་ཁམས་ཁྱབ་རེད་ཅེས་སྟག་དབྱེན་གྲྭ་པ་ཚུལ་ཁྲིམས་བསྟན་འཛིན་གྱིས་གསུངས་བྱུང་། ཁོང་ནི་སྐུ་ཡོན་ཡག་པོ་དང་བསྟན་པ་ལ་ལྷག་བསམ་ལྡན་པའི་བཙུན་པ་དགུང་གྲངས་ལྔ་བཅུ་ཡས་མས་ཤིག་རེད་འདུག 

			ནག་ཆུ་སྨན་རྩིས་ཁང་ནང་བཞུགས་པའི་བོན་པོ་སྐུ་ཡོན་ཅན། ཚེ་རིང་ནོར་འཕེལ་ཨ་རྒྱ་(དགེ་སློང་།)རྐང་ཧྲང་སྤྱི་འདུལ་གསུམ་རིན་པོ་ཆེའི་སྐུ་མདུན་ནས་རིག་གནས་མ་ཤེས་པ་རྣམས་དོགས་འདྲི་ཞུས་གནང་མཛད་པར་རང་རང་ཐེ་ཚོམ་ཆོད་པའི་བཀའ་ལན་བློ་ཡིད་ཚིམས་པ་གནང་སོང་། ཨ་རྒྱའི་སྐུ་མདུན་དུ་རྨེའུ་ཚང་བླ་མ་ཚེ་དབང་རིག་འཛིན་(༡༩༧༨ལ་འཁྲུངས།)བཞུགས་འདུག དེ་བཞིན་སྐམ་ཚང་བསོད་ནམས་རྒྱལ་མཚན་གྱི་སྲས་པོ་བསོད་ནམས་རིན་ཆེན་སྐབས་དེར་ནག་ཆུར་བཞུགས་འདུག 

			སྐམ་ཚང་དང་རྨེའུ་ཚང་གི་ལོ་རྒྱུས་སྐོར་ཅུང་ཟད་ཞུས་ན། (སྐམ་ཚང་བླ་མ་སྐལ་བཟང་ཉི་མ་ལགས་ལ་སྐམ་ཚང་སྐོར་བཀའ་འདྲི་ཞུས་པས་ཁོང་གིས་གསུངས་གསལ་ལ།) སྐམ་ཚང་གི་མ་དགོན་གདན་ས་གཙོ་བོ་ནི། སྡེ་དགེ་ལྷ་ཐོག་རྒྱལ་པོའི་མངའ་འོག་ཡིན། དེར་སྐམ་ཚང་བླ་མ་བསྟན་འཛིན་གཙུག་ཕུད་དང་། ལྷ་ཐོག་རྒྱལ་པོ་གཉིས་དབར་གྱོད་ཐུག་པས། དེ་ཡི་རྐྱེན་གྱིས་ཧོར་ནང་ཡར་ཕེབས་པ་རེད་ཟེར། སྡེ་དགེ་ནང་དེ་ཡི་བུ་དགོན་ལ། བླ་ཁྲི་རྒྱལ་བ་གཡུང་དྲུང་གི་གདན་ས་བླ་ཁྲི་དགོན་དང་། མང་རི་སྤྲུལ་སྐུའི་གདན་ས་མང་རི་དགོན་སོགས་ཡོད་གསུངས། 

			བསྟན་འཛིན་གཙུག་ཕུད་ལ་སྲས་བདུན་ཡོད་དེ། ༡༽ སྒོ་སྟོན་ཉི་མ་རྒྱལ་མཚན། ༢༽ ཚེ་དབང་འགྱུར་མེད། ༣༽ སྐུ་ཞབས་འགྱུར་དགའ། ༤༽ བདུད་འདུལ། ༥༽ བསོད་ནམས་གཡུང་དྲུང་། ༦༽ གཡུང་། ༧༽ གཤེན་སྤྲུལ་ཐུགས་རྗེ་ཉི་མ་བཅས་སོ། །

			དང་པོ་སྐམ་བླ་ཉི་མ་རྒྱལ་མཚན་ཀླུ་ཕུག་དགོན་དུ་བཞུགས་ཤིང་། ཉི་མ་ལྷ་རྩེའི་རི་ཁྲོད་ཆགས་བཏབ་པ་དང་།  ཁོང་ལ་ཡོངས་གྲགས་སུ་སོ་བརྒྱད་མཁན་པོ་ཞུ་གསོལ་ཡོད། གང་ལ་ཞེ་ན། སྡེ་པ་གཞུང་གི་ཧོར་སྤྱི་དང་པོ་གྲགས་པ་རྣམ་རྒྱལ་ནས་ཁོང་ལ་བོན་དགོན་སོ་བརྒྱད་ཀྱི་མཁན་པོའི་གོ་གནས་གནང་བར་དམངས་ཁྲོད་དུ་བཤད་སྲོལ་ཡོད་པར་གསུངས།

			བདུད་འདུལ་ལ་སྲས་དྲུག་དང་སྲས་མོ་གཅིག་ཡོད། ༡༽ ཚུལ་ཁྲིམས་དབང་ལྡན།(༡༩༥༩ཡས་མས་ལ་འདས་གྲོངས་སོང་།) ༢༽ ནམ་མཁའ། ༣༽ བསོད་ནམས་ལྷུན་གྲུབ།(ཁོང་ཡང་༡༩༥༩ལ་འདས་གྲོངས་སོང་།) ༤༽ ཚེ་དབང་དོན་འགྲུབ། ༥༽ གཡུང་དྲུང་ཐོགས་མེད།(གྲོངས།) ༦༽ བླ་ཆུང་བསྟན་པ།(གྲོངས།) ༧༽ ཨ་ཞེ་བཅས་མིང་སྲིང་བདུན་ཡོད། 

			བསྟན་འཛིན་གཙུག་ཕུད་ཀྱི་རྒྱུད་འཛིན་དེང་སང་ཧོར་ནང་སྐམ་ཚང་སྦ་ཚང་དང་། བླ་མ་གཙོ་བོ་འབོ་རིན་པོ་ཆེ་ཞུ་བ་དེ་ཡིན། ཁོང་༡༩༨༦ལོ་སྨད་ལ་སྐུ་ཞི་བར་གཤེགས། གཤེན་སྤྲུལ་ཐུགས་རྗེ་ཉི་མ་གཤེན་ལུག་ལོའི་སྤྲུལ་པ་ཡིན་པར་གྲགས། ཁོང་དང་གསང་ཡུམ་སྐལ་བཟང་ལྷ་མོ་གཉིས་ལ་སྲས་མོ་གཅིག་ཡོད། མཁའ་འགྲོས་སྲས་མོ་འཁྲིད་དེ་ཨ་མདོ་ལྕགས་མདུད་བླ་མའི་རྗེས་སུ་ཕྱིན། 

			བཞི་པ་བསོད་ནམས་གཡུང་དྲུང་ལ་སྲས་གཉིས་ཡོད། དང་པོའི་མཚན་མ་ཤེས། གཉིས་པ་གཡུང་དྲུང་དབང་གྲགས།(སྐམ་ཚང་ཨའུ།) དེ་ལ་སྲས་གསུམ་དང་སྲས་མོ་བཞི་ཡོད་པའི་ནང་ནས་སྲས་གསུམ་གྱི་ཡུམ་གཞན་ཡིན་པར་བཤད། 

			སྲས་གསུམ་ནི། དང་པོའི་མཚན་མ་ཤེས། གཉིས་པ་བསོད་ནམས་རྒྱལ་མཚན། གསུམ་པ་རྒྱལ་མཚན་ནོར་བུ། སྲས་མོ་བཞི་ནི། ཆེ་བ་ཨ་འཛིན། དེ་འོག་སྒྲོན་མ། དེ་འོག་གནམ་མཚོ་ལྷ་མོ།(གྲོངས།) ཆུང་བ་རིག་འཛིན་བདེ་སྒྲོན་ཡིན། 

		

	
		
			.

			གཉིས་པ་རྨེའུ་ཚང་གི་སྐོར་ནི། ཕྲན་རུ་ལག་གཡུང་དྲུང་གླིང་དུ་ཡོད་པའི་སྐབས་རྨེའུ་ཚང་བླ་མ་ཉི་ཟླ་དབང་གྲགས་(༡༩༤༢ལ་འཁྲུངས།)སྐུ་མདུན་ནས་བཀའ་འདྲི་ཞུས་པ་རྣམས་ཆད་ལྷག་མེད་པར་བཀོད་ན། དུས་འགྱུར་གོང་ཉི་ཟླ་དབང་གྲགས་ཀྱི་ཨ་ཁུ་བསོད་ནམས་དབང་གྲགས་དང་། སྤུན་རིན་ཆེན་དབང་གྲགས་གཉིས་གདན་ས་འཛིན་མཁན་ཡིན། ཁོང་གཉིས་རིམ་བཞིན་༡༩༧༡དང་༡༩༥༩ལོར་སྐུ་ཞི་བར་གཤེགས། རིན་ཆེན་དབང་གྲགས་ཀྱི་སྲས་མོ་མེ་ཏོག་(༡༩༥༦ལ་འཁྲུངས།)དང་ཚེ་དཔལ་(༡༩༥༨ལ་འཁྲུངས།)གཉིས་དེང་སང་འཚོ་བཞུགས་ཡིན། 

			ཉི་ཟླ་དབང་གྲགས་དང་སྐུ་མཆེད་སྐར་མ་འབྲུག་རྒྱལ་(༡༩༣༠ལ་འཁྲུངས།)གཉིས་ཀྱིས་གསང་ཡུམ་སྔ་ཕྱི་གཉིས་བཞེས་ཤིང་། དང་པོ་སྒྲོན་མ་ལ་སྲས་བཞི་དང་སྲས་མོ་གཉིས་ཡོད། དང་པོ་སྲས་བཞི་ནི། ཆེ་བ་བསོད་ནམས་བསྟན་འཛིན།(༡༩༦༢ལ་འཁྲུངས།) དེ་འོག་སྐལ་བཟང་དབང་རྒྱལ།(༡༩༦༥ལ་འཁྲུངས།) ཁོང་དེང་སྐབས་གཡུང་དྲུང་གླིང་དུ་གཙང་ཁྲིམས་(རབ་བྱུང་)བཞེས་ཏེ་བཞུགས་ཡོད། དེ་འོག་ཚེ་དབང་རིག་འཛིན།(༡༩༦༨ལ་འཁྲུངས།) སྔོན་ཞུས་བཞིན་ཁོང་དེང་སང་ནག་ཆུ་སྨན་པ་ཨ་རྒྱ་རྩར་སློབ་གཉེར་གནང་ནས་བཞུགས་ཡོད། ཆུང་བ་བློ་བཟང་ངག་དབང་།(༡༩༧༥ལ་འཁྲུངས།) དེང་སང་ཁྱིམ་དུ་བཞུགས་ཡོད། སྲས་མོ་གཉིས་ནི། ཆེ་བ་སྤྲིན་བཟང་(༡༩༧༢ལ་འཁྲུངས།)དང། ཆུང་བ་ལྷ་འཛོམས།(༡༩༧༧ལ་འཁྲུངས།) བར་སྐབས་ཞིག་ལ་སྒྲོན་མ་ཞིང་དུ་གཤེགས་པས། ཁོང་རྣམ་གཉིས་ཀྱིས་གསང་ཡུམ་གསར་པ་སྐལ་ཆོས་(༡༩༥༦ལ་འཁྲུངས།)གསང་བའི་གྲོགས་སུ་བཞེས་པས་སྲས་གཅིག་དང་སྲས་མོ་གཉིས་འཁྲུངས། སྲས་བསྟན་པ་རྒྱལ་མཚན།(༡༩༧༨ལ་འཁྲུངས།) སྲས་མོ་ཆེ་བ་ཆོས་ཉིད་སྒྲོན་དཀར།(༡༩༨༠ལ་འཁྲུངས།) ཆུང་བ་པད་མ་གཡང་སྐྱིད།(༡༩༨༥ལ་འཁྲུངས།) སྔོན་རྫ་དམར་ནང་རྨེའུ་ཚང་གི་གདུང་རྒྱུད་ཡོད་ཀྱང་། དུས་འགྱུར་སྐབས་དང་རིག་གནས་གསར་བརྗེའི་སྐབས་གདུང་རྒྱུད་རྩ་ཆད་སོང་བས། ད་ཆ་ཉི་ཟླ་དབང་གྲགས་ཀྱི་སྲས་པོ་ཚེ་དབང་རིག་འཛིན་དེར་ཕེབས་ཏེ། དབུ་བླ་གནང་འཆར་རེད་འདུག རྨེའུ་ཚང་གི་གདན་ས་སྙེ་མོའི་ནང་བཟང་རི་རྨེའུ་ཚང་ཞེས་མིང་ཐོགས་ཡོད། 

			སླར་ཡང་ནག་ཆུའི་སྐོར་མུ་མཐུད་ནས་ཞུ་རྒྱུ་ཡིན། ཕྱི་ཟླ་ལྔ་པའི་ཚེས་ཉེར་གཅིག་ཉིན་ནག་ཆུའི་ཕྱིར་སྡོད་བོད་རིགས་སྣེ་ལན་པ་དོན་འགྲུབ་དང་དོན་འགྲུབ་དགྲ་འདུལ་ཟེར་བ་མི་གཉིས་འདུག་པ་ཁོང་གཉིས་ནི་རང་བཞིན་དང་སྦྱངས་པའི་ཤེས་ཚད་གང་ཡང་མེད་པའི་མི་གླུད་འདྲ་བོ་གཉིས་དང་། གཞན་ཡང་ཨ་ནམ།  ཤེས་རབ་འོད་ཟེར། (གེ་མོ་དམར་སྒོ།) དར་མ་པུའུ་ཀྲང་བཅས་མཉམ་འཛོམས་སར་ཡོངས་འཛིན་རིན་པོ་ཆེས་དོན་ཚན་གསུམ་གསུངས་སོང་། ༡༽ བོད་ཀྱི་ཆོས་དོན་སློབ་གྲྭ་ཆེན་མོའི་ནང་བོན་གྱི་སློབ་ཚན་དང་། དགེ་རྒན་རང་སྐྱ་ཐུབ་པ་འཇོག་ཐབས་དང་། ༢༽ སྤྱིར་དགོན་པ་ཁག་གི་ནང་སློབ་གཉེར་བ་རྣམས་ལ་ལྟོ་གོས་འཛིན་ཆས་སོགས་ཀྱི་རྟེན་རྩ་གནང་ཐབས་དང་།  ༣༽ རང་གི་ལས་ཀ་ཐུབ་མིན་གྱིས་དགོན་པའི་ཟས་གོས་ལ་ཁ་གཡར་ནས་ཀུན་སྤྱོད་གང་བྱུང་བྱེད་མི་རྣམས་མི་འགྲིག་པའི་ཚུལ་སོགས་གསུངས་སོང་། དེ་ནས་དོན་འགྲུབ་དང་དར་མ་པུའུ་ཀྲང་སོགས་ཀྱིས་ཡོངས་འཛིན་རིན་པོ་ཆེར་ཆོས་དད་རང་མོས་ཡིན་ཚུལ་དང་། ཆོས་ཕྱོགས་ཀྱི་བྱེད་སྒོ་གང་བྱས་ནའང་འགྲིག འོན་ཀྱང་མི་དམངས་ཀྱི་དངོས་རྫས་འབུལ་བ་རྣམས་འཁྱེར་ན་མི་འགྲིག་པའི་ཚུལ་ཞུས་སོང་། 

			ལས་བྱེད་པ་མང་ཆེ་བ་ནི་རང་ཆོས་གང་ཡིན་པ་དེར་ཞེན་ཁོག་ཡོད་པ་ཙམ་ལས། དེར་དད་མོས་ཡིད་ཆེས་གནང་མཁན་ཉིན་སྐར་ལྟ་བུ་རེད། གཞན་གྲོང་གསེབ་ཀྱི་མི་མང་རྣམས་ལས་ཕལ་ཆེ་བས་ཆོས་ལ་བློ་རྩེ་གཉིས་མེད་པར་དད་པ་བྱེད་ཀྱི་འདུག ན་གཞོན་ལོ་ཉེར་ལྔ་མན་ཆད་ཕལ་ཆེ་བས་ཆོས་ལ་མོས་གུས་འདུག་ཀྱང་ཕྱག་འབུལ་ཚུལ་དང་གུས་འདུད་བྱེད་སྟངས་ཚད་ལྡན་ཤེས་མཁན་ཉུང་ཤས་ལས་མི་སྣང་། ན་གཞོན་མང་པོ་ཞིག་གིས་ནི། ལྷ་རྫས་མཆོད་རྫས་ཀྱི་མིང་ཙམ་ཡང་ཤེས་མཁན་དཀོན་པོ་འདུག ནག་ཆུ་ས་གནས་ཀྱི་དཔེ་ཚོང་ཁང་ནང་བརྒྱ་ཆ་དགུ་བཅུ་རྒྱ་ཡིག་ཐོག་བྲིས་པའི་དེབ་ཤ་སྟག་འདུག དེ་གའི་སློབ་ཕྲུག་རྒན་གྲས་རྣམས་ཀྱང་རྒྱ་བོད་གཉིས་ཀྱི་ནང་ནས་རྒྱ་ཡིག་གནས་ཚད་མཐོ་བ་དང་བོད་ཡིག་གནས་ཚད་དམའ་བ་འདུག དེ་ནི་སློབ་གྲྭ་ཁག་གི་ནང་བོད་ཡིག་ཤས་ཆུང་བ་དང་རྒྱ་ཡིག་ཤས་ཆེ་བར་སློབ་པའི་རྐྱེན་གྱིས་ཡིན་པར་ཞུ་མ་དགོས་པ་རེད། 

			ཕྱི་ཟླ་ལྔ་པའི་ཚེས་ཉེར་དྲུག་ཉིན་ང་ཚོ་དཔོན་གཡོག་གསུམ་དང་སྐམ་ཚང་བླ་ཆུང་བསོད་ནམས་རིན་ཆེན་བཅས་འགྲུལ་འཁོར་ནང་ནག་ཆུ་ནས་ཐོན་ཏེ། དགོང་མོ་ཕྱག་ཚོད་ལྔ་པ་ཡས་མས་སོག་རྫོང་དུ་འབྱོར། དགོང་མོ་མགྲོན་ཁང་ཞིག་ནང་བཞུགས་སྐབས་བོད་རིགས་ལས་བྱེད་པ་ཚོས་མཚན་མོ་མཇལ་བ་ལས་ཉིན་མོ་མཇལ་ན་འཇིགས་སྣང་དོགས་པ་བྱེད་ཀྱི་འདུག ཕྱི་ཉིན་ཕྲན་ཚོ་སོག་ཟམ་བརྒལ་ཏེ་གཡོན་ཕྱོགས་ནས་ཡར་འབྲོག་ཤོག་ཀླུ་ཕུག་དགོན་ལ་བསྐྱོད་ལམ་དུ་ཕྲན་ཉེ་གཏུག་ཆེད་ལམ་བར་མར་བབས་ཏེ། ཨ་ཞང་བུ་དར་དང་ཨ་སྲུ་ནོར་དཔལ་སོགས་དང་ཐུག ཧོར་གྱི་གྲོང་གསེབ་ནང་ཟས་གོས་ཀྱི་མཐུན་རྐྱེན་འགྲིག་ཙམ་ལས་རྒྱུན་སྤྱོད་ཀྱི་མཁོ་ཆས་གཞན་གང་ཡང་མེད་པར་མ་ཟད། སྤྱི་ལ་སློབ་གྲྭ་དང་སྨན་ཁང་ཙམ་ཡང་མི་འདུག ཚེས་ཉེར་བརྒྱད་ཉིན་ཕྲན་ལྷུན་གྲུབ་མཉམ་དུ་རྟ་ཐོག་ཁྲག་རྫི་ལ་དང་ཅུང་ཚང་ལ་གཉིས་བརྒྱབ་སྟེ་ཡོག་ཡར་འབྱོར། 

			དེ་ནས་ཡོག་ཆུ་དང་གླེན་ཆུ་གཉིས་བརྒལ་བས་ས་སྨུག་ཐང་གི་དཀར་རྩ་ཚང་ནང་ཕྲན་གྱི་ཨ་ཡི་དང་ཞང་པོ་རྣམས་མཇལ་འཕྲད་བྱུང་སོང་བས་ཁོང་ཚོར་བརྗོད་མི་ཤེས་པའི་སྤྲོ་ཚོར་བྱུང་སོང་། ཕྱི་ཉིན་ཞང་པོ་ཚེ་དབང་མཉམ་དུ་རྟ་ཐོག་སྤང་ཡུ་ལ་བརྒྱབ་སྟེ། དགོང་མོ་ཀླུ་ཕུག་དགོན་ལ་འབྱོར། དགོན་པ་སྔར་རིག་གནས་གསར་བརྗེའི་སྐབས་རྩ་བརླག་བཏང་ཟིན་འདུག་ཀྱང་། དེང་སང་གང་འཚམས་བཞེངས་གྲུབ་འདུག

			ཕྲན་གྱི་༡༩༨༦ལོའི་ཉིན་དེབ་སྣང་གསལ་མེ་ལོང་ནང་གསལ་བ་ལྟར་ན། དེང་སང་བླ་སྤྲུལ་དགེ་འདུན་པ་བསྡོམས་སུམ་ཅུ་སོ་བརྒྱད་འདུག ཚེས་སོ་གཅིག་ཉིན་དགོན་པའི་གྲྭ་གཞོན་བཅུ་བདུན་གྱིས་ཡོངས་འཛིན་རིན་པོ་ཆེའི་སྐུ་མདུན་ནས། གཙང་གཙུག་གི་སྡོམ་ཁྲིམས་ཞུས་པའི་ཁོངས་སུ་རྒྱལ་སྲས་སྟོབས་རྒྱལ་པོ་(༡༩༥༤ལ་འཁྲུངས།)དང་། རག་ཤི་རྟོགས་ལྡན་གྱི་ཚ་བོ་དྲི་མེད་སྙིང་པོ་དང་ཀུན་གསལ་སྙིང་པོ་གཉིས་ཀྱང་ཡོད། འདི་ཉིན་ཕྲན་ནས་བཤད་གྲྭ་གསར་འཛུགས་ཀྱི་བཅའ་ཁྲིམས་དང་། དབྱར་དགུན་གྱི་དུས་འཆར་དང་། སློབ་ཚན་གྱི་གཞུང་སོགས་ཀྱི་འཆར་གཞི་ཡིག་ཐོག་ཏུ་བཀོད་ནས། རག་ཤི་རྟོགས་ལྡན་དྲི་མེད་གཡུང་དྲུང་མཆོག་ལ་སྤྱན་འབུལ་ཞུས། 

			དེང་སང་ཧོར་འབྲོག་ཤོག་ནང་དགོན་པ་གཙོ་བོ་ཀླུ་ཕུག་དགོན་ཆགས་བསྡད་འདུག སྔོན་ཧོར་སྤྱི་ཁྱབ་རྒྱལ་པོའི་སྐུ་དུས་སུ་ཁོང་གི་བླ་མཆོད་བཞུགས་གནས་དང་རྟེན་དགོན་གཙོ་བོ་ཨ་དཀར་དགོན་ཡིན། དགོན་འདི་ཡི་དབུ་ཡི་བླ་མཆོད་གཙོ་བོ་ནི་ཧོར་གྱི་སྔགས་ཆེན་བཅུ་གཉིས་དང་། གཞན་ཡང་ནང་བློན་སྨུག་པོ་ཆེ་བརྒྱད། ཕྱི་བློན་རག་པ་ཆེ་བཞི། དེ་བཞིན་ཕྱག་མཛོད་དང་། གཉེར་པ། དྲུང་ཡིག གསོལ་དཔོན་དང་། གཟིམས་དཔོན་བཅས་ཡོད་པར་མ་ཟད། ཆུ་མཐུང་བརྒྱ་དང་བརྒྱད་ཅུ་ཟེར་བའི་སྐུ་སྲུང་དང་། མངགས་གཏོང་སོགས་ལ་དགོན་པའི་ཕོ་ཉ་མི་གྲངས་བཅུ་ཕྲག་ཁ་ཤས། གཞན་ཡང་ནོར་དཔོན་དང་། རྟ་དཔོན། ནང་གཡོག་མ་བྱན་དང་ཆུ་ལེན། ཡོས་འཐག་བྱེད་མི་ནང་གཡོག་བཅུ་ལྷག་ཡོད་པར་བཤད།(༡༡) དེ་ཡང་ཧོར་གྱི་སྔགས་ཆེན་བཅུ་གཉིས་ནི་གཤམ་གསལ་ལྟར་ཡིན། 

			༡༽ གཙོ་བོ་གཙང་ཚ་སྦ་གནམ།(གྲོང་མིང་།) སྔགས་ཆེན་བཀྲ་ཤིས་བསྟན་མཆོག ཁོང་རྒྱལ་སྲས་དང་དུས་མཉམ།(རྒྱལ་སྲས་བསོད་རྒྱན་མིན་ནམ་སྙམ།) འདི་ཡི་སྔགས་རྒྱུད་དེང་སང་ཆད་ནས་མེད། 

			༢༽  ཙག་སྡོམ་གཙང་ཚ།(གྲོང་མིང་།) སྔགས་ཆེན་གཙང་ཚ་གཡུང་ཤེས་ཡིན། ཁོང་ཡང་སྔགས་ཆེན་དང་པོ་དང་དུས་མཉམ། ཁོང་གི་སྲས་རྒྱུད་ལྷ་དབང་སོགས་སྲས་དང་། སྲས་མོ་འགའ་ཤས་དེང་སང་ཙག་སྡོམ་ནང་བཞུགས་ཡོད། 

			༣༽ གླང་ཁྱིམ་གཙང་ཚ།(གྲོང་མིང་།) སྔགས་ཆེན་གསང་སྔགས་བདུད་འདུལ། དེང་སང་བཞུགས་ཡོད། ཁོང་ལ་ཚ་བོ་ཙམ་ལས་སྲས་རྒྱུད་མེད།

			༤༽  བན་གསར་སྔགས་པ་མགོན་རྣམ། ཁོང་ལ་ག་སྟུག་སོགས་སྲས་དང་། སྲས་མོ་འགའ་ཤས་ཡོད་པ་རྣམས་དེང་སང་སྐམ་གཞུང་ལ་བཞུགས་ཡོད། 

			༥༽ དྭང་ར་སྔགས་པ་ཀླུ་རྒྱལ། ཁོང་གི་སྲས་ལ་སྔགས་པ་གཅིག་བྱུང་བ་དེ་དང་། བྲུ་སྔགས་པ་གཅིག་བྱུང་བ་དེ་དང་། བྲུ་སྔགས་པ་བསྟན་པ་དབང་རྒྱལ་གཉིས་ཀྱིས་༡༩༤༧ཡས་མས་སུ་ཧོར་རྒྱལ་སྲས་ལ་གསར་བོན་སྤྱོད་མི་ཐུབ་ཞུས་པའི་རྐྱེན་གྱིས་རྒྱལ་སྲས་མ་གཉེས་ནས་ཁོང་གཉིས་སྔགས་ཆེན་གྲས་ནས་ཕྱིར་བཏོན་པའི་ལོ་རྒྱུས་བཤད་སྲོལ་འདུག 

			༦༽ བྲུ་སྔགས་པ་བསྟན་པ་དབང་རྒྱལ། ཁོང་དེང་སང་འཚོ་གཞེས་ཡིན། ཁོང་ཕྱིས་སུ་སྔགས་ཆེན་གྲས་ནས་བཏོན་པར་ཞུས་ཟིན།

			༧༽ སྟག་ཚེ་སྔགས་པ་བུ་བསྟན། ཁོང་དེང་སང་འཚོ་གཞེས་ཡིན་པ་དང་སྲས་རྒྱུད་ཀྱང་མ་ཆད་པར་ཡོད།

			༨༽ སེ་རོལ་སྔགས་པ་བོན་མཆོག(༡༩༨༦ལོར་འདས།) ཁོང་གི་སྲས་རྣམ་དག་དེང་སང་བྲ་འོ་ཤང་ནང་ཡོད། 

			༩༽ བྲ་འོ་ཚེ་རིང་བོན་དར། བཞུགས་གནས་བྲ་འོ་ཤང་ནང་ཡིན། ཁོང་ལ་སྲས་མོ་བཀྲ་ཤིས་གཡུ་མཚོ་ལས་སྲས་མེད། ༡༩༤༧རྗེས་སུ་སྔགས་ཆེན་འགའ་ཤས་ཕྱིར་བཏོན་པའི་རྗེས་བཀོད་པ་ལས་དེ་སྔོན་མེད། 

			༡༠༽ ཁམས་གཟུང་སྐྱབས།(༡༩༨༤ལོར་འདས།) ཁོང་གི་སྲས་གེ་ཁོད་དེང་སང་རྐྱང་འཐིང་ནང་བཞུགས་ཡོད། 

			༡༡༽ ལྷོ་བ་བོན་རྒྱལ།(༡༩༥༨ལོར་འདས།) ཁོང་གི་སྲས་རྒྱུད་ལྷུན་འགྲུབ་དང་། སྲས་མོ་རྣམས་དེང་སང་གླེན་སྣེ་ཤང་ནང་བཞུགས་ཡོད།

			༡༢༽ གཙང་ཚ་མཚམས་རྒྱས།(༡༩༥༨སྐོར་གྲོངས།)

			གོང་གི་བཅུ་གཅིག་པ་ལྷོ་བ་བོན་རྒྱལ་ཕྱིས་སུ་རྒྱལ་སྲས་ཀྱི་གསར་བསྐོས་གནང་གྲས་ཡིན། ཁོང་གི་སྲས་རྒྱུད་དེང་སང་བཞུགས་ཡོད། གོང་དུ་སྔགས་ཆེན་བཅུ་གཉིས་སྐོར་ཞུས་པ་འདི་རྣམས་ཕྲན་ལ་ཙག་སྡོམ་གཙང་ཚ་ལྷ་དབང་(༡༩༣༤ལ་འཁྲུངས།)གིས་ངག་ལམ་ནས་གང་བཤད་ཐོས་པ་་རྣམས་འདིར་བཀོད་པ་ཡིན། གོང་དུ་ཞུས་པའི་སྔགས་ཆེན་ལོ་རྒྱུས་ནང་འགའ་ཤས་སྔ་མོ་ནས་ཡོད་པ་དང་། འགའ་ཤས་ཕྱིས་སུ་བྱུང་བ་འཁྲུག་ཅན་དུ་གསུངས་པ་བཞིན་བཀོད་ཡོད། སྔགས་ཆེན་བཅུ་གཉིས་ཀྱི་སྐོར་འདི་རྒན་པའི་ངག་རྒྱུན་ཙམ་ལས་ཡིག་ཐོག་ཏུ་འཁོད་པ་ཆེར་མ་མཐོང་སྟབས་འདིར་དགོད་རྒྱུར་གལ་ཆེན་ཡིན་པར་བསམ།

			ཡང་ཁོང་གིས་༡༩༤༧ཡན་ཆད་ཁོ་ནར་བཞུགས་པའི་སྔགས་ཆེན་གྱི་མཚན་ཐོ་གསུངས་པ་གཤམ་གསལ་ལྟར་ཡིན། 

				༡༽ གཙང་ཚ་སྦ་གནམ་གྱི་སྔགས་ཆེན་ཚེ་རིང་དབང་བཙན།

				༢༽ ཙག་སྡོམ་གཙང་ཚ་གཡུང་ཤེས།

				༣༽ གླང་ཁྱིམ་གཙང་ཚ་བསམ་དགའ།

				༤༽  བན་གསར་སྔགས་པ་མགོན་གནམ།

				༥༽ སེ་རོལ་སྔགས་པ་བོན་མཆོག

				༦༽  དང་ར་སྔགས་པ་ཀླུ་རྒྱལ།

				༧༽ དམི་(དམུ་)ནག་སྔགས་རྒན་ཨ་གསལ།

				༨༽ དཀར་རྩ་མཁས་བརྟན། 

				༩༽ བྲུ་སྔགས་པ་བསྟན་པ། 

				༡༠༽ གཙང་ཚ་སྔགས་པ་དགེ་ལྷ།

				༡༡༽ སྲོག་རུ་བོན་མཆོག

				༡༢༽ འདི་ཁོང་ལ་གསུང་རྒྱུ་མི་འདུག

			ཧོར་སྤྱི་ཁྱབ་ཀྱི་སྤྱི་རིམ་ཆེན་མོའི་སྐབས་རྐྱང་འཐིང་ཁར་ཧོར་གྱི་ཁྲི་འདུས་སྟོང་ཤོང་ཟེར་བའི་སྦྲ་ཆེན་ཕུབ་སྟེ། ཁྲོ་ཕུར་གྱི་སྒྲུབ་ཆེན་མཛད་པའི་དུས་སྔགས་ཆེན་བཅུ་གཉིས་མཉམ་འཛོམས་ཀྱིས་སྔགས་འཛབ་རྒྱུན་མི་ཆད་པ་བྱེད་སྲོལ་ཡོད་འདུག སྤྱི་རིམ་གྱི་ཆེད་ཨ་རྫ་བེ་སོག་ནས་བུལ་ཁྲལ་དང་རེ་ཁྲལ་བསྡུས་ནས། རེ་དེ་དག་སྦྲ་ཆེན་གྱི་ཆེད་དང་བུལ་ཏོག་ཞིང་པ་རྣམས་ལ་གསོལ་རས་གནང་ཆེད་ཡིན།

			ཡོངས་འཛིན་རིན་པོ་ཆེ་ཀླུ་ཕུག་དགོན་དུ་བཞུགས་རིང་རག་ཤི་རྟོགས་ལྡན་དྲི་མེད་གཡུང་དྲུང་གིས་རིན་པོ་ཆེ་ལ་བཀའ་དབང་ཕུལ་བ་ཁག་གི་ཐོ་གཤམ་གསལ། ཁྲོ་བོ་རོལ་པའི་བཀའ་དབང་དང། གསང་མཆོག་རིག་པ་ཁུ་བྱུག་གི་བཀའ་དབང་། དབལ་འབར་སྟག་སླག་ཅན་གྱི་དྲག་སྔགས་དབལ་མོའི་བཀའ་དབང་། ཁྲོ་བོ་ལྷ་རྒོད་ཐོག་པའི་བཀའ་དབང་། (གཤེན་ལུགས་ཞི་ཁྲོ་)བཅས་ཕུལ་སོང་། ཡོངས་འཛིན་རིན་པོ་ཆེས་རག་ཤི་རྟོགས་ལྡན་ལ་ཕར་གསང་བ་དབྱིངས་རོལ་གྱི་བཀའ་དབང་གནང་བ་དང་།  གཞན་ཡང་ཡོངས་འཛིན་རིན་པོ་ཆེས་སྟོབས་རྒྱལ་པོའམ་མཆོག་ལེགས་རྒྱ་མཚོ་(རབ་བྱུང་མཚན་)ལ་གསོལ་འདེབས་ཀྱང་བསྩལ་གནང་སོང་། 

			སྟོབས་རྒྱལ་པོ་ཧོར་གྱི་རྒྱལ་རྒྱུད་ཡིན་སྟབས། འདིར་ཧོར་གྱི་སྐོར་ཅུང་ཟད་ཞུས་ན། ཧོར་ཚོ་སོ་དགུའི་ལོ་རྒྱུས་མདོར་བསྡུས་ནང་(༡༣)ཧོར་འཇིང་གིར་རྒྱལ་པོའི་རྒྱུད་(ཡོན་རྒྱལ་རབས་ཀྱི་རྒྱལ་ཐོག་དགུ་པ།)ཐོག་མི་མུར་གྱི་སྐུ་མཆེད་ཆུང་བ་གུ་རོན་ཨོ་ལོན་ཐེའི་ཇི་ཟེར་བ་དེ་ངོ་འཁོར་རྟ་པ་བདུན་(ཨ་ཆེན་འཐོར་བ་སྐྱ་བདུན་ཟེར།)སོག་ཡུལ་ནས་བོད་ཡུལ་ཡོང་སྐབས་སྒས་དམར་ཐང་(འབྲོག་ཤོག་ནང་)དུ་ལུས། ཡུལ་དེའི་བུ་མོ་དང་གཉེན་བསྒྲིགས་ནས་གཞིས་ཆགས། དེ་དག་གི་རྒྱུད་པ་ཧོར་རྒྱལ་རབས་དང་པོ་ཀུན་ལས་རྒྱལ་ནས། ཚེ་དབང་ལྷ་རྒྱལ་(༡༩༠༥ལ་འདས།)བར་ཧོར་གྱི་རྒྱལ་རབས་བཅུ་དགུ་སོང་། ཚེ་དབང་ལྷ་རྒྱལ་གྱི་སྲས་ཧོར་རྒྱལ་སྲས་བསོད་ནམས་རྒྱལ་མཚན་ཡིན། ཁོང་ལ་བཙུན་མོ་ཉི་འོད་དང་། ཟླ་འོད་གཉིས་ཡོད་པའི་དང་པོ་ཉི་འོད་ལ་སྲས་གསུམ་ཡོད་པ་འདི་ལྟར་རོ།(༡༤) །

			༡༽ གཡུང་དྲུང་རྒྱལ་བ།(༡༩༣༦ལ་འཁྲུངས།) ཁོང་དེང་སང་ནག་ཆུ་ཆབ་གྲོས་ནང་གོ་གནས་ཅན་ཞིག་ཡིན་པར་བཤད། 

			༢༽ པ་ཏ། ཁོང་དགུང་ལོ་བཅོ་བརྒྱད་ཡས་མས་ལ་འདས། 

			༣༽ ནམ་མཁའི་སྙིང་པོ།(ལུག་ལོ་༡༩༤༣ ལ་འཁྲུངས།) (ནམ་མཁའི་སྟོབས་རྒྱལ།) (དཀར་རུ་དཔོན་ཡིན།)

			གཉིས་པ་ཟླ་འོད་ལ་སྲས་དང་སྲས་མོ་གསུམ་ཡོད་པ་འདི་ལྟར།

			༡༽ སྟོབས་མཆོག་དབང་ལྡན།(༡༩༥༣ལ་འཁྲུངས།)

			༢༽ སྟོབས་མཆོག་རྒྱལ་པོའམ་མཆོག་ལེགས་རྒྱ་མཚོ།(༡༩༥༤ལ་འཁྲུངས།) ཁོང་ངམ་ཡང་ན་ཞུ་བླ་སྐལ་བཟང་གཡུང་དྲུང་གང་རུང་ཞིག་ཀླུ་ཕུག་དགོན་པའི་དབུ་བླ་བསྐོ་འཆར་རེད་འདུག སྲས་མོ་བྱམས་སྒྲོན་བཅས་ཡིན། 

			ཧོར་ཚོ་ཡོངས་ལ་བོན་དགོན་སོ་བརྒྱད་དང་། བན་དགོན་ཏེ་བཀའ་དགེ་རྙིང་གསུམ་གྱི་དགོན་པ་བཞི་བཅུ་བཅས་བསྡོམས་དགོན་ཁག་བདུན་ཅུ་དོན་བརྒྱད་ཡོད་ཅེས་བོད་རང་སྐྱོང་ནག་ཆུ་ས་ཁུལ་རིག་སློབ་ཅུས་ཀྱིས་བསྒྲིགས་པའི་༼བྱང་ཐང་།༽ ༡༩༨༥།༨ ཤོག་གྲངས་༩༤ནང་གསལ་ཡང་།  འདི་ནི་རྣ་བར་མི་འགྲོ་བའི་གཏམ་སྟེ། ཁྱུང་པོ་སྟོད་སྨད་གཅིག་པོ་ལ་བོན་དགོན་ཆེ་ཆུང་བཞི་བཅུ་ཞེ་བདུན་ལྷག་ཡོད་པ་རྒན་རབས་རྣམས་ཀྱིས་ཞལ་སྔ་ནས་གསལ་བར་ཐོས། དེར་ཡོངས་གྲགས་སུ་ཆེ་བ་སྟོད་དགོན་དྲུག་དང་སྨད་དགོན་དྲུག་བཅས་ཡོད་པ་གཤམ་དུ་གསལ།

					སྟོད་དགོན་དྲུག		སྨད་དགོན་དྲུག

				༡༽ སྟེང་ཆེན་དགོན།			༡༽ ཝ་གེ་དགོན།

				༢༽ ཀ་ལེགས་དགོན།			༢༽ སྦྲ་དགེ་དགོན།

				༣༽ ཀོ་དགོན།				༣༽ ལྗང་ཤོད་བོན་དགོན།

				༤༽ གཡུང་དྲུང་དཔལ་རི།		༤༽ ཟླ་ཤེལ་(གཤིས་)དགོན།

				༥༽ འཕར་ཆེན་དགོན།		༥༽ ཤིང་རོང་ནར་དགོན།

				༦༽ རི་དམར་སྨན་རྒྱས་དགོན། 	༦༽ ཤིང་རོང་བེས་དགོན།

			རྩེ་དྲུག་དགོན་ནི་སྨད་དགོན་དྲུག་གྲས་བརྩི་དགོས་མིན་མི་ཤེས་ཀྱང་། དེང་སང་ཁྱུང་པོ་ནང་བོན་དགོན་ཆེ་གྲས་ཡིན།

			༡༩༤༢ལོར་(༡༥)བོད་སྡེ་པ་གཞུང་ནས་ཧོར་ཚོ་སོ་དགུ་རྫོང་ཁག་དྲུག་(༡༦)ཏུ་བགོས་པའི་ནང་ནས་སྦྲ་ཆེན་རྫོང་དེ་སྔོན་ཧོར་གྱི་རྒྱལ་པོ་བཞུགས་པའི་གནས་ཡིན། དེ་ཡི་ཉེ་འགྲམ་རྐྱང་འཐིང་ཁ་ཡང་རྒྱལ་པོའི་ཕོ་བྲང་ཡིན་པར་བཤད། དེར་དེང་སང་ལྷ་ཁང་ཞིག་ཤུལ་ཙམ་ལས་ལྷག་མི་འདུག དེ་ཡི་གཡས་གཡོན་དུ་གྱང་གི་ཞིག་རོ་རྒྱ་ཆེར་སྣང་། སྔོན་དུས་སུ་འབྲོག་ཤོག་ནང་གྱང་ཁང་འདི་དང་རྫོང་སོ་སོ་ཙམ་ལས། གཞན་མང་པོ་ཡོད་ཚོད་མི་འདུག་ཀྱང།  དེང་སང་འབྲོག་པ་ཕལ་ཆེ་བས་དགུན་མཚེར་ལ་གྱང་ཁང་བརྡུངས་འདུག སྔོན་གྱི་སྦྲ་ཆེན་རྫོང་ལ་དེང་སང་སྦྲ་ཆེན་ཆུས་(༡༧)དང་དེའི་འོག་ཤང་བཞི་བགོས་(༡༨)འདུག དེང་སང་སྦྲ་ཆེན་རྫོང་ངམ་ཞན་ནི་ཡེ་ཐ་ནང་མར་སྤོས་ཏེ་དེ་ལ་ཆུས་(༡༩)བདུན་བཞག་འདུག 

			ཀླུ་ཕུག་དགོན་གྱི་རྟེན་གསུམ་གལ་ཆེ་བ་རྣམས་བརྙན་དཔར་བླངས་པའི་ཐོ་གཤམ་གསལ། ཤེས་རབ་བྱམས་མ་ས་ཏྲིག་ཨེར་སངས་ཀྱི་སྐུ་དང། ཚེ་དབང་རིག་འཛིན་གྱི་སྐུ། རྣམ་པར་རྒྱལ་བའི་སྐུ། དབལ་གསས་སྐུ།(ཁྲོ་བོ་རྒྱབ་སྤྲད།) སྟག་ལའི་སྐུ། མུ་ཟི་གསལ་བཟང་གི་སྐུ། གཤེན་ཆེན་ཀླུ་དགའི་(༩༩༦།༡༠༣༥)གཏེར་ཕུར། གཏེར་ཕུར་འདི་བོན་ཞིག་ཁྱུང་ནག་གམ་གཤེན་སྒོམ་ཞིག་པོས་(༡༡༠༣།༡༡༨༣)ཟབ་གཏེར་བཞེས་པར་གྲགས། གཡུང་དྲུང་བཀོད་ལེགས་མཆོད་རྟེན། སྲིད་རྒྱལ་དྲེའུ་དམར་སྐུ། ཨ་བསྭེའི་སྐུ། ཡེ་ཤེས་དབལ་མོའི་སྐུ།(རྒྱབ་ཡོལ་གསར་པ་ཡིན།) མཉམ་མེད་ཆེན་པོའི་སྐུ། རྒྱལ་བ་རྒྱ་མཚོའི་ཐང་ཀ། ཀུན་རིག་ཐང་ཀ། རྣམ་འཇོམས་ཐང་ཀ  རྣམ་རྒྱལ་མཆོད་རྟེན་བཅས་མཇལ་ཏེ་དཔར་བླངས། 

			ཕྱི་ཟླ་དྲུག་པའི་ཚེས་བཞི་ཉིན་ཀླུ་ཕུག་དགོན་ནས་མར་གཡམ་ཐ་ལ་འབྱོར། ཕྱི་ཉིན་གཡས་གཡོན་གྲོང་གསེབ་པ་མི་གྲངས་༥༠༠སྐོར་ལ་ཡོངས་འཛིན་རིན་པོ་ཆེས་དུ་ཏྲི་སུ་ཡི་གཤིན་བྱང་དང་གསོན་བྱང་གི་བཀའ་དབང་གནང་། སྐབས་དེར་མི་སེར་རྣམས་ཀྱིས་གཤིན་པོའི་མཚན་ཐོ་བཀོད་དེ་གཤིན་བྱང་སོགས་མཛད། དབང་ཡོན་སོགས་བྱུང་རིགས་གཙང་སྨན་རིའི་དགོན་དུ་རྟེན་བཞེངས་ཀྱི་མ་རྩར་བསྩལ་གནང་སོང་།

			ཚེས་དྲུག་ཉིན་གཡམ་ཐ་ནས་མུག་མདའ་བར་འགྲུལ་འཁོར་དང་། དེ་ནས་ཡར་མུག་ཆུ་བརྒྱུད་ནས་ཨ་ཀྲོང་རི་ཁྲོད་བར་སྐྱ་མི་ཉེར་གཉིས་ཀྱིས་བསུ་བ་ཞུས་ཏེ་ཕེབས་ལམ་དུ་དྲུག་ཅུའི་འབྲོག་སྡེ་རྣམས་ཀྱིས་བསང་དང་སྤོས་ཀྱི་དུད་པས་ཁྱབ་པར་བྱས་ཏེ་ལམ་འོག་ནས་ཡོངས་འཛིན་རིན་པོ་ཆེ་ལ་གུས་ཕྱག་འབུལ་བཞིན་འདུག 

			རི་ཁྲོད་དུ་འབྱོར་བ་དང་དགོན་དེའི་དབུ་བླ་ཚུལ་ཁྲིམས་དགེ་བ་(ཚུལ་ཁྲིམས་དགའ་བ།)བེ་རི་རྟོགས་ལྡན།(༡༩༡༠ལ་འཁྲུངས།)མར་ཕེབས་བསུར་བཅར་བྱུང་། ཕྱི་ཉིན་ཧོར་དྲུག་ཅུའི་སྡེ་ཕལ་ཆེ་བ་ལ་མཉམ་མེད་བླ་སྒྲུབ་ཀྱི་བཀའ་དབང་གནང་།  གཞན་ཡང་སྐབས་དེར་བཤད་གྲྭ་གསར་འཛུགས་ཀྱི་རྟེན་འབྲེལ་གནང་བའི་སྐབས་ཡོངས་འཛིན་རིན་པོ་ཆེས་དཔེ་ཁྲིད་དང་བཀྲ་ཤིས་དར་དཀར་བཅས་བསྩལ་གནང་། དགོན་པ་འདི་སྔར་དུས་འགྱུར་གོང་མེད་ཀྱང་། ཕྱིས་སུ་གསར་པ་བཏབ་གནང་མཛད་པ་རེད། འདི་ཡི་ཉེ་འཁོར་དུ་ཡོད་པའི་ཕུར་ནག་དགོན་ཡང་ཉམས་གསོ་གནང་འཆར་རེད་འདུག 

			ཚེས་བརྒྱད་ཉིན་མར་ཀ་ཀོད་ཆུས་ལ་ཕེབས་ཏེ་བཞུགས། ཚེས་དགུའི་ཉིན་ཡེ་ཐ་ནང་སྤ་ཚང་དགོན་ལ་འབྱོར། འདི་ཡི་ཉེ་འགྲམ་དུ་སྦྲ་ཆེན་ཞན་ཆགས་ཡོད། དུས་ངན་སྐབས་དགོན་པ་རྒྱ་ཡིས་རྩ་གཏོར་བཏང་འདུག་ཅིང་དེང་སང་ཉམས་གསོའི་ལས་འགུལ་བགྱིད་བཞིན་པ་དང་སྒྲུབ་ཁང་སོགས་ཁང་པ་ཁ་ཤས་གྲུབ་འདུག དགོན་པའི་ཉེ་འགྲམ་ལ་ཆུས་ཀྱི་ལས་ཁུངས་དང་། མི་སེར་རྣམས་གཞིས་ཆགས་སུ་བཅུག་འདུག་པ་དེས་དགོན་པ་རྒྱ་བསྐྱེད་གཏང་རྒྱུར་ས་བཀོད་དཀའ་ངལ་ཆགས་བསྡད་འདུག དགོན་ནང་བླ་གྲྭ་བསྡོམས་ཉེར་གཉིས་འདུག་པའི་ནང་ནས་ཕལ་ཆེ་བ་རྒན་པ་ཤ་སྟག་རེད། བླ་མ་གཉིས་འདུག་པ་ཤེས་རབ་ཕུན་ཚོགས་རིན་པོ་ཆེ་(ཁ་བོ་རྟོགས་ལྡན་)དང་། ཟླ་བ་རྒྱལ་མཚན་རིན་པོ་ཆེ་(བླ་མ་ཟླ་བ་)གཉིས་ནི། དགོན་པའི་ཕྱི་ནང་གི་འགན་འཁུར་གནང་མཁན་རེད་འདུག བླ་མ་ཟླ་བ་ནི་སྤ་ཚང་གི་གདུང་ལས་འཁྲུངས་པ་ཡིན། དགོན་པའི་ནང་རྟེན་ཉུང་ཤས་ལས་ཕལ་ཆེ་བ་དུས་འགྱུར་སྐབས་རྩ་བརླག་ཕྱིན་སོང་ཟེར། ཡོངས་འཛིན་རིན་པོ་ཆེ་དེར་བཞུགས་རིང་ཁ་བོ་རྟོགས་ལྡན་གྱིས་རིན་པོ་ཆེ་ལ་མི་ནུབ་མཚན་མདོའི་ལྗགས་ལུང་ཕུལ་སོང་། 

			སྐབས་འདིར་འབྲེལ་ཆགས་པ་ཡེ་ཐ་སྟོད་མ་ལུང་དཀར་དགོན་པའི་སྐོར་ཅུང་ཟད་ཞུས་ན།(༢༠) འདི་ལ་དགོན་རབས་གསུམ་གྱི་ལོ་རྒྱུས་ཡོད་པ་སྟེ། དང་པོ་ཧོར་བླ་མ་མུ་ཁྲི་རྒྱལ་བ་ཚུལ་ཁྲིམས་ཀྱིས་ལུང་བཟང་རི་ཁྲོད་དཀར་པོ་ཆགས་བཏབ། ྋགོང་ས་བདུན་པ་བསྐལ་བཟང་རྒྱ་མཚོས་རབ་བྱུང་བཅུ་གཉིས་པའི་ཤིང་འབྲུག་༡༧༢༤ལོར་བོན་ལུགས་ཀྱི་དགོན་གནས་རྒྱུན་འཁྱོང་དགོས་པའི་ཤེ་བམ་གནང་བ་དང་ཧོར་བླ་གཤེགས་རྗེས་ཚུལ་མཐུན་མ་བྱུང་སྟབས་ཉམས་ཞིག་སོང་། དེ་རྗེས་ཡེ་ཐ་བེ་ཧུ་ནོར་བུ་ཚེ་རྒྱལ་དང་། དབུ་རི་ཁང་པའི་བླ་མ་དབྲ་ཁྱུང་རྒྱལ་བ་བསྟན་འཛིན་བཅས་ནས་རབ་བྱུང་བཅུ་བཞི་པའི་ས་འབྲུག་༡༨༠༨ལོར་དགོན་པ་སྤོས་ནས་གཡུ་ལུང་དགོན་ཆགས་བཏབ། ཧོར་སྤྱི་ཚེ་རིང་རབ་བརྟན་ནས་ཡེ་ཐའི་དཔོན་སྡེའི་དགོན་པ་དེ་བླ་ཆུང་སྒེར་པ་བཅུ་གསུམ་གྱི་ནང་ཚན་སྤུ་ལ་བླ་མ་དང་། དབུ་རི་བླ་མ་གཉིས་ཀྱི་དགོན་པའི་བདག་པོ་བླ་མ་དགོས་ལུགས་ཀྱི་བཀའ་གཏན་གནང་།  དེ་རྗེས་རབ་བྱུང་བཅོ་ལྔ་པའི་ས་འབྲུག་༡༩༦༨ལོར་གངས་ཀྱི་སྐྱོན་གྱིས་སླར་ཡང་ཉམས་རྒུད་བྱུང་མཚམས་ས་སྦྲུལ་༡༨༦༩ལོར་ཡེ་དཔོན་ནོར་བུ་ལྷ་མཁར་ལ་ཧོར་སྤྱི་རྣམ་རྒྱལ་དབང་འདུས་ནས་སླར་ཡང་དགོན་པ་ཉམས་གསོ་བྱེད་དགོས་ལུགས་ཀྱི་བཀའ་རྒྱ་དང་དངོས་རྫས་གྱ་ནོམ་པ་གནང་། ལྕགས་རྟ་༡༨༧༠ལོར་སྨན་རི་མཁན་ཆེན་གཡུང་དྲུང་དབང་རྒྱལ་གྱིས་དཔོན་སྡེ་མཉམ་རུབ་གནང་སྟེ་ལུང་དཀར་དུ་དགོན་གནས་གསར་སྐྲུན་མཛད། ༡༩༥༩དུས་ལོག་སྐབས་བླ་གྲྭའི་གྲངས་འབོར་༡༨༠ནས་༢༠༠བར་ཡོད་འདུག དུས་ངན་སྐབས་དགོན་པ་རྩ་གཏོར་ཕྱིན་པས། དེང་སང་སླར་ཡང་ཉམས་གསོ་བྱེད་བཞིན་པ་རེད། 

			༡༩༥༩ལོའི་ནང་བཞུགས་པའི་རྟེན་གཙོ་ཁག་གི་ཐོ་གཤམ་གསལ། 

				༡༽ ཁྲི་གཙུག་རྒྱལ་བའི་སྐུ་མེ་འབར་མ་ཞེས་པ་སྔར་སོག་གཡུང་དྲུང་གླིང་སོག་པོས་གཏོར་སྐབས་མེས་མ་ཚིག་པའི་ཁྲོ་ཆུ་རང་སྒྲིལ་བྱུང་བར་གྲགས།

				༢༽ དུང་དཀར་འཕར་ཆེན། འདི་ཉིད་སྔར་གཡུ་ལུང་དགོན་འཇིག་སྐབས་ལུང་དཀར་དགོན་ལ་རང་བཞིན་གྱིས་བྱུང་བར་གྲགས།

				༣༽ གཤེན་ལྷ་འོད་དཀར་གྱི་སྐུ། ལི་སྐུ་འདི་ཉིད་སེ་གཉན་ཞིག་པོས་བྱང་གནམ་མཚོའི་དོ་ནས་གཏེར་དུ་བཞེས། 

				༤༽ དབུ་རི་བླ་མ་བསྟན་འཛིན་ཕུན་ཚོགས་ཀྱི་དབུ་ཐོད་ལས་བྱུང་བའི་རིང་བསྲེལ་ལྕོག་གའི་སྒོ་ང་ཙམ།

				༥༽ དབུ་རི་བླ་མ་སྐར་མ་རྒྱལ་མཚན་གྱི་ཝ་མ་ནང་གཤིན་འདྲེ་ཡུལ་བཙན་དམ་ལ་བཏགས་པའི་གྲི་མདུད། 

				༦༽ ལྡོང་སྒོམ་བསྟན་པ་ལྷུན་གྲུབ་ཀྱིས་ཕྱུགས་ནད་གློ་ཧོན་དམ་ལ་བཏགས་པའི་གྲི་མདུད། 

				༧༽ ཁྱུང་བླ་ཟླ་སྲས་ཅན་ནས་བྱུང་བའི་དུང་དཀར་འཕར་ཆུང་། འདི་ལ་ཨ་ཡིག་རང་བྱོན་ཡོད། 

			༨༽ གནམ་ཕྱི་གུང་རྒྱལ་གྱི་སྐུ། ལི་མ་སོར་ལྔ་ཙམ་ཡོད། 

			༩༽ དབུ་བླ་ཚུལ་ཁྲིམས་རྒྱལ་མཚན་གྱི་རྟེན་གསུམ་འཛམ་བྷ་ལྷ་ཡི་སྐུ་གཟི་རྡོ་ཅན།

			༡༠༽ འཕར་ཆེན་དུང་དཀར་ཨ་ཡིག་རང་བྱོན།

			༡༡༽ དབུ་རི་བླ་མ་སྐལ་བཟང་བསྟན་འཛིན་གྱི་དབུ་ཐོད་དཔའ་བོ་འབྲུ་ལྔ་(༢༡)རང་བྱོན་ཅན། 

			༡༢༽ དབུ་རི་བླ་མ་ནོར་བུའི་ཐུགས།

			༡༣༽ ཚུལ་ཁྲིམས་རྒྱལ་མཚན་གྱིས་འདྲེ་མོ་དམ་ལ་བཏགས་པའི་གྲི་མདུད།

			༡༤༽ ཐུགས་རྗེའི་འཕྲང་དམར་ལ་འདྲེ་གདོན་དམ་ལ་བཏགས་པའི་ཁབ་མདུད།

			༡༥༽ དབུ་བླ་སྐལ་བཟང་བསྟན་འཛིན་གྱི་སྐུ་གསུང་ཐུགས་རྟེན་རིང་བསྲེལ་གསུམ།

			༡༦༽ རྒྱལ་བའི་བཀའ་དང་། བརྟེན་འགྱུར་སོགས་ཕྱག་དཔེ་རྒྱ་ཆེར་བཞུགས། འདི་རྣམས་ཕྱིས་སུ་ཉམས་ཆག་ཕྱིན་པར་གདོན་མི་ཟ་ན་ཡང་། གནས་ཚུལ་གསལ་ཁ་མ་ཐོས་སྟབས་ཡིག་ཐོག་བཀོད་མ་ནུས། 

			ཕྲན་ཚོ་སྤ་ཚང་དགོན་ལ་ཞག་མ་བཞི་པའི་ཐོག་ཡོངས་འཛིན་རིན་པོ་ཆེས་ཕྲན་དང་པ་ལགས་གཡུང་དྲུང་རྣམ་རྒྱལ་གཉིས་ལ་ཉག་རོང་ནང་སྨོན་རྒྱལ་ལྷ་སྲས་སྐུ་མདུན་དུ་བོན་གྱི་བཀའ་འགྱུར་མགྱོགས་མྱུར་དུ་དཔར་སྐྲུན་ཐུབ་ཆེད་དང་དེ་ལ་བར་ཆད་མི་ཡོང་བའི་འབོད་སྐུལ་གྱི་ཕྱག་བྲིས་གནང་སྟེ་འགྲོ་དགོས་ཞེས་བཀའ་ཕེབས་པས། ཚེས་བཅུ་གཉིས་ཉིན་འགྲུལ་འཁོར་ནང་ཐོན་ནས་སྤུ་ལ་ཁ་པའི་ས་སྡེ་ཐུག དེར་བོན་དགོན་སྤུ་ལ་དགོན་པ་དང་བླ་མ་བསོད་ནམས་མཆོག་རྒྱལ་གྱི་སྲས་སྐལ་བཟང་དབང་གྲགས་དང་བསོད་ནམས་ཡེ་ཤེས་གཉིས་བཞུགས་ཡོད་པར་ཐོས།

			ཉིན་གུང་མཚམས་སུ་ཁྲོམ་ཚང་དུ་འབྱོར། དེར་ཁྲོམ་དཔོན་དགེ་ལེགས་གྲགས་པ་དང་མཇལ་འཕྲད་བྱུང་། ཁོང་གི་ཡབ་ཚེ་བརྟན་གྲགས་པ་ཡིན་འདུག ཁོང་གིས་ཁྲོམ་ཚང་གི་ལོ་རྒྱུས་ཉུང་བསྡུས་གསུངས་གསལ་ལ། དུས་འགྱུར་གོང་ཁྲོམ་ཚང་ཁོངས་ཤོག་ཁག་བཞི་ཡོད་པ་གཤམ་གསལ། ༡༽ ཁྲོམ་ཚང་ཡུལ་པ། ༢༽ ཁྲོམ་ཚང་དྲིལ་རོང་། འདི་གཉིས་དེང་སང་ཆབ་མདོའི་ཁོངས་ཡིན། ༣༽ ཁྲོམ་ཚང་ཐུལ་རྗེ། ༤༽ ཁྲོམ་ཚང་འགག་གང་། འདི་གཉིས་དེང་སང་ནག་ཆུའི་ཁོངས་ཡིན། 

			ཤོག་ཁག་བཞི་དེ་ཤང་ལྔ་ནང་བགོས་པ་འདི་ལྟར།

			༡༽ ཁར་ཚ་ཤང།  ༢༽ སྤ་ཟླ་ཤང་། ཁྲི་མདོ་ཆུས་ཁོངས་ཡིན། ༣༽ ཀོང་སའི་ཤང་། ༤༽ ཡ་ང་ཤང་། འདི་གཉིས་ཡ་ང་ཆུས་ཁོངས་ཡིན། ཀོང་སའི་ཤང་ནང་བོན་དགོན་ཀུན་གྲགས་གླིང་དང་རྨ་རོང་དགོན་གཉིས་ཡོད། ༥༽ འགག་གང་ཤང་། 

				དུས་འགྱུར་གོང་ཁྲོམ་ཚང་ཤོག་བཞི་ལ་རྒན་མ་བཞི་བུ་བརྒྱད་ཡོད། མ་བཞི་ནི། ༡༽ རྒྱ་རི་རྒན་པོ། དེང་སང་ཡང་ཡོད། ༢༽ གླ་རྒན་པོ། དེང་སང་ཡང་ཡོད། ༣༽ གླ་མ་ཎི་ཁ་ར་རྒན་པོ། ༤༽ སྟག་དམར་རྒན་པོ། ཁོང་ལ་བུ་གཉིས་ཡོད་པ་གཅིག་རྒྱ་ཡིས་དམར་གསོད་བཏང་བ་དང་། གཅིག་འཚོ་གཞེས་བཞུགས་ཡོད། 

			སྤྱིར་བཏང་ཁྲོམ་དཔོན་དགེ་ལེགས་གྲགས་པས་ཁྲོམ་ཚང་གི་ལོ་རྒྱུས་འབྲི་བཞིན་འདུག ཕྲན་དེར་འབྱོར་སྐབས་ཤོག་ལྷེ་བཅུ་དྲུག་སྐོར་བྲིས་གྲུབ་པ་རྣམས་དཔར་བླངས། ཁ་ཅིག་གིས་ཁྲོམ་ཚང་དཔོན་ནམ་མཁའ་གྲགས་པའི་(༡༩༦༠སྐོར་བཙོན་ཁང་ནང་གྲོངས།)གདུང་རྒྱུད་ཆད་ནས་མེད་ཟེར། འགའ་ཞིག་གིས་དགེ་ལེགས་གྲགས་པ་ཚེ་བརྟན་གྲགས་པའི་སྲས་མིན། ཁོང་ཁྲོམ་ཚང་དཔོན་ནམ་མཁའ་གྲགས་པའི་སྲས་ཡིན་ཞེས་བཤད་པ་ཡང་ཐོས། གང་ལྟར་དགེ་ལེགས་གྲགས་པའི་སྐུ་ཟླ་ཧོར་ཡེ་ཐ་ནས་ཡིན། ཁོང་ལ་སྲས་གཉིས་ཡོད། ཆེ་བ་གཡུང་དྲུང་བསྟན་དར་གྲགས་པ་དང་།  ཆུང་བའི་མཚན་མ་ཤེས། དགེ་ལེགས་གྲགས་པ་དང་མཇལ་ཟིན་མཚམས་ཕྲན་ཚོ་ཆག་ལ་བརྒྱབ་སྟེ་རྗེས་རོག་ཆུས་ལ་འབྱོར། དེ་རྗེས་དྲིལ་ཆུ་བརྒྱུད་ནས་ཡར་ཕྱིན་པས་དགོང་མོ་སྤ་ཟླ་སུམ་མདོ་ལ་འབྱོར། དེར་དགོང་མོ་ཐང་ལ་ཉལ། འདི་ཡི་གཡས་གཡོན་གྲོང་གསེབ་རྣམས་བོན་པོ་ཡིན་པ་དང་ལུང་པའི་ཕུ་ལ་ཞུ་ཡི་དགོན་པ་གཅིག་ཡོད་པར་བཤད། 

			ཚེས་བཅུ་གསུམ་ཉིན་བཤད་(གཤའ་)ལ་བརྒྱབ་པས་ལ་རྩེར་མ་འབྱོར་གོང་ཕྲན་ཚོའི་འགྲུལ་འཁོར་གྱི་འཁོར་ལོ་གཅིག་ལམ་འོག་ཤོར་ནས་ཤིན་ཏུ་འཇིགས་པ་ཆེན་པོ་བྱུང་། དེ་རྗེས་བཤད་(གཤའ་)ལ་བརྒྱབ་ནས་རིམ་བཞིན་དམར་ཡ་ཟམ་པ་བརྒལ་ཏེ། ལམ་ཟུར་དུ་རེ་སྣེ་(རི་སྣེ་)དགོན་ཞེས་པའི་བོན་དགོན་ཆུང་ཆུང་ཞིག་ཐུག་བྱུང་། འདིའི་ནང་མི་སུ་ཡང་མི་འདུག གྲོང་གསེབ་པ་ཚོར་སྐད་ཆ་དྲིས་སྐབས། དགོན་དེར་བླ་མ་ཡོན་ཏན་ཕུན་ཚོགས་ཞུ་བ་ཞིག་དང་། གྲྭ་པ་གཡུང་དྲུང་ཕུན་ཚོགས་དང་བསོད་ནམས་ཉི་མ་སོགས་ལས་མང་པོ་མེད་པར་བཤད། དེ་ནས་མར་ཡོང་སྐབས། ག་ཆུའི་ཕར་ཁ་ནས་དམར་རུ་དཔོན་ཚང་(རྨ་རོང་དཔོན་ཚང་)གི་ཡུལ་ལྗོངས་མཇལ་བྱུང་། འདི་དུས་འགྱུར་གོང་ཁྲི་མདོ་རྫོང་གི་ཁོངས་ཡིན། 

		

	
		
			.

			དམར་རུ་དཔོན་དབང་ཆེན་ཉི་མ་ནི་༡༩༢༠ཡས་མས་ལ་འདས་(༢༢)པར་བཤད།  ཁོང་ལ་སྐུ་མཆེད་མེད་ཅིང།  སྲས་གཉིས་ཡོད་པ་སྟེ། ཆེ་བ་གཡུང་དྲུང་བསྟན་གྲགས། ཁོང་དུས་འགྱུར་གོང་སྡེ་པ་གཞུང་གི་རུ་དཔོན་དང་། ཕྱིས་སུ་རྒྱ་མི་འབྱོར་རྗེས་སྟེང་ཆེན་ཆབ་གྲོས་ཀྱི་དབུ་ཡོན་ཡིན་པར་རྣ་ཐོས་བྱུང་། ཁོང་ལ་སྲས་མོ་པད་མ་ལྷ་མཚོ་(༢༣)ལས་སྲས་མེད། འདི་ལ་སྲས་རྒྱུད་གང་ཡང་མེད་ཟེར། སྲས་ཆུང་བ་བསོད་ནམས་ཉི་རྒྱལ་ཡིན། 

			ཕྲན་ཚོ་དགོང་མོ་ཁྲི་མདོ་ཆུས་ལ་ལུས། ཆུས་ཀྱི་ཕར་ཁའི་ཚ་ཕོང་(ཚ་འབྲོང་)དགོན་མཇལ་བྱུང་། འདི་སྔོན་བཀའ་རྙིང་ཟུང་འབྲེལ་ཡིན་ཡང་ཕྱིས་སུ་དགེ་ལུགས་སུ་བསྒྱུར་པར་བཤད་སྲོལ་འདུག 

			ཚེས་བཅུ་བཞི་ཉིན་མར་ཡོང་སྐབས་སེར་ཚ་ཆུས་ལ་འབྱོར། འདིར་ཧོར་སྤྱི་གྲགས་རྣམ་(༡༩༢༡ལ་འདས།)(༢༤)སྐབས་སེར་ཚ་རྫོང་དང་འདི་ལ་བྱ་ཟེ་དཔོན་(༢༥)ཚང་དང་སྒར་ཁང་(༢༦)དཔོན་ཚང་གཉིས་ཡོད། དཔོན་ཚང་གཉིས་ཀ་འདི་ཡི་ཉེ་འགྲམ་དུ་ཆགས་ཡོད། ཆུས་ནས་མར་ཉེ་འགྲམ་དུ་བྱ་ཟེ་ཡང་རྫོང་གསལ་པོར་མཇལ་གྱི་འདུག འདི་སྔོན་མ་སྤྲུལ་སྐུ་བློ་ལྡན་སྙིང་པོའི་གདན་ས་ཡིན། བར་སྐབས་ཉམས་ཆག་ཆེན་པོ་ཕྱིན་འདུག་ཀྱང་། དེང་སང་ཚེ་བརྟན་གྲགས་པས་ཉམས་གསོའི་ལས་འགུལ་གནང་བཞིན་རེད་འདུག འདི་ཡི་ཉེ་འགྲམ་དུ་སེར་ཚ་བཀྲ་ཤིས་གླིང་ཟེར་བའི་དགེ་ལུགས་པའི་དགོན་པ་ཞིག་ཆགས་འདུག་པ་འདི་ནི་སྔོན་བོན་དགོན་ཞིག་ཡིན་ཞིང་། ཕྱིས་སུ་དེར་བསྒྱུར་པར་བཤད་སྲོལ་འདུག 

			འདི་ནས་ཐོན་ཏེ་ཉིན་གུང་རྗེས་སྟེང་ཆེན་རྫོང་(དེང་སང་སྟེང་ཆེན་ཞན་)ལ་འབྱོར། དེར་རྫོང་དཔོན་བློ་བཟང་ཉི་མ་དང་འབྱུང་གནས་གཉིས་ཀ་སྤྱིར་བོན་པོ་ཡིན་པ་དང་། ཁྱད་པར་ཁྱུང་པོ་ནང་གི་གནད་ཡོད་ཀྱི་མི་སྣ་ཡིན་སྟབས། བོན་གྱི་བཀའ་འགྱུར་དཔར་སྐྲུན་ཆེད་ཐུགས་འགན་ཆེན་པོ་བཞེས་གནང་གི་འདུག སྐབས་དེར་ཁྱུང་པོ་ནང་བོན་གྱི་ལྷ་སྡེ་དང་། དགོན་པ་རྒྱ་ཆེར་ཡོད་པར་ཤེས་རྟོགས་བྱུང་། 

			ཚེས་བཅོ་ལྔའི་ཉིན་སྟེང་ཆེན་ནས་ཐོན་ཏེ་ས་སྒང་ཆུས་ནས་རིམ་བཞིན་རྟ་ཤོད་ཐང་ལ་འབྱོར། དེར་རྙིང་མའི་ཆོས་བརྒྱུད་སྟག་ཤམ་ནུས་ལྡན་རྡོ་རྗེའི་སྒྲུབ་ཕུག་ཅིག་འདུག་པ་དེར་མཆོད་མཇལ་ཕྱིན། དེ་རྗེས་རིམ་བཞིན་གྱང་སྔོན་ཆུས། བ་ཤ་ཆུས། རི་བོ་ཆེའི་ཞན་སོགས་ནས་བརྒྱུད་དེ་དགོང་མོ་བཀྲ་ཤིས་སྒང་ལ་ལུས། 

		

	
		
			.

			ཚེས་བཅུ་དྲུག་ཉིན་གྲུ་གུ་ལ་བརྒྱབ་སྟེ་དགོང་མོ་ཆབ་མདོར་འབྱོར། དེར་ཆབ་གྲོས་ནང་བླ་མ་ག་དབང་རྣམ་རྒྱལ་(༡༩༡༣ལ་འཁྲུངས།)དང་། ནག་རུ་སྲས་མོ་འཆི་མེད་ཚེ་དཔལ།(༡༩༤༠ལ་འཁྲུངས།) ནག་རུའི་བློན་པོ་ཤེས་རབ་རྒྱ་མཚོ།(༡༩༡༧ལ་འཁྲུངས།) དེང་སང་བོད་རང་སྐྱོང་ལྗོངས་སུ་གྲགས་པ་འདིའི་ནང་ལྷ་བཟོ་ཨང་དང་པོར་གྱུར་པ་ལྡོང་མདོ་དབུ་མཛད་ཚེ་རིང་གཡང་འཕེལ་སོགས་མཇལ་འཕྲད་བྱུང་། 

			བླ་མ་ག་དབང་ནི་སྔོན་ཁྱུང་པོ་རི་རྩེ་དྲུག་དགོན་གྱི་དབུ་བླ་དང་། དེང་སང་ཆབ་མདོའི་ཆབ་གྲོས་ནང་གི་ལས་བྱེད་གོ་གནས་མཐོ་གྲས་ཤིག་ཡིན། ཁོང་གི་སྐུ་ཟླའི་མཚན་ལ་རྟ་མགྲིན་ལྷ་མོ་ཞུ་ཡི་འདུག ཁོང་གིས་གསུངས་གསལ་ལ། ཆབ་མདོའི་མངའ་ཁུལ་དུ་བོན་དགོན་དྲུག་ཅུ་ཡོད་པས། བོད་རང་སྐྱོང་ལྗོངས་ནང་བོན་དགོན་མང་ཤོས་ཆབ་མདོའི་འོག་ཡིན་པ་དང་། ཆབ་མདོའི་འོག་བོད་རང་སྐྱོང་ལྗོངས་ཀྱིས་ཆོག་མཆན་གནང་བའི་ཆོས་ལུགས་རིས་མེད་ཀྱི་དགོན་པ་ལྔ་བཅུ་ང་དྲུག་ཡོད་པའི་ནང་ནས་གཙོ་ཆེ་བའི་དགོན་པ་དྲུག་ཡོད་པ་གཤམ་གསལ་ལྟར་ཡིན། 

				༡༽ ཆབ་མདོའི་དགོན།	(དགེ་ལུགས།)

				༢༽ ཀརྨའི་དགོན། 		(བཀའ་བརྒྱུད།)

				༣༽ རྩེ་དྲུག་དགོན།		(བོན་པོ།)

				༤༽ རྫོགས་ཆེན་དགོན། 	(རྙིང་མ།)

				༥༽ རི་བོ་ཆེའི་དགོན། 	(སྟག་ལུང་བཀའ་བརྒྱུད།)

				༦༽ བྲག་གཡབ་དགོན། 	(དགེ་ལུགས།)

			ནག་རུའི་སྲས་མོ་འཆི་མེད་ཚེ་དཔལ་གྱི་སྐུ་ཟླ་པད་མ་རྡོ་རྗེ་ཁོང་བཀའ་བརྒྱུད་བླ་མ་ཞིག་ཡིན་པ་དང་། ཁོང་གཉིས་ལ་སྲས་གཉིས་དང་སྲས་མོ་གཅིག་བཅས་ཡོད། སྲས་ཆེ་བ་ཚེ་རིང་བཀྲ་ཤིས།(༡༩༦༢ལ་འཁྲུངས།) དེ་འོག་འཇམ་དབྱངས་ཆོས་རྒྱལ།(༡༩༦༤ལ་འཁྲུངས།) སྲས་མོ་བདེ་དགའ་མཚོ།(༡༩༧༤ལ་འཁྲུངས།) ནག་རུ་སྲས་མོས་གསུངས་གསལ་ལ། ནག་རུའི་ལོ་རྒྱུས་སྐོར་ཁོང་གི་བློན་དྲུང་ཤེས་རབ་རྒྱ་མཚོས་(༡༩༡༧ལ་འཁྲུངས།)འབྲི་འཆར་ཡོད་གསུངས་བྱུང་། སྤྱིར་བཏང་ནག་རུའི་རྒྱུད་པ་ཆད་པའི་སྐབས་ནག་རུའི་བློན་པོ་དཔོན་ལ་བསྐོས་པ་ཡིན་སྐད། 

			འཆི་མེད་ཚེ་དཔལ་གྱི་སྤུན་ཨ་འབོའི་ཕྲུ་གུ་གཉིས་ནི། དཔལ་མཚོ་(༡༩༧༢ལ་འཁྲུངས།)དང་བུ་ཕྲུག་བསྟན་འཛིན་(༡༩༧༤ལ་འཁྲུངས།)ནོ། །ཕྲུ་གུ་ཚོའི་མ་ནི་ནམ་མཁའི་སྙིང་པོ་(ནམ་མཁའ་སྟོབས་རྒྱལ་)ཡི་སྐུ་ཟླ་རིན་ཆེན་གཡུ་སྒྲོན་ཡིན་པར་རྣ་ཐོས་བྱུང་། ནམ་མཁའི་སྙིང་པོ་(སྟོབས་རྒྱལ་)དང་རིན་ཆེན་གཡུ་སྒྲོན་གཉིས་ལ་སྲས་མོ་གཉིས་ཡོད་པ་སྟེ། བསོད་ནམས་དབང་མོ་དང་སྐལ་བཟང་དབང་མོ་གཉིས་ཡིན། རིན་ཆེན་གཡུ་སྒྲོན་གྱི་ཡབ་དཀར་དཔོན་ཚེ་དབང་སྟོབས་རྒྱལ་རྡོ་རྗེ་དང་། ཡུམ་བདེ་ཆེན་དབང་མོ་ཡིན།

			ཚེས་བཅོ་བརྒྱད་ཉིན་ཆབ་མདོའི་ཤར་ངོས་ཀྱི་སྟག་མོ་ལ་(སྟག་མ་ལ་)དང་། བྱ་ཕོད་ལ། ཁྲ་རྒོད་ལ་བཅས་བརྒྱབ་ནས་སོང་སྟེ་དགོང་མོ་སྡེ་དགེ་འཇོ་མདའ་ཞན་ལ་འབྱོར། དུས་འགྱུར་མ་བྱུང་གོང་གི་སྡེ་དགེ་ཁྲི་སྡེ་བཅུ་གཉིས་ཞེས་པ་ཧྲིལ་པོ་དེང་སང་ཞན་བཞིའི་འོག་བགོས་འདུག(༢༧) ཞན་བཞི་ནི། ༡༽ འཇོ་མདའ་ཞན། ༢༽ སྡེ་དགེ་ཞན། ༣༽ སེར་ཤུལ་ཞན། ༤༽ དཔལ་ཡུལ་ཞན་བཅས་ཡིན། འདི་བཞི་སོ་སོའི་འོག་བོན་དགོན་ཇི་ཡོད་ཁོ་བོས་ཤེས་པ་རྣམས་རིམ་བཞིན་འགོད་པ་ལ། དང་པོ་འཇོ་མདའ་ཞན་འོག་ཁོ་བོས་ཤེས་པ་ལ་བོན་དགོན་དྲུག་ཡོད་པ་གཤམ་གསལ།

				༡༽ བླ་ཁྲི་དགོན། འདི་བླ་ཁྲི་རྒྱལ་བ་གཡུང་དྲུང་བསྟན་འཛིན་མཆོག་གི་གདན་ས་ཡིན།

				༢༽ མང་རི་དགོན།

				༣༽ སྐམ་ཚང་དགོན། འདི་སྐམ་བླ་མ་བསྟན་འཛིན་གཙུག་ཕུད་ཀྱི་གདན་ས་ཡིན་པར་བསམ།(འདིའི་འོག་མཆན་གྲངས་(༢༦)ནང་གཟིགས།)

				༤༽ སྟག་ཞིག་དགོན། 

				༥༽ ཞེ་ཞིག་དགོན། (ཞུ་ཞིག་དགོན། ཞལ་བཞེས་དགོན། ཞེ་ཞོལ་དགོན།)

				༦༽ སེ་ཁོ་བོན་དགོན། 

			གཉིས་པ་སྡེ་དགེ་ཞན་འོག་ཏུ་ཁོ་བོས་ཤེས་པའི་བོན་དགོན་བཅུ་གཅིག་འདུག་པ་གཤམ་གསལ་ལྟར་ཡིན། འདི་རྣམས་རྫ་ཆུའི་ཆུ་བརྒྱུད་ནས་མར་རིམ་བཞིན་ཡོད།

			༡༽ རྫ་ཁྲོ་ཚང་དགོན་པ། དགོན་གྱི་ནང་རྟེན་ལ་གསུང་རྟེན་གྲས་གཟི་བརྗིད་ཆ་གཉིས། ཁམས་ཆེན་འཛམ་གླིང་རྒྱན་གཅིག ཁམས་ཆེན་ཆ་མ་ཚང་བ་གཅིག འབུམ་ཉི་མ་དགུ་ཤར། བོན་ཉིད་བདལ་འབུམ། བསྐལ་བཟང་ཆ་གཉིས། མི་ནུབ་མཚན་མདོ་ཆ་གཅིག ཤར་རྫའི་བཀའ་འབུམ་ཆ་གཉིས། གཞན་ཡང་རྒྱུད་སྡེ་འདོན་ཆོག་སྐོར་དུམ་པ་གྲངས་ཉིས་བརྒྱ། སྐུ་རྟེན་གྲས་ཡི་དམ་གསས་མཁར་མཆོག་ལྔ་གཙོས་གྲངས་ལྔ་བཅུ། སྟོན་པའི་གསེར་སྐུ་གཅིག ཧཱུྂ་ཆེན་གཏེར་མ་ཚེ་དཔག་མེད་ཀྱི་སྐུ་གཅིག ཁྲོ་ཚང་འབྲུག་ལྷའི་(༩༥༦ལ་འཁྲུངས།)གཏེར་མ་འཐིང་སྐུ་དྲི་མེད་འོད་འབར་གཙོས་སྐུ་ཆེ་ཆུང་སུམ་ཅུ་སོ་ལྔ་བཅས་སོ། །

			༢༽ སྨོན་རྒྱལ་དགོན། འདི་ནི་རྫ་སྨོན་རྒྱལ་ཀུན་གྲོལ་གྲགས་པའི་གདན་ས་ཡིན། ནང་རྟེན་གསུང་རབ་རྣམས་ཀྱི་མཚན་ཐོ་གཤམ་གསལ། ཡངས་རྩེ་ཀློང་ཆེན། སྤུ་གྲི་དཀར་པོ་སྟག་ལའི་རྒྱུད། མཆོང་ཆེན་དགུ་ཡི་རྒྱུད། འཇའ་ཚོན་དག་ཡིག་ཟ་མ་ཏོག སྲིད་པའི་མཛོད་ཕུགས། མཛོད་འགྲེལ། མདོ་སྡེ་སྙན་རྒྱུད་རིན་ཆེན་སྒྲོན་མེ། ཡན་ལག་བརྒྱད་པ་ལེའུ་སོ་གསུམ། སེམས་སྡེ་གབ་པ་དགུ་སྐོར། གཟུངས་འབུམ། མཆོད་རྟེན་གཟུངས་གཞུག་རབ་གནས་སྐོར་ལེའུ་དགུ། སྔགས་སྡེ་ལ་སྟག་སླག་སྙན་རྒྱུད་སྐོར། ཕུར་ནག་རྩ་འགྲེལ་ལེའུ་དགུ། ཁྲོ་གཉེན་བསྐལ་བཟང་། སྲིད་པ་རྒྱུད་ཀྱི་ཁ་བྱང་ཆེན་མོ། གཟུངས་སྡེ་བྱམས་མའི་ལེའུ་བཅུ། རྩ་འགྲེལ་ཁྲོ་འབྲུག་རྗེ་བྱམས་ཅན། སྔགས་སྡེ་གསང་ཆེན་རོལ་པའི་རྒྱུད། མདོ་སྡེ་ཁམས་གསུམ་སྐྱེ་འཆིའི་མདོ། རྒྱུད་སྡེ་འདུལ་བ་ཕལ་ཆེར་རྒྱུད། ཚེ་དབང་རྒྱ་གར་མའི་སྐོར། སྔགས་སྡེ་མགར་ཕུར་བདུན་པ། འགྲེལ་ཆུང་(སྤ་གྲོ་)སྤྱི་སྤུངས་ཁྲོ་བོ། རྩ་གསུམ་སྤྱང་སྤྲུལ་ཅན། མཉམ་མེད་བླ་སྒྲུབ། མུ་ཆོའི་ཁྲོམ་འདུར། ཤེར་ཕྱིན་སྐོར། ཐེག་རིམ་གསལ་སྒྲོན་ས་བཅད་དགུ་པ་ལེའུ་དགུ་ཡོད། ཞང་ཞུང་ཇུ་ཐིག་སྐོར། གཙོ་མཆོག་དགྲ་བྲུབ། དབྱིལ་སྟོན་གྱི་འདུལ་རྒྱུད། རྣམ་རྒྱལ་གཟུངས་ཆེན། མདོ་ཐུང་གཟུངས་བྲ་ང་། ཉི་ཟེར་ཞགས་པ། འདུར་གསུམ་པ། ཉི་བསྟན་གྱིས་མཛད་པའི་དཀར་ཆག བསོད་བློའི་ཀླུ་གཉན་ས་བདག་མཆོད་གཏོར་ལེའུ་བརྒྱད། དཀར་རུ་གྲུབ་དབང་གི་རྣམ་མཐར། ཀོང་ཙེ་འཕྲུལ་རྒྱལ་གྱི་བཀའ་ལེའུ་ཉེར་དྲུག དབལ་གསས་དྲག་ཟློག་རྩ་རྒྱུད་སྟོང་རི་ཐོ་ཆེན་ལེའུ་སོ་བརྒྱད། མདོ་སྡེ་གླིང་གཤེན་བསྐལ་བཟང་། གཟི་བརྗིད་དུམ་པ་བཅུ་གཉིས། ཁྲོ་བོ་རྟོགས་འཇོམས་སྐོར། འདུལ་བའི་གཏམ་རྒྱུད། རྣམ་དག་པད་མ་ཀློང་ཆེན་ལེའུ་བརྒྱད། བྱམས་མ་རྩ་བའི་མདོ། བྱམས་མ་རྩ་བའི་དཀྱིལ་འཁོར། ཁམས་ཆེན་དུམ་པ་བཅུ་དྲུག བཀའ་རྙིང་གདུགས་དཀར། ཀློང་རྒྱས། རྣམ་སྟོང་ཟློག གངས་རིའི་དཀར་ཆག ཁུ་ཚའི་གཏེར་མ་དབལ་ཕུར་སྒྲུབ་སྐོར། མ་རྒྱུད། མེ་སྟོན་ཤེས་རབ་འོད་ཟེར་ཅན་དབུ་མའི་ས་བཅད། དབུ་མ་བདེན་གཉིས་ཀྱི་འགྲེལ་པ། སྒ་སྟོན་གྱི་ས་ལམ། ཐར་མདོ་གཉེན་འཐིང་གཏེར་མ། སྒྲ་བླ་མའི་སྐོར། འབུམ་ཉི་མ་དགུ་ཤར། བློ་ལྡན་ཁྲོ་བོ་རོལ་པའི་སྐོར། སྟག་སླག་ཅན་གྱི་ཞི་ཁྲོ། དྲུང་མུ་བསྐལ་བཟང་། ཁྲོ་རྒྱུད། ལས་བཞི་རྒྱུན་ལྔའི་སྦྱིན་བསྲེག་སྐོར། དབལ་གསས་སྒྲུབ་སྐོར། ཁྲོ་བོ་སྐལ་བཟང་། འདུལ་བ་ཀུན་བཏུས་འགྲེལ་པ་བཅས་སོ། །

			༣༽ སྨོན་རྒྱལ་རྒྱལ་སྲས་རི་ཁྲོད། འདིའི་ནང་རྟེན་གང་ཡོད་གསལ་ཁ་མ་ཤེས་སྟབས་འདིར་མ་བཀོད། 

			༤༽ འབུམ་སྨད་དགོན། ནང་རྟེན་ལ་པོད་དུམ་པ་བསྡོམས་བརྒྱ་དང་ལྔ་བཅུ། ཐང་ཀ་ཆེ་ཆུང་སུམ་ཅུ། གསེར་སྐུ་ཆེ་ཆུང་བཅུ། གཤང་དང་རོལ་མོ་ཆ་བཅུ། 

			༥༽ ཤར་རྫ་བཀྲ་ཤིས་རྒྱལ་མཚན་གྱི་རི་ཁྲོད། ནང་རྟེན་ལ་དཔར་ཤིང་སུམ་སྟོང་ཉིས་བརྒྱ། ཕྱག་དཔེ་དུམ་པ་དྲུག་ཅུ་རེ་ལྔ་། སྐུ་ཆེ་ཆུང་བཅུ་གཅིག ཐང་ཀ་ལྔ། རྒྱལ་བ་རྒྱ་མཚོའི་སྐུ་ཞལ་ལྔ་ཕྱག་བཅུ་ཅན། ཨ་ཐོག་དཀར་པོའི་གཏེར་མ། ཉག་གཏེར་གསང་སྔགས་གླིང་པའི་མཁའ་འགྲོ་དབང་མོའི་གཏེར་མ། སྟོན་པའི་སྐུ་གཅིག དུང་འཕར་ཆུང་གཅིག རོལ་མོ་ཆ་གཉིས། སྟོན་པའི་སྐུ་གསེར་སྐུ་གསུང་བྱོན་གཅིག གཤང་ཆེན་གཉིས། 

			༦༽ རྫ་སྟེང་ཆེན་དགོན་པ། ནང་རྟེན་ལ་སྟོན་པའི་སྐུ་གསུང་བྱོན་གཅིག པོད་དུམ་བསྡོམས་ལྔ་བཅུ། ཐང་ཀ་ཉི་ཤུ། གཤང་ཆེན་དྲེའུ་བརྒྱ་མ་ཟེར་བ་གཅིག གཤང་ཤ་འདར་མ་ཟེར་བ་གཅིག རོལ་མོ་ཆ་གཅིག རྒྱ་གླིང་སྤུས་ལེགས་གཅིག དུང་ཆེན་སྤུས་ལེགས་གཅིག དུང་དཀར་ཆ་གཉིས། རྒྱ་རྔ་གཉིས། རྐང་གླིང་གཅིག 

			༧༽ སོ་ཁྲོ་དགོན། (ཟེར་འཕྲོ་དགོན།) ནང་རྟེན་གསལ་ཁ་མ་ཤེས་སྟབས་མ་བཀོད། 

			༨༽ བོན་དགོན་དགོན། 

			༩༽ རོང་རྒྱབ་དགོན། 

			༡༠༽ ཐར་བདེ་དགོན། 

			༡༡༽ རི་སྤུངས་དགོན། 

			ཞན་གསུམ་པ་སེར་ཤུལ་ཁོངས་བོན་དགོན་ཡོད་མེད་མ་ཤེས། 

			ཞན་བཞི་པ་དཔལ་ཡུལ་ཁོངས་བོན་དགོན་དེང་སང་མཇལ་རྒྱུ་ཡོད་པ་བཞི་དང་། ངག་རྒྱུན་ཙམ་ལས་དེང་སང་མཇལ་རྒྱུ་མེད་པ་ལྔ་སྟེ་བསྡོམས་དགུ་ཡོད་པ་གཤམ་གསལ་ལྟར་ཡིན།(༢༨)

			དང་པོ་བཞི་ནི། ༡༽ གཙུག་འོད་དགོན། ནང་རྟེན་གསལ་ཁ་མ་ཤེས་སྟབས་མ་བཀོད། ༢༽ ཟླ་ཡི་དགོན། ༣༽ ཁ་རག་དགོན། ༤༽ ལྕང་ལུང་དགོན། 

			གཉིས་པ་ལོ་རྒྱུས་ཙམ་ལས་མཇལ་རྒྱུ་མེད་པའི་དགོན་པ་ལྔ་ནི། 

			༡༽ དབྲ་མཐོ་དགོན། གནའ་དུས་བོན་དབྲ་བའི་མ་དགོན་ཡིན་པའི་ལོ་རྒྱུས་དེ་ཡང་རྫ་ཁོག་དབྲ་བ་དགོན་པའི་(སྟེང་ཆེན་)ནང་བཤད་སྲོལ་ཡོད། འདིར་དེང་སང་ས་སྐྱའི་དགོན་ཆགས་ནས་ཡོད། 

			༢༽ ཨ་མཐོང་དགོན། ཀུན་གྲོལ་མཇའ་ཚོན་སྙིང་པོ་(༡༧༠༠ལ་འཁྲུངས།)འདི་ནས་ཡར་རྫ་ཁོག་ཏུ་ཕེབས་པའི་ལོ་རྒྱུས་བཤད་སྲོལ་ཡོད། ཕྱིས་སུ་དགོན་གྱི་དབུ་བླ་ཨ་མཐོང་རྩལ་གསུམ་ཡོན་ཏན་རིན་ཆེན་ཡིན། ཁོང་གི་རྣམ་ཐར་རྒྱས་པའང་ཡོད་པར་སྐད། 

			༣༽ དམ་པ་རང་གྲོལ་གྱི་དགོན་པ། (ངོ་ཤོ་དགོན།) འདིར་སྔོན་གྱི་དགོན་པའི་ཞིག་ཤུལ་དང་དམ་པ་རང་གྲོལ་གྱི་ཞབས་རྗེས་མཇལ་རྒྱུ་ཡོད་པར་བཤད། 

			༤༽ སྤྲེའུ་ཟླའི་ཕུག་ན་བོན་ལག་འཁོར་ཁྲི་དྲུག་བརྒྱ་ཟེར་བའི་བོན་དགོན་ཡོད་སྐད་འདུག དགོན་པ་འདི་ཤིན་ཏུ་རྒྱ་ཆེ་ཞིང་འཁོར་ལོ་ཁྲི་དྲུག་བརྒྱ་ཡོད་པས་མིང་དེ་ལྟར་ཐོགས་ཟེར། 

			༥༽ སྒོ་ཐི་དགོན། དེ་ཡང་སྒོ་ཐི་བྱང་ཞེས་ས་མིང་ཐོགས་ཡོད། དགོན་གྱི་དབུ་བླ་ལྕང་ལུང་བྱང་ཆུབ་(ཇ་ཆང་)ལྷུན་གྲུབ་ཐོགས་མེད་ཞུ་བ་དེ་རྗེས་སུ་གཏེར་ལྷུང་ནང་མར་ཕེབས།

			དཔལ་ཡུལ་ཞན་འོག་ཆུས་ཁག་བཞི་ཡོད་པ་སྟེ།

			༡༽ སྦ་ཞེ་ཆུས།

			༢༽ ཁྲོམ་མཐར་ཆུས།

			༣༽ དཔལ་ཡུལ་ཆུས།

			༤༽ ཧོར་པོ་ཆུས།

			གོང་ཞུས་རྫོང་བཞི་འོག་སྐད་ལུགས་ཅུང་མི་མཐུན་པ་སྣ་བརྒྱད་ཡོད་པ་སྟེ། ༡༽ ཁྲོམ་མཐའ་སྐད། ༢༽ (་་་་་་་་་་་་་་་་་) ༣༽ དཔལ་ཡུལ་སྐད། ༤༽ 	ལྷོ་པའི་སྐད། ༥༽ (ཀུ་)སའི་སྐད། ༦༽ ཡིད་ལྷུང་བཀོད་པའི་སྐད། ༧༽ རྫ་པའི་སྐད། ༨༽ རག་ཆག་པའི་སྐད། 

			ཚེས་ཉི་ཤུའི་ཉིན་སྡེ་དགེ་རྫོགས་ཆེན་ལ་འབྱོར། (དེ་ཡང་སྡེ་དགེ་རྫོང་)རྫོགས་ཆེན་དགོན་ནི་ལྷ་ཁང་ཆུང་ཆུང་ཞིག་ལས་རྒྱ་ཆེར་མི་སྣང་། ༡༩༥༩སྔོན་བླ་གྲྭ་བདུན་བརྒྱ་སྐོར་ཡོད་པ་༡༩༥༩དུས་ངན་སྐབས་རྒྱ་ཡིས་དགོན་གཏོར་བཤིག་དང་། དགོན་གྱི་བླ་སྤྲུལ་རྣམས་ལ་འཐབ་རྩོད་སོགས་བཏང་བས། རིམ་བཞིན་དགོན་པ་ཡང་ཉམས་ཆག་ཕྱིན་པས། དེང་སང་བླ་གྲྭ་ཉིས་བརྒྱ་ལས་མེད་ཅེས་བླ་རྒན་ཞིག་གིས་གསུངས་བྱུང་། 

			དེ་ནས་ཕྲན་ཚོ་སྡེ་དགེ་དཔར་ཁང་ཆེན་མོར་མཆོད་མཇལ་ཕྱིན། ནང་དུ་འཛུལ་མི་ཆོག་པས་མོ་རྩི་(༢༩)གཉིས་སྤྲད་དགོས་འདུག དཔར་ཁང་ནང་ཕྱག་ལས་གནང་མི་ཕལ་ཆེར་མི་ལྔ་བརྒྱ་ཡས་མས་ཡོད་ཚོད་འདུག 

			དེ་ནས་སྡེ་དགེ་ཁྲོ་ལ་བརྒྱབ་སྟེ་ཉིན་གུང་ཡིད་ལྷུང་མ་ཎི་གད་མགོ་ལ་འབྱོར། ས་གཞི་འདི་ནི་དངོས་བདེན་མིང་དོན་མཚུངས་ཤིང་། སྤྱིར་བཏང་ས་བཀོད་བཟང་ཞིང་རྩི་ཤིང་མེ་ཏོག་གི་འཇའ་ཤར་ཏེ། ནད་ཀྱིས་གདུང་བའི་སྐྱེ་འགྲོ་ལ་ཡང་གནས་སྐབས་བདེ་བ་སྦྱིན་ནུས་པ་ལྟ་བུ་འདུག

			འཆི་མེད་ལམ་དུ་སྤྲིན་གྱི་གདུགས་དཀར་འོག །

			རྣམ་བཀྲའི་རྩི་ཤིང་རྒྱས་པའི་རི་བོའི་སྤོར། །

			དྲི་བཟང་འཐུལ་བའི་མེ་ཏོག་རྒྱས་པའི་གསེང་། །

			སྣ་ཚོགས་བྱ་བྱེའུ་གླུ་དབྱངས་ལེན་དེ་དྲན། །

			མཛེས་མཛེས་རྫ་སྤང་ན་བུན་ལྷ་ཁྱིམ་ན། །

			ལྷང་ལྷང་བུང་བས་སྙན་འཇེབས་གླུ་ལེན་ཞིང་། །

			ཤིག་ཤིག་གཡོ་བའི་མེ་ཏོག་རྒྱས་པའི་གར། །

			གསལ་གསལ་ཁོ་བོའི་ཡིད་ལ་རྟག་ཏུ་དྲན། །

				ཞེས་བར་སྐབས་ཀྱི་ཚིགས་སུ་བཅད་པའོ། །

			འདི་ནས་ཆུ་ཚོད་བཞི་ཙམ་ཕྱིན་རྗེས། ཏྲེ་ཧོར་དཀར་མཛེས་ལ་འབྱོར། ཚེས་ཉི་ཤུ་གཅིག་ཉིན་དཀར་མཛེས་ནས་ཐོན་ཏེ། ལུང་པ་གུ་དོག་པོ་གཉིས་ཀྱི་དབར་ནས་མར་ཡོང་རྗེས་ཉག་རོང་རྫོང་ལ་འབྱོར། འདི་གཉིས་བར་ལ་ཀི་ལོ་མི་ཊར་བརྒྱ་འདུག དགོང་མོ་སྨོན་རྒྱལ་ལྷ་སྲས་རིན་པོ་ཆེ་དང་། མཁའ་འགྲོ་མཁའ་སྤྱོད་དབང་མོའི་སྐུ་མདུན་བསྡད། ཕྲན་གྱི་པ་ལགས་གཡུང་དྲུང་རྣམ་རྒྱལ་(གཡུང་དྲུང་བོན་གྱི་སྤྱི་འཐུས་ཟུར་པ་)གྱིས་སྨོན་རྒྱལ་ལྷ་སྲས་རིན་པོ་ཆེ་ལ་ཡོངས་འཛིན་རིན་པོ་ཆེས་གནང་བའི་ཕྱག་བྲིས་(༣༠)དེ་ཕུལ་ཏེ། བོན་གྱི་བཀའ་འགྱུར་སྐོར་བཀའ་མོལ་རྒྱ་ཆེར་བྱུང་སོང་། 

			གང་ལྟར་ཕྲན་གྱི་བསམ་ཚུལ་མྱོང་ཚོར་ནི། སྨོན་རྒྱལ་ལྷ་སྲས་རིན་པོ་ཆེ་དང་ཨ་མདོ་ཤར་པ་སྐལ་བཟང་ཕུན་ཚོགས་རྣམ་གཉིས་ཀྱི་དབར་བཀའ་འགྱུར་དཔར་སྐྲུན་མཛད་སྟངས་ཀྱི་སྐོར་ལ་ཐུགས་མཐུན་མ་བྱུང་རྐྱེན་བར་ཆད་ཤོར་འདུག་སྙམ།

		

	
		
			.

			བཀའ་འགྱུར་འདི་ཉག་གཏེར་གསང་སྔགས་གླིང་པའི་(༡༨༦༤ལ་འཁྲུངས།)གདན་ས་དབལ་ཁྱུང་བླ་བྲང་གི་བཀའ་འགྱུར་ཡིན་པ་དང་། འདི་ལ་པོད་གྲངས་ནི། མདོ་སྡེ་ལ་པོད་གྲངས་བརྒྱད་ཅུ་གྱ་བཞི། འབུམ་སྡེ་ལ་པོད་གྲངས་བདུན་ཅུ་དོན་གསུམ། སྔགས་སྡེ་ལ་པོད་གྲངས་བཅུ་དགུ། སེམས་སྡེ་ལ་པོད་གྲངས་བཅུ་གཅིག ཁྱོན་བསྡོམས་པོད་གྲངས་བརྒྱ་དང་བརྒྱད་ཅུ་གྱ་བདུན་དང་། རྒྱབ་མདུན་ངོས་གཉིས་ལ་རྩིས་པའི་ལྡེབ་གྲངས་བརྒྱད་ཁྲི་བརྒྱད་སྟོང་ཉིས་བརྒྱ་བརྒྱད་ཅུ་གྱ་དྲུག་(༨༨༢༨༦)ཡོད་ཅེས་གསུངས་བྱུང་། 

				འདི་ཡི་ནང་ནས་མདོ་སྡེ་སྐོར་པོད་དྲུག་ཅུ་རེ་ལྔ་ཨ་མདོ་ཤར་པ་སྐལ་བཟང་ཕུན་ཚོགས་ལགས་ཀྱིས་དཔར་སྐྲུན་བྱས་ཟིན། ལྷག་མ་ནི་ཁོང་གཉིས་ཐུགས་མཐུན་མ་བྱུང་སྟབས། ལྷ་སྲས་ཀྱིས་གཡར་པོ་གནང་མི་འདུག གང་ལྟར་ཕྲན་ཚོ་ཉག་རོང་དུ་འབྱོར་སྐབས་ལྷ་སྲས་རིན་པོ་ཆེས་གཡར་འདོད་ཡོད་ན་ཡང་གཡར་རྒྱུའི་དབང་ཚད་གང་ཡང་མི་འདུག གང་ལགས་ཤེ་ན། ཉག་རོང་རྫོང་དང་དབལ་ཁྱུང་དགོན་བར་བཀའ་འགྱུར་དཔར་སྐྲུན་ཆེད་གཞན་ལ་གཡར་མི་ཆོག་པའི་ཡིག་ཆ་བཞག་གྲུབ་འདུག(༣༡)

				དེ་ཡང་ཉག་རོང་ནང་དུ་བཞུགས་པའི་བོན་དགོན་གྱི་མཚན་ཐོ་གཤམ་གསལ། 

				དགོན་པའི་མིང་།			སྔོན་གྱི་གྲྭ་གྲངས།	ད་ཡོད་གྲངས།

			༡༽ རྒྱ་ཞིག་དགོན། (རྒྱལ་ཞིག་དགོན།) 		༥༠			༥༠

			༢༽ གོང་རྒྱལ་དགོན། (གུས་རྒྱས་དགོན།) 		༨༠			༨༠

			༣༽ ཡེ་ཤེས་དགོན། 			    		༡༥༠			༡༠༠

			༤༽ མུ་ནེ་དགོན། (མི་ནུབ་དགོན།)	 		༥༠			༥༠

			༥༽ ཀླུ་འབུམ་དགོན། 					༥༠			༥༠

			༦༽ ལ་ཁ་དགོན། 					༥༠			༥༠

			༧༽ དབལ་ཁྱུང་དགོན།				༧༠			༥༠

			༨༽ དབྲ་ཡི་དགོན། (བྲག་གཡབ་དགོན།) 		༢༥			༢༠

			༩༽ རུ་ཀ་དགོན་པའམ་ངུར་ཟ་དགོན།

			ཟླ་བ་དྲུག་པའི་ཚེས་ཉེར་གཉིས་ཀྱི་ཉིན་གུས་རྒྱས་དགོན་དང་། ཚེས་ཉེར་གསུམ་ཉིན་ཡེ་ཤེས་དགོན་གཉིས་ལ་མཆོད་མཇལ་ཕྱིན། གོང་རྒྱལ་དགོན་གྱི་དབུ་བླ་བློ་ལུ་རིན་པོ་ཆེ་(༡༩༤༢ལ་འཁྲུངས།)རེད་འདུག དགོན་འདི་ཡི་ལྷ་སྡེ་ལ་མི་མེ། གུ་རུ། རྒེ་བོ། ཁ་ལུ་སོགས་སྡེ་མང་ཞིང་ལྷ་ཁང་ལ་ཡང་བོན་གསར་རྙིང་གཉིས་ཀའི་ལྷ་ཁང་ཁག་གཉིས་འདུག དགོན་པའི་ཉེ་འཁོར་དུ་ཉག་གཏེར་གསང་སྔགས་གླིང་པའི་སྒྲུབ་ཕུག་དང་། ཞབས་རྗེས་སོགས་མཇལ། 

			ཡེ་ཤེས་དགོན་ནི་ཉག་རོང་རྫོང་ནས་ནུབ་ཕྱོགས་ཀྱི་ཉེ་འཁོར་དུ་འདུག འདི་ཡི་ལྷ་སྡེ་ལ་སྡེ་ཤོག་གསུམ་(དེང་སང་ཤང་)འདུག ༡༽ རི་ནུབ་ཤང་། ༢༽ རྒྱ་ར་ཤང་། ༣༽ མར་ཆེད་ཤང་བཅས་ཡིན། འདི་ནང་ཐེམ་དུད་ཉིས་བརྒྱ་ལྔ་བཅུ་སྐོར་ཡོད་པར་བཤད། དགོན་གྱི་དབུ་བླ་ནི། ཁྱུང་པོ་གཡུང་དྲུང་བདུད་འདུལ་(༡༩༡༠ལ་འཁྲུངས།)རིན་པོ་ཆེ་ཡིན། ཁོང་ལ་གསང་ཡུམ་གཉིས་ཡོད། ཆེ་བ་ཨ་ལྷ་(༡༩༣༢ལ་འཁྲུངས།)དང་ཆུང་བ་(་་་་་་་་་)བཅས་ཡིན། དང་པོ་ལ་སྲས་མོ་གཅིག་ལས་མེད། གཉིས་པ་ལ་སྲས་གསུམ་དང་སྲས་མོ་གཅིག་བཅས་བཞི་ཡོད། ཕྲན་གཉིས་ཁྱུང་པོ་གཡུང་དྲུང་བདུད་འདུལ་མཇལ་བཅར་སྐབས་ཁོང་ལ་ཡེ་ཤེས་དགོན་གྱི་ལོ་རྒྱུས་འབྲི་རོགས་ཞུ་རྒྱུ་བྱུང་། ཁོང་ནི་སྐུ་ཡོན་ཆེ་ཞིང་ཉམས་ལེན་པ་ཞིག་ཡིན་བཟོ་འདུག ཁོང་ཤར་རྫ་འཇའ་ལུས་པའི་དངོས་སློབ་རེད། ཁོང་གིས་གསུངས་གསལ་ལ་ཡེ་ཤེས་དགོན་འདི་ཐོག་མར་ནམ་མཁའ་ཡེ་ཤེས་ཀྱིས་ཆགས་བཏབ་པ་སྟེ་མི་ལོ་དགུ་བརྒྱའི་སྐོར་སོང་བ་རེད་ཅེས་གསུངས་བྱུང་། 

				ཚེས་ཉེར་བཞིའི་ཉིན་ཉག་རོང་རྫོང་གི་སྤྱི་བདེ་ལས་ཁུངས་(Police Office)ནང་བཀུག་སྟེ་ལག་འཁྱེར་ཨང་གྲངས་བཤུས་པ་དང་། སྐད་ཆ་མང་པོ་དྲིས་རྗེས། ཉག་རོང་ནང་འབྱོར་ནས་ཉིན་གཉིས་ཕྱིན་འདུག་ནའང་། ད་དུང་འབྱོར་ཐོ་བཀོད་མི་དགོས་པ་གང་ཡིན་ཟེར་བ་སོགས་བསྙོན་བཙུགས་དང་། འཇིགས་སྣང་བསླང་ཆེད་རྫིག་རྔམ་མང་དག་བཤད་བྱུང་། གང་ལྟར་སྐབས་དེར་བཤད་རེས་མང་པོ་བྱས་པ་ཡིན། མཐར་ཁོང་ཚོ་ཕྲན་གཉིས་ཆུ་ཚོད་གཉིས་པའི་ཐོག་ཉག་རོང་རྫོང་ནས་ཕུད་བྱུང་། ཕུད་དགོས་དོན་གཙོ་བོ་བོན་པོའི་བཀའ་འགྱུར་ཕྱིར་འཁྱེར་ཡོང་བསམ་པའི་དོགས་པ་སོགས་ཡོད་ཚོད་རེད། དེ་ནས་ཕྲན་གཉིས་ཉི་ནུབ་བར་རྐང་ཐང་ཡོང་སྟེ་དགོང་མོ་དཀར་མཛེས་ལ་འབྱོར། སྤྱིར་བཏང་དཀར་མཛེས་དང་ཉག་རོང་བར་བདུན་ཕྲག་རེར་སྤྱི་སྤྱོད་འགྲུལ་འཁོར་(Bus)ཐེངས་གཉིས་རེ་ཡོད་པ་འདྲ།

			ཚེས་ཉེར་བདུན་ཉིན་དཀར་མཛེས་ནས་ཁྲོམ་མཐར་ཐོན་ཏེ། ལམ་བར་ཆུ་ཚོད་བདུན་ཙམ་འགོར། རྟ་ཡི་སྟོད་འབྲོག་ཁུལ་དུ་ཨ་ཁུའི་ནང་ཞག་བཅུ་སྐོར་བསྡད། དེ་རྗེས་དཔལ་ཡུལ་རྫོང་ལ་འབྱོར་ཐོ་བཀོད་པར་ཕྱིན། སྐབས་དེར་རྫོང་གི་འཐབ་ཕྱོགས་གཅིག་གྱུར་(ཐུང་ཀྲན་པུའུ་)པུའུ་ཀྲང་གཞོན་པ་བཀྲ་ཤིས་ལགས་དང་། གཞན་ཡང་ལས་བྱེད་དྲག་གྲས་འགའ་ཤས་ཀྱིས་ཕྲན་གཉིས་སྐད་བཏང་སྟེ། དཔལ་ཡུལ་རྫོང་ཁོངས་ཡར་རྒྱས་དང་གསེར་སོགས་ཀྱི་གཏེར་ཁ་ཡོད་ཚུལ་སོགས་མང་དག་བཤད་བྱུང་། དམིགས་བསལ་གྱི་ཡག་སྡུག་གི་ལན་མ་བརྒྱབ་སྟབས་ཁོང་ཚོ་སྤྲོ་པོ་རང་བྱུང་མ་སོང་། དེ་ནས་ཕྱིར་རྟ་ཡི་སྟོད་འབྲོག་ཁུལ་དུ་ཉིན་ཤས་ཉེ་འབྲེལ་ཚོའི་ནང་དུ་བསྡད། 

			རྩ་ལྗང་རྒྱས་པའི་མལ་ན་བག་ཕེབས་པའི། །

			རི་དྭགས་ཕོ་མོ་དགྱེས་པའི་རྩེད་མོའི་སྐབས། །

			བསིལ་ཟེར་ཅན་དེ་ཤར་རིའི་ཕྲག་པ་ནས། །

			ཅུང་ཞིག་འཛུམ་བཅས་ཡང་ཡང་བལྟ་དེ་དྲན། །

			བསིལ་བསིལ་རླུང་གིས་ཟིམ་ཟིམ་ཆར་བསུས་ཏེ། །

			མཛེས་མཛེས་འཇའ་འོད་གསལ་གསལ་ཤར་བའི་དུས། །

			སྙན་སྙན་གླུ་ཞིག་ཆུང་ཆུང་རྫིའུ་ཡིས། །

			སྐབས་སྐབས་ལེན་དེ་ཡང་ཡང་ཡིད་ལ་དྲན། །

			དེ་ཕྱོགས་ཀྱི་འབྲོག་པ་ཕྱུག་པ་ལ་སྒོ་ཟོག་བརྒྱ་སྐོར་འདུག འབྲོག་ཁུལ་གྱི་ཕྲུག་གུ་རྣམས་ལ་སློབ་སྦྱོང་གི་ཆེད་སློབ་གྲྭ་དང་། སྨན་ཁང་སོགས་གང་ཡང་མི་འདུག་ཅིང་། གསེར་རྐོ་བའི་གྲོང་པ་འགའ་ཤས་ནང་དངུལ་འབེལ་པོ་ཡོད་པ་ལས། གསེར་མི་རྐོ་མཁན་གྲོང་མི་རྣམས་ལ་དངུལ་ཤིན་ཏུ་དཀོན་པོ་འདུག

			ཚེས་བཅུ་དྲུག་ཉིན་འཛིན་ཁོག་ཡུལ་པའི་ནང་སོང་། དེར་ཨ་ཁུ་གཙུག་འོད་བླ་མ་འཆི་མེད་རྒྱལ་མཚན་དང་། ཟླ་འོད་བླ་མ་འཆི་མེད་རིག་འཛིན་གཉིས་ཀྱི་སྐུ་མདུན་དུ་བསྡད། གཤམ་གསལ་གྱི་ཐང་ཀ་དང་དཔེ་ཆ་རྣམས་འཕྲུལ་དཔར་བླངས་ཡོད། དྲེའུ་ནག་ཐང་ཀ མཛད་པ་བཅུ་གཉིས་ཀྱི་ཐང་ཀ ཀུན་རིག་ཐང་ཀ བདེར་གཤེགས་གཙོ་བོ་བཞིིའི་ཐང་ཀ དབལ་གསས་ཐང་ཀ  ཐུགས་རྗེ་ཀུན་གྲོལ་གྱི་ཐང་ཀ(ཀུན་གྲོལ་ཅན།) བྱེ་བྲག་དངོས་མེད་ཀྱི་ཐང་ཀ(ཤར་རྫའི་ཅན།) ཀློང་རྒྱས་དཀྱིལ་འཁོར། དཔལ་ལྡན་ལྷ་མོའི་ཐང་ཀ་བཅས་སོ། །

			དཔེ་ཆའི་སྐོར་ནི། པདྨའི་རྣམ་ཐར། ནམ་མཁའ་བཟོ་ཐབས། དབལ་གསས་སྲུང་ཟློག་སོགས་གཏེར་སྟོན་བརྒྱ་རྩའི་བོན་གཏེར་ཐོན་ལུགས་ཀྱི་རྩིས་བྱང་།(ཀུན་གྲོལ་ཅན།) བོན་ཆོས་གྲུབ་མཐའ་དབྱེར་མེད་ཀྱི་དོན།(ཤི་ལ་དྷ་རྫས་མཛད་པ་འདི་རྣམས་མ་ཉམས་པར་འདུག) ཨ་ཁུ་འཆི་མེད་རྒྱལ་མཚན་རིན་པོ་ཆེས་དཔེ་དཀོན་དང་། ཙཀླི་སོགས་ཤིན་ཏུ་མང་པོ་མ་ཉམས་པར་ཉར་ཚགས་ཐུབ་འདུག་པ་ངོ་མཚར་ཆེ་བའི་གནས་ཡིན། 

			དེ་བཞིན་ཟམ་པ་ཁ་བ་གསལ་སྣང་གིས་ཉར་ཚགས་ཐུབ་པ་གཤམ་གསལ་རྣམས་འཕྲུལ་དཔར་བླངས་ཡོད། ཞི་ཁྲོའི་ཐང་ཀ ཆོ་ག་བཅུ་གཉིས་ནང་གི་ཐང་ཀ་ལྔ་བཅས་ཡིན། གཞན་ཡང་ཁ་རག་དགོན་པའི་ནང་རྟེན། བརྟན་མ་བཅུ་གཉིས་ཀྱི་ཞལ་ཐང་། ཀུན་བཟང་ཡབ་ཡུམ་གྱི་ཐང་ཀ ཡུམ་ཆེན་ས་ཏྲིག་ཨེར་སངས་ཀྱི་ཐང་ཀ ཀུན་གྲོལ་གྱི་ཁྲོ་བོའི་ཐང་ཀ སྟག་ལའི་ཞལ་ཐང་། བྱམས་མའི་ཞལ་ཐང་། བོན་ལུགས་ཀྱི་སྟོན་པ་དགུ་རྫོགས་སོགས་འཕྲུལ་དཔར་བླངས། 

			དེ་ནས་ཕྲན་ཁ་རག་དགོན་གྱིས་ཡོང་རོགས་གྱིས་གསུངས་པ་ལྟར་ཕྱིན། དེར་ཁོང་ཚོས་གསེར་འཕྲེང་འཐེན་ཏེ་དུང་རྒྱ་གླིང་གིས་བསུ་བ་ལེགས་པར་གནང་བྱུང་། དེར་ཉིན་གཉིས་སྡོད་རིང་། དགོན་གྱི་བླ་གྲྭ་དང་གྲོང་གསེབ་པ་བརྒྱ་དང་ལྔ་བཅུ་སྐོར་ལ་སྐྱབས་འགྲོ་སེམས་བསྐྱེད་དང་། ཆོས་ལུགས་རིས་མེད་ལ་དག་སྣང་སྦྱོང་དགོས་ཚུལ་སོགས་བཤད། དགོན་གྱི་བླ་གྲྭ་རྒན་གྲས་ཉི་ཤུ་སྐོར་ལ་རྫོགས་པ་ཆེན་པོའི་ཉམས་ལེན་ངོ་སྤྲོད་གསལ་འདེབས་བྱེད་རོགས་གསུངས་པ་ལྟར་ཞུས་པ་ཡིན། དགོན་སྤྱི་ནས་དངུལ་སྒོར་སོགས་གང་བྱུང་བ་རྣམས་མ་འོངས་པར་དེར་བཤད་གྲྭ་འཛུགས་སྐབས་དེའི་མཐུན་རྐྱེན་ཞལ་འདེབས་ཡིན་ཞུས་ཏེ་བཞག དེ་ཕྱོགས་དམངས་ཁྲོད་ནང་ཆོས་ལུགས་འཐེན་འཁྱེར་དང་། རང་བསྟོད་གཞན་སྨད་ཀྱི་ཚོགས་ངན་བསགས་མི་མེད་ཅིང་། ཤི་གསོན་གྱི་ཆེད་དགེ་སྒྲུབ་ཞབས་རིམ་སོགས་བྱེད་སྐབས། སུ་བྱུང་ལ་ཞུ་བ་མ་གཏོགས་རང་ཆོས་ཀྱི་བླ་མ་གཅིག་པུ་དགོས་ཀྱི་མི་འདུག 

			ཕྱི་ཟླ་བརྒྱད་པའི་ཚེས་ལྔའི་ཉིན་དཀར་མཛེས་ལ་མར་ཐོན་སྐབས་དེར་སྨོན་རྒྱལ་ལྷ་སྲས་དང་། གཏེར་སྟོན་མཁའ་འགྲོ་མཁའ་སྤྱོད་དབང་མོ་རྣམ་གཉིས་ཕེབས་འདུག་པས་སྐུ་བཅར་ཞུས་པ་ཡིན། ཚེས་བརྒྱད་ཉིན་ཡིད་ལྷུང་མ་ཎི་གད་མགོར་འགྲུལ་འཁོར་ནང་ཕྱིན། སྐབས་དེར་རྫ་ཁོག་གཡས་གཡོན་གྱི་སྡེ་དགེ་ཚང་མས་ཀུན་གཟིགས་པཎ་ཆེན་རིན་པོ་ཆེ་ཕེབས་རྒྱུའི་གོ་སྒྲིག་གནང་བཞིན་པའི་སྐབས་རེད། དེ་ནས་རྟ་གཉིས་གླས་ཏེ་རྫ་སྨད་མཆོད་རྟེན་བཀྲ་ཤིས་རབ་བརྟན་བརྒྱུད་ནས་བོན་དགོན་དགོན་ལ་འབྱོར། སྐབས་འདིར་ཕྲན་གཉིས་རྫ་ཆུ་ཁ་བརྒྱུད་ནས་ཡར་རིམ་བཞིན་བོན་དགོན་ཕལ་ཆེར་ལ་བལྟ་སྐོར་དང་མཆོད་མཇལ་ཕྱིན། བོན་དགོན་དགོན་ནི་ཆུང་ཆུང་ལས་མི་འདུག དབུ་བླ་ཤེས་རབ་སྦྱིན་པ་(༡༩༥༩ལ་འཁྲུངས།)དང་། བསྟན་འཛིན་ཚེ་རིང་གཉིས་ཡིན། གྲྭ་པ་ཉི་ཤུ་སྐོར་ལས་མེད། ལྷ་ཁང་དང་འཁོར་ཁང་གཉིས་ཉམས་གསོ་བྱེད་བཞིན་འདུག 

			ཕྱི་ཉིན་རྫ་ཆུའི་ཚུར་ཁ་ནས་ཡར་སོ་ཁྲོ་དགོན་ལ་ཕྱིན། འདིར་ལྷ་ཁང་དང་གྲྭ་ཤག་གང་འཚམས་ཉམས་གསོ་གྲུབ་འདུག སྤྱིར་བཏང་བོན་དགོན་དགོན་དང་སོ་ཁྲོ་དགོན་གཉིས་ཀ་དབྲ་དགོན་སྟེང་ཆེན་དགོན་པའི་དགོན་ལག་རེད་འདུག དེ་ནས་རྫ་ཆུ་གདུང་གྲུས་བརྒལ་ཏེ་རྫ་སྟེང་ཆེན་དགོན་ལ་འབྱོར། སྐབས་དེར་གྲྭ་པ་རྒན་པ་གཙོ་བོ་བསོད་ནམས་གཡུང་དྲུང་གིས་གསུངས་གསལ་ལ། དབྲ་སྤྲུལ་ངོས་འཛིན་གནང་རྒྱུའི་སྐོར་གྲྭ་ས་སྨན་རི་ལ་ཞུས་པའི་བཀའ་ལན་གང་ཡང་མ་བྱུང་བས་ཐུགས་ཕམ་བྱུང་གསུངས་པ་དང་། ཕྱོགས་གཞན་ནས་ཉི་མ་ཚུལ་ཁྲིམས་རིན་པོ་ཆེ་(༡༩༨༦ལོའི་སྨད་ལ་གྲོངས།)ལ་ངོས་འཛིན་གནང་རོགས་ཞུས་ཡོད་གསུངས་བྱུང་། ཁོང་གི་ནང་གི་དགོངས་ཚུལ་ལ་ཁག་གཉིས་ནས་སྤྲུལ་སྐུ་གཉིས་ངོས་འཛིན་བྱུང་ན་བདེ་མོ་མི་ཡོང་སྙམ་པའི་དགོངས་ཚུལ་ཡོད་བཟོ་འདུག 

			སྟེང་ཆེན་དགོན་འདི་སྔོན་དུས་རྒྱ་ཆེ་ཞིང་ལྷ་སྡེ་མང་པོ་ཡོད་པས། དེང་སང་ཡང་རྫ་ཁོག་ནང་བོན་དགོན་ཆེ་ཤོས་རེད། ལྷ་ཁང་ཉམས་གསོ་གྲུབ་སྟེ། དེང་སང་དགའ་ཆེན་(གང་འཚམས་)བཞེངས་བཞིན་པ་དང་། མི་བཅུ་གསུམ་སྐོར་གྱི་ཤར་རྫའི་བཀའ་འབུམ་བར་སྐབས་ཐོར་གྱར་ཕྱིན་པ་རྣམས་དཔར་རྐོའི་བྱ་བ་བྱེད་བཞིན་འདུག གཞན་ཡང་དགོན་པའི་འཛིན་སྐྱོང་གནང་ཚུལ་སོགས་ལ་ཡིད་དགའ་འོས་པ་ཞིག་འདུག དེང་སང་དགོན་པའི་འཛིན་སྐྱོང་གནང་མཁན་གཙོ་བོ་ཁག་ནི། དབྲ་སྤྲུལ་གྱི་གསང་ཡུམ་ཨ་ཞེ་(༡༩༣༥ལ་འཁྲུངས།)དང་ཁོང་ལ་སྲས་དང་སྲས་མོ་ལྔ་ཡོད་པའི་ནང་ནས། སྲས་བསོད་ནམས་ལྷ་རྒྱལ་(༡༩༥༥ལ་འཁྲུངས།)དང་། དྲང་སྲོང་ཡིད་བཞིན་དབང་རྒྱལ་གཉིས་དང་། མཁན་པོ་ཉི་མ་ཚུལ་ཁྲིམས་(༡༩༡༩ལ་འཁྲུངས།)སོགས་བཞུགས་འདུག སྔོན་གྱི་གྲྭ་ཁང་རྙིང་པ་རྣམས་དེང་སང་རྒྱ་ཡི་སློབ་གྲྭ་བཙུགས་འདུག་པ་དེ་གང་འགྱོགས་གནས་སྤོ་བྱ་རྒྱུ་ཡིན་པ་འདྲ། 

			ཚེས་ཉི་ཤུའི་ཉིན་ཤར་རྫ་རི་ཁྲོད་ལ་སོང་། དེར་ཤར་རྫའི་རྒྱལ་ཚབ་མཐུ་སྟོབས་རྣམ་རྒྱལ་(༡༩༢༦ལ་འཁྲུངས།)མཇལ། ཁོང་སྐུ་ཡོན་ཆེ་བ་དང་ཉམས་ལེན་དགེ་སྦྱོར་ལ་བརྩོན་འགྲུས་ཆེ་བ་འདུག ཁོང་གི་ཕྲན་ལ་ཤར་རྫའི་ལུང་རིག་མཛོད་ནང་ནས་རྣམ་རྩོད་རྣམ་མེད་པ་དང་། རྣམ་རྩོད་རྣམ་བཅས་པའི་ལྟ་བའི་སྐོར་དོགས་འདྲིའི་ཚུལ་གྱིས་དྲི་བ་གནང་བྱུང་བ་རྣམས་ལ་རང་གི་གང་ཤེས་ཐད་ཀར་ཞུས་པས་ཐུགས་མཉེས་པོ་གནང་སོང་། ཁོང་ལོ་ཤས་སྔོན་ཁྱུང་པོ་ཉི་མ་ཚུལ་ཁྲིམས་རིན་པོ་ཆེས་ཤར་རྫའི་རྒྱལ་ཚབ་ཏུ་བསྐོས་འདུག ཁོང་འབུམ་སྨད་དགོན་གྱི་དབུ་བླ་ཡང་ཡིན་པ་དང་། ཕྱི་ནང་ལས་དོན་ཚང་མ་ཁོང་གིས་གཟིགས་རྟོགས་གནང་གི་འདུག དེར་ཉག་རོང་པ་གྲྭ་གཞོན་བདུན་ལ་དཔེ་ཁྲིད་དང་། སྔོན་འགྲོ་གསོག་བཞིན་པ་རེད་འདུག 

			གདན་ས་འདི་ཤར་རྫ་བཀྲ་ཤིས་རྒྱལ་མཚན་(གྲུབ་དབང་བཀྲ་ཤིས་རྒྱལ་མཚན་དྲི་མེད་སྙིང་པོ་)མཆོག་འཇའ་ལུས་འོད་སྐུར་ཕེབས་པའི་ས་གནས་ཁྱད་པར་ཅན་ཡིན་པ་བོན་པོའི་ཕྱོགས་སུ་ཡོངས་གྲགས་རེད། ཤར་རྫའི་དངོས་སློབ་ཉག་བླ་གཡུང་དྲུང་བསྟན་འཛིན་(༡༨༩༦ལ་འཁྲུངས།)ཞུ་བ་ཁོང་ནས་འདིར་མི་ལོ་བཞི་བཅུའི་རིང་བླ་མེད་རྫོགས་པ་ཆེན་པོའི་ལྟ་སྒོམ་ཐུགས་དམ་མཛད་དེ། དཀའ་སྤྱད་བརྩོན་འགྲུས་དྲག་པོའི་ཉམས་ལེན་མཛད་ནས་བཞུགས་འདུག ཁོང་ཉག་རོང་དུ་བཞུགས་སྐབས་ཤར་རྫ་འཇའ་ལུས་པའི་སྐུ་མདུན་ནས་ཉམས་ཁྲིད་ཞུས་པ་ལས་གདན་ས་འདིར་མཇལ་རྒྱུ་མ་བྱུང་འདུག ཤར་རྫ་རིན་པོ་ཆེ་འཇའ་ལུས་ཕེབས་པའི་ས་དམིགས་དེར་བོན་ལུགས་ཀྱི་མཆོད་རྟེན་བཞེངས་འདུག་པ་དེ་ལ་གསོལ་བ་ཕུར་ཚུགས་སུ་བཏབ་སྟེ་བཞུགས་འདུག ཕྲན་གྱིས་ཁོང་ལ་རིན་པོ་ཆེ་ཁྱེད་འཇའ་ལུས་སུ་ཕེབས་པའི་རེ་སྨོན་ཆེན་པོ་ཡོད་ཞུས་པས། ང་འཇའ་ལུས་འགྲོ་ཡི་མིན་གསུངས་བྱུང་། གང་ལྟར་ཁོང་ཐུགས་བཟང་ལ་རྒྱུད་འདུལ་བ་སྐུ་རྩེད་གསུང་རྒྱུ་ལ་མཉེས་པ་ཡོད་པར་མཐོང་། 

			ཚེས་བཅུ་གཅིག་གི་ཉིན་འབུམ་སྨད་དགོན་པར་བསྡད། དགོན་འདིར་ལྷ་ཁང་ནང་ཤིང་བརྐོས་ལྡེབས་རིས་སོགས་ཡག་པོ་ལྷག་འདུག གྲྭ་ཤག་འགའ་ཤས་ནང་གྲོང་མི་གནས་སྡོད་བྱས་འདུག་པ་རྣམས་གང་མགྱོགས་སྤོ་འདུན་འདུག དགོན་ནང་གྲྭ་པ་བརྒྱ་ལྷག་གི་མཚན་གཞུང་འདུག འོན་ཀྱང་གཏན་འདུག་གནང་མི་གྲྭ་པ་འགའ་ཤས་ལས་མི་འདུག 

			ཚེས་བཅུ་གཉིས་ཉིན་སྨོན་རྒྱལ་དགོན་ལ་ཕྱིན། དེར་འབྱོར་བ་དང་། དགེ་བསྐོས་པད་མ་སྐལ་བཟང་(༡༩༢༧ལ་འཁྲུངས།)དང་མཇལ། ཁོང་གིས་གྲྭ་ཆུང་ཉེར་བདུན་ལ་དཔེ་ཀློག་སློབ་བཞིན་འདུག་པ་དགའ་བོ་བྱུང་། དགོན་གྱི་ལྷ་ཁང་དང་གྲྭ་ཤག་མང་པོ་ཞིག་ཉམས་གསོ་གྲུབ་འདུག མགོན་ཁང་རྙིང་པ་དེ་ཀུན་གྲོལ་འཇའ་ཚོན་(༡༧༠༠ལ་འཁྲུངས།)གྱིས་ཆགས་བཏབ་པ་རེད་ཟེར། འདི་ཡི་དགོན་ལག་ལ་གུ་ལོང་གཡུང་དྲུང་གླིང་(༣༢)དང། འབུམ་སྨད་དགོན། ཁྲོ་ཚང་དགོན། བླ་ཁྲི་དགོན་(ལྷོ་པ་)བཅས་རེད་གསུངས། དགོན་ནང་བླ་གྲྭ་བསྡོམས་བརྒྱ་སྐོར་ཡོད་ཚོད་འདུག

			ཚེས་བཅུ་གསུམ་ཉིན་འབུམ་སྨད་དགོན་ལ་ཕྱིར་ལོག་བྱས། ཚེས་བཅུ་བཞིའི་ཉིན་རྫ་ཆུ་བརྒལ་ཏེ་རེ་མདའ་མདོ་ཡི་ལུང་ནས་ཡོང་སྟེ་དགོང་མོ་མ་ཎི་གད་མགོ་ལ་འབྱོར། ཚེས་བཅོ་ལྔའི་ཉིན་ཏྲེ་ཧོར་དཀར་མཛེས་ལ་ཕྱིར་ལོག དེར་ཀུན་གཟིགས་པཎ་ཆེན་རིན་པོ་ཆེ་ཕེབས་སྒྲིག་གིས་མི་མང་རྣམས་བྲེལ་ཟིང་ངང་རེད་འདུག ཚེས་བཅོ་བརྒྱད་ཉིན་ཉག་རོང་རྫོང་སྲིད་གྲོས་ཀྱི་གཙོ་འཛིན་གཞོན་པ་སུ་བླ་གཡུང་དྲུང་དབང་རྒྱལ་(༣༣)དང་། ཨ་གཡུང་རིན་པོ་ཆེ་གཉིས་མཇལ་བཅར་ཞུས། ཕྲན་གྱི་ཨ་ཁུ་འཆི་མེད་རྒྱལ་མཚན་གྱིས་དགོན་པའི་གནས་སྟངས་དཀའ་ངལ་སོགས་ཀྱི་སྐོར་སུ་བླ་གཡུང་དྲུང་དབང་རྒྱལ་ལ་ཞུས་ཀྱང་། ཁོང་ནས་དོ་སྣང་གིས་གསན་བཞེས་གནང་མ་སོང་། ཁོང་ཅུང་སྤོབས་པས་ཁེངས་པ་འདྲ་བོ་མཐོང་བྱུང་། ཨ་གཡུང་རིན་པོ་ཆེས་ཕྲན་ལ་ངེས་པར་རྫ་སྟེང་ཆེན་དགོན་ནང་དགེ་རྒན་དགོས་གསུངས་ནས་འབོད་སྐུལ་ནན་པོ་གནང་བྱུང་། ཁོང་སྤྱིར་བཏང་གི་ཐུགས་རྒྱུད་བཟང་ལ་བསྟན་པ་རྒྱས་པའི་མཛད་འཕྲིན་ལ་ངལ་མེད་བརྩོན་མཁན་ཞིག་རེད་འདུག 

			ཚེས་ཉེར་གཉིས་ཀྱི་ཉིན་ཕྲན་གྱི་པ་ལགས་དང་ནུབ་ཕྱོགས་འཇར་མན་ནས་ཡོང་བའི་སྡེ་དགེ་དཔལ་ཡུལ་པ་པད་མ་ཚེ་རིང་ངེད་གསུམ་ཟི་ཁྲོན་རང་སྐྱོང་ལྗོངས་ཀྱི་མི་དམངས་ཚོགས་ཆེན་གྱི་ཀྲུའུ་རིན་གཞོན་པ་འབའ་པ་བཀྲ་ཤིས་ཚེ་རིང་དང་། གཞན་ཡང་གནད་ཡོད་ཀྱི་ལས་བྱེད་འགའ་ཤས་ཀྱིས་གསོལ་ཇ་དང་། བཞེས་ལག་ལ་སྐད་བཏང་བྱུང་། སྐབས་དེར་ཕྲན་གྱིས་བོན་ཆོས་དང་བོད་ཀྱི་རིག་གཞུང་དང་འབྲེལ་བའི་སྙན་ཞུ་དོན་ཚན་བཞི་འཁོད་པ་ཞིག་ཡིག་ངག་གཉིས་ཀའི་ཐོག་ནས་ཕུལ། ཞུ་ཡིག་ནང་གི་དོན་ཚན་གཙོ་བོ་ནི། བོད་ནང་བོན་ཆོས་ཉམས་གུད་ཕྱིན་པ་རྣམས་ཉམས་གསོའི་ཆེད་ཞུ་འབོད་དང་། སྤྱིར་བཏང་བོད་སྤྱི་ཡོངས་དང་ཁྱད་པར་དེང་སང་ཟི་ཁྲོན་དུ་གྲགས་པ་འདིའི་ནང་། བོད་རིགས་ཀྱི་ཕྲུག་གུ་རྣམས་ལ་ཕ་མས་བོད་སྐད་ཚབ་ཏུ་རྒྱ་སྐད་བེད་སྤྱོད་བྱེད་པ་དང་། སྤྱིར་བཏང་དམངས་ཡོངས་ནས་རྒྱ་སྐད་དང་རྒྱ་ཡིག་ཤེས་ན་མི་དེ་ཡོན་ཏན་ཅན་འདྲ་བོ་དང་། དེ་མ་ཤེས་པ་བོད་ཡིག་བྲིས་ཀློག་ཕུལ་དུ་ཕྱིན་པ་ཡིན་ཡང་། མི་དེ་ཡོན་ཏན་མེད་པ་འདྲ་བོའི་མཐོང་ཚུལ་འདུག་པ་དེ་རིགས་ཟློག་ཐབས་དང་། ཁྱད་པར་གཞི་རིམ་དང་མཐོ་རིམ་སློབ་གྲྭའི་ནང་བོད་ཀྱི་སྐད་ཡིག་མ་རྩར་བཞག་ནས་དེའི་སྟེང་སློབ་ཚན་གནང་རྒྱུའི་སྐོར་སོགས་ཞུས། འབའ་པ་བཀྲ་ཤིས་ཚེ་རིང་བོད་རིགས་ལ་ཞེན་ཆེ་བས་ཁོང་ནས་ཕྲན་གྱིས་ཞུས་པ་ལ་དགའ་བོ་གནང་བ་དང་། ཕྲན་གྱི་སྙན་ཞུ་དེ་བཞིན་ཀུན་གཟིགས་པཎ་ཆེན་རིན་པོ་ཆེ་ལ་འབུལ་དགོས་གསུངས་པ་ལྟར་ཕྱི་ཉིན་དཀར་མཛེས་དགོན་ནང་དམིགས་བསལ་རྒྱ་གར་ནས་གཉེན་འཕྲད་ཡོང་མི་སུམ་ཅུ་སོ་ལྔ་སྐོར་དང་གསར་ཤོག་འགོད་མི་འགའ་བཅས་མཉམ་འཛོམས་སར་ཀུན་གཟིགས་རིན་པོ་ཆེས་སྤྱིར་བཏང་གི་བཀའ་སློབ་གནང་མཚམས་ཕྲན་གྱི་སྙན་ཞུ་ངག་ཐོག་དང་། ཡིག་ཐོག་གཉིས་ཀ་ནས་གསལ་པོར་ཞུས་པ་ཡིན། ཀུན་གཟིགས་རིན་པོ་ཆེས་ཐུགས་དགྱེས་པའི་ངང་ནས་བོད་ནང་དངོས་བདེན་གྱི་སྐད་ཡིག་གི་དཀའ་ངལ་ཡོད་ཚུལ། རྒྱ་གར་ནས་ཚུར་བོད་ཡིག་སློབ་དགེ་སོགས་བཏང་ན་དགེ་མཚན་ཡོད་ལུགས་སོགས་གསུངས་བྱུང་། ཀུན་གཟིགས་རིན་པོ་ཆེས་བཀའ་སློབ་སྐབས་ལྡི་ལི་རྒྱ་ཡི་གཞུང་ཚབ་མདུན་རྔམ་སྟོན་ཁྲོམ་སྐོར་སོགས་བྱས་ན་ཕན་ཐོགས་མེད་ཚུལ་སོགས་གསུངས་བྱུང་བ་དང་། ཕྱོགས་གཞན་ཞིག་ནས། “ང་རང་ཚོའི་ལས་དོན་རྣམས་ག་ལེ་ག་ལེར་བྱས་ནས་འགྲུབ་ཡོང་”གསུངས་བྱུང་། ཀུན་གཟིགས་རིན་པོ་ཆེ་དཀར་མཛེས་མ་ཎི་གད་མགོ་དང།  སྡེ་དགེ་དགོན་ཆེན། ཆབ་མདོ་བཅས་ལ་ཕེབས་འཆར་རེད་འདུག ཕྲན་ཚོ་དཀར་མཛེས་སུ་ཡོད་སྐབས་ལས་བྱེད་ཚོས་ང་ཚོར་དོགས་ཟོན་ཆེན་པོ་བྱས་བྱུང་། 

			བོད་ནང་བོད་མིན་མི་རིགས་གཞན་གང་རྐྱེན་ངན་གྱིས། །

			བོད་པས་བོད་ཀྱི་སྐད་ཡིག་མི་ཤེས་པ་ཡང་མང་། །

			བོད་པས་བོད་ལ་བརྩེ་ན་ཐུན་མིན་རིག་གཞུང་རྣམས། །

			བོད་ནང་བོད་མིས་འཛིན་སྐྱོང་མ་ཉམས་གོང་འཕེལ་མཛོད། །

				ཅེས་བར་སྐབས་ཀྱི་ཚིགས་སུ་བཅད་པའོ། །

			ཚེས་ཉེར་ལྔའི་ཉིན་ཕྲན་ཚོ་དཀར་མཛེས་ནས་ལྷ་སར་ཐོན་པའི་ལམ་བར་ཁྱུང་པོ་རྩེ་དྲུག་དགོན་ལ་མཆོད་མཇལ་དུ་སོང་། དགོན་གྱི་དབུ་བླ་རིན་ཆེན་རྒྱ་མཚན་(གོ་སེ་རིན་པོ་ཆེ་ ༡༩༢༢ཆུ་ཁྱི་ལ་འཁྲུངས།)དང་མཇལ། དགོན་པའི་ནང་བསྡོམས་བླ་གྲྭ་བརྒྱ་དང་ཉི་ཤུ་སྐོར་ཡོད་གསུངས། དགོན་གྱི་ལྷ་ཁང་དང་བཤད་གྲྭ་སོགས་ལེགས་པར་གྲུབ་འདུག་པ་དང་བཤད་གྲྭ་པ་དྲུག་སྐོར་གྱིས་རྟག་ཏུ་དཔེ་ཆ་སྦྱང་བརྩོན་བགྱིད་བཞིན་པ་རེད་འདུག

			ཡར་ལམ་ཕྲན་གྱི་མཆེད་གྲོགས་རྒན་བསམ་དགའ་ཚ་བ་རོང་དུ་གཉེན་འཕྲད་གྲུབ་སྟེ་ཡར་ལོག་པ་དང་ཐུག་བྱུང་། ཁོང་གིས་གསུངས་གསལ་ལ། ཚ་བ་རོང་ནང་བོན་དགོན་བསྡོམས་བཅུ་དགུ་འདུག་གསུངས། ༡༽ ཁྲི་གདུགས་དགོན། ༢༽ མདོ་དར་དགོན། ༣༽ འབུ་ལོང་དགོན།(ཚ་སྨད།) ༤༽ རྟགས་མཚན་དགོན། ༥༽ གོ་རེ་དགོན། ༦༽ དབྱི་དགོན་པ། ༧༽ ཕུག་ལྷ་དགོན།(འདིར་མཁས་གྲུབ་སུ་ལ་རིན་པོ་ཆེའི་སྐུ་གདུང་བཞུགས་ཡོད།) ༨༽ རོགས་དགོན་པ། ༩༽ ལ་ངོས་དགོན། ༡༠༽ གདོང་ཚ་དགོན། ༡༡༽ རིན་སྣེ་དགོན། ༡༢༽ ཀི་ཏི་དགོན། ༡༣༽ ས་བ་(ས་ལ་)བོན་དགོན། ༡༤༽ ས་ཡི་ལྷ་རྟ་དགོན་པ། ༡༥༽ འབུ་ལོང་དགོན་པ།(སྤ་ཤོད་ནང་།) ༡༦༽ དབང་རྫོ་དགོན་པ། ༡༧༽ ཁྲ་དགོན་ཕུག(ཁྲ་རྒན་ཕུག) ༡༨༽ ཝ་དྷ་དགོན། ༡༩༽ ཤོག་ལྔ་ལམ་ལྷ་དགོན། གོང་གསལ་དགོན་པ་འགའ་ཤས་ནང་། དེང་སང་ཉམས་གསོའི་ལས་འགུལ་བགྱིད་བཞིན་པ་རེད་གསུངས། 

		

	
		
			.

			ཕྱི་ཟླ་དགུ་པའི་ཚེས་ལྔའི་ཉིན་ལྷ་སར་འབྱོར། ཚེས་དགུའི་ཉིན་ཇོ་ལགས་བསོད་དཔལ་ལགས་མཉམ་དུ་དུང་དཀར་རིན་པོ་ཆེ་བློ་བཟང་འཕྲིན་ལས་(༣༥)ཀྱི་སྐུ་མདུན་ལ་ཕྱིན། ཁོང་གི་གསུང་རྩོམ་ནང་ནས་དོགས་གཅོད་ཞུ་དགོས་པ་རྣམས་དོགས་སེལ་བྱུང་། 

			ཚེས་བཅོ་ལྔའི་ཉིན་ཕྲན་གྱི་ཉེ་འབྲེལ་འགའ་ཤས་མཉམ་དུ་ཀོང་པོ་བོན་རི་སྐོར་བར་སོང་སྟེ་དགོང་མོ་ཉིང་ཁྲི་ལ་འབྱོར། ཕྱི་ཉིན་ནས་སྐོར་བར་ཕྱིན་ཏེ་ཞག་གསུམ་པའི་ཐོག་སྐོར་བ་འཁོར་སོང་། སྐོར་བ་བྱེད་མཁན་ཁྱུང་པོ་དང་། ཀོང་པོ་བ་བཅས་མི་གྲངས་བརྒྱ་ལྷག་འདུག ཀོང་པོ་བོན་རིའི་ཉེ་འཁོར་བོན་དགོན་གསུམ་ཡོད་པ་འདི་ལྟར། 

			༡༽ སྲིད་རྒྱལ་དགོན་ཆེན། དེང་སང་དབུ་བླ་མཁས་གྲུབ་ཉི་མ། 

			༢༽ སྟག་རྩེ་རི་ཁྲོད་དགོན་པ། དེང་སང་དབུ་བླ་བསྟན་འཛིན་དབང་གྲགས།

			༣༽ སྟག་བྲོ་སའི་དགོན་པ། དབུ་བླ་མ་ཤེས། 

			སྲིད་རྒྱལ་དགོན་ཆེན་དང་། སྟག་རྩེ་རི་ཁྲོད་གཉིས་དེང་སང་ཉམས་གསོའི་ལས་འགུལ་བགྱིད་བཞིན་པ་དང་། སྟག་བྲོ་སར་ཉམས་གསོ་བྱ་རྒྱུའི་འཆར་གཞི་ཡོད་སྐད་འདུག གནས་ཆེན་བོན་རི་འདི་ནི་བོན་བན་གཉིས་ཀའི་ཕྱོགས་སུ་གྲགས་ཆེ་ཞིང་སྐོར་བ་བྱེད་སྐབས་ཚང་མས་བོན་སྐོར་བྱེད་སྲོལ་འདུག སྐོར་ལམ་ཉིང་ཁྲི་ནས་མར་སྨན་རི་གྲོང་གསེབ་བར་འགྲུལ་འཁོར་གྱི་ལམ་དང་དེ་ནས་ཡར་ལ་རྒྱག་སྐབས་རྐང་ལམ་ཆུང་ངུ་ཞིག་ལས་མི་འདུག

			ཚེས་ཉི་ཤུའི་ཉིན་ཕྲན་ཚོ་ཕྱིར་ལྷ་སར་འབྱོར་བའི་སྐབས་པ་ལགས་ནད་མནར་གྱིས་ལྷ་སའི་སྨན་ཁང་ནང་བཞུགས་འདུག་པས། དེར་ནད་གཡོག་དགོས་སྟབས་ཕྲན་གཡས་གཡོན་གར་ཡང་བསྐྱོད་མ་ཐུབ་པར་ལྷ་སར་ཟླ་བ་གཅིག་སྐོར་ལུས། 

			སྐབས་དེར་གཏེར་སྟོན་མཁའ་འགྲོ་མཁའ་སྤྱོད་དབང་མོ་(ཕལ་ཆེར་༡༩༣༥།༡༩༨༧)ཀོང་པོ་བོན་རིར་ཟབ་གཏེར་བཞེས་པར་ཕེབས་འདུན་གནང་བས། མཁའ་མགྲོ་རང་གིས་དབུ་ཁྲིད་པས། སྨོན་རྒྱལ་ལྷ་སྲས་རིན་པོ་ཆེ་དང་། ཁོང་གི་གསང་ཡུམ་སྐྱོབས་གཡང་དང་། གཞན་གནས་སྐོར་བ་དང་ཆབས་ཅིག་ཁྲོམ་གཏེར་མཇལ་མི་བོད་མི་བཅུ་དྲུག་ཕྱི་རྒྱལ་བ་ཕོ་མོ་གསུམ་ཡོད་པ་སྟེ། སི་པན། ཀིམ། ཏཱ་རཱ། (Span, Kim and Tara)(༣༧)བཅས་བསྡོམས་མི་གྲངས་ཉེར་གཉིས་སྐོར་ཀོང་པོ་བོན་རིར་(ལྷ་སའི་ཤར་ཕྱོགས་ཀི་ལོ་མི་ཊར་བཞི་བརྒྱ་སྐོར་ཡོད།)ཕེབས་སོང་། ཁོང་ཚོ་ལྷ་སར་ཕྱིར་འབྱོར་སྐབས་མི་ཚོས་བཤད་གསལ་ལ། མཁའ་མགྲོས་ཟབ་གཏེར་བཞེས་སྐབས་མཇལ་མི་བརྒྱ་ལས་ལྷག་ལ་གཏེར་ཐོན་པའི་ཚེ་དཔག་མེད་སྐུ་ཞིག་དང་། རྡོ་རྗེ་རྩེ་དགུ་པ་ཞིག་བཏོན་ཏེ་ཚང་མ་ལ་མཇལ་ཁ་གནང་། ཀུན་གྱིས་དད་མོས་གུས་གསུམ་གྱི་སྒོ་ནས་ཕྱག་དང་། སྐོར་བ་སྨོན་ལམ་སོགས་བྱས་ཏེ་ངོ་མཚར་དང་བཀྲ་ཤིས་པོ་བྱུང་སོང་ཟེར། སྐབས་དེར་ཕྱི་རྒྱལ་བའི་སྐྱེས་སྨན་ཏཱ་རཱ་ཞེས་པ་དད་པའི་མིག་ཆུ་དབང་མེད་དུ་ཤོར་བ་དང་། སྐྱེས་པ་གཉིས་པོ་ཡང་ཡ་མཚན་སྐྱེས་སྣང་བྱས་སོང་ཟེར། མཁའ་འགྲོའི་ཡབ་ཀུན་གྲོལ་ཧཱུྂ་ཆེན་རིན་པོ་ཆེ་ཡང་གཏེར་སྟོན་གྲགས་པ་ཆེན་པོ་བྱུང་། མཁའ་འགྲོས་ད་རེས་ཀོང་པོ་བོན་རི་ནས་གཏེར་བཞེས་པ་འདི་དང་པོ་ཡིན། འདིའི་སྔོན་ལ་གནས་འདྲ་མིན་ནས་ཟབ་གཏེར་བཞི་བཅུ་ལྷག་བཞེས་གྲུབ་པ་དང་། དེ་ཕལ་ཆེ་བ་ཁྲོམ་གཏེར་ཁོ་ན་ཡིན་འདུག ཁོང་གི་རྣམ་ཐར་མཛད་རྒྱུ་གལ་ཆེ་ལུགས་སོགས་ཁོང་གི་སྐུ་མཆེད་སྨོན་རྒྱལ་ལྷ་སྲས་རིན་པོ་ཆེ་ལ་ནན་གྱིས་ཞུས་པ་ཡིན། 

			ཕྱི་ཟླ་བཅུ་པའི་ནང་ཡོངས་འཛིན་རིན་པོ་ཆེ་དང་། དགེ་བཤེས་ཉི་མ་དབང་རྒྱལ་དཔོན་གཡོག་གཉིས་ཨ་མདོ་ཤར་ཁོག་དང་རྔ་ཁོག་ཁུལ་གྱི་བོན་དགོན་རྣམས་ལ་གཟིགས་སྐོར་གྲུབ་སྟེ། ཁྲི་འདུ་ནས་གནམ་གྲུར་ལྷ་སར་ཕེབས་པས། མཁའ་འགྲོ་དང་ལྷ་སྲས་གཉིས་ཀས་ཡོངས་འཛིན་རིན་པོ་ཆེ་མཇལ། སྤྱིར་བཏང་དང་དམིགས་བསལ་བཀའ་འགྱུར་སོགས་ཀྱི་སྐོར་བཀའ་མོལ་རྒྱས་པར་མཛད་སོང་། སྐབས་དེར་ཡོངས་འཛིན་རིན་པོ་ཆེས་མཁའ་འགྲོ་ལ་གསོལ་འདེབས་ཕུལ་བ་དང་། ཆབས་ཅིག་མ་འོངས་པར་མཁས་བཞིས་(༣༨)མཛད་པའི་དཔེ་རྙིང་ཟབ་གཏེར་བཞེས་ན། བསྟན་པར་ཕན་ཐོགས་ཆེ་ལུགས་སོགས་འབོད་བསྐུལ་མཛད་པར་མཁའ་འགྲོས་དེ་ལྟར་ཞལ་བཞེས་གནང་སོང་། འོན་ཀྱང་བདག་ཅག་བསོད་ནམས་ཀྱི་བསྐལ་པ་ཞན་པས་གཏེར་སྟོན་མཁའ་འགྲོ་མཁའ་སྤྱོད་དབང་མོ་རིན་པོ་ཆེ་འདི་ལོར་(༡༩༨༧)གཟུགས་སྐུའི་བཀོད་པ་མངོན་པར་བསྡུས་ཏེ། མཉམ་ཉིད་ཞི་བ་ཆེན་པོའི་དབྱིངས་སུ་གཤེགས་པ་ཟླ་ཤས་སྔོན་རྣ་བའི་བུ་གར་ཐོས་མ་ཐག་མནར་མེད་དམྱལ་བར་ལྷུང་བ་ལྟ་བུའི་ཡིད་གདུང་ཟད་མེད་སྐྱེས།

			ཧོར་སྦྲ་ཆེན་རྫོང་ནས་ཕྲན་དང་ཡོངས་འཛིན་རིན་པོ་ཆེ་སོ་སོར་ཁ་གྱེས་རྗེས། རིན་པོ་ཆེ་ཁྱུང་པོ་ཁོག་གི་བོན་དགོན་འགའ་ཤས་ནང་ཕེབས་ཏེ། དེ་གའི་མི་མང་རྣམས་ལ་དབང་ལུང་སོགས་བཀའ་དྲིན་བླ་ན་མེད་པར་བསྐྱངས་པ་དང་། ཕྲུག་གུ་ལོ་ཆུང་མང་པོ་ཞིག་ལ་གཙང་མ་གཙུག་ཕུད་ཀྱི་ཁྲིམས་དང་། རབ་བྱུང་བ་མང་པོ་ཞིག་ལ་དྲང་སྲོང་གི་སྡོམ་པ་སོགས་གནང་སྟེ། འགྲོ་དོན་རྒྱ་ཆེན་བྱུང་བ་དང་། དེ་རྗེས་ཀོང་པོ་དང་། ཨ་མདོ་ཤར་ཁོག་དང་། རྔ་ཁོག་སོགས་ལ་ཡང་དེ་བཞིན་བྱུང་འདུག ཕྲན་གྱི་ཉིན་དེབ་ནང་འཁོད་མེད་སྟབས་འདིར་རྒྱས་པར་ཞུ་མ་ཐུབ་ཀྱང་རྗེས་སུ་རིན་པོ་ཆེ་རང་དང་། བཀའ་སྐོར་ཞུས་ཏེ་ཡོངས་འཛིན་རིན་པོ་ཆེའི་རྣམ་ཐར་ཞིག་འབྲི་འདུན་ཡོད་པ་དེའི་ནང་རྒྱས་པར་འགོད་འཆར་ཡིན། 

			༡༩༨༦ཟླ་བ་བཅུ་པའི་མཇུག་ལ་བོད་ནང་བལྟ་སྐོར་བསྐྱོད་འབྲས་ལེགས་པར་གྲུབ་སྟེ། ཕྲན་དཔོན་གཡོག་གསུམ་བལ་ཡུལ་ཕྱོགས་སུ་ཐོན་ཡོང་བ་ཡིན།

			༡༩༨༧ཕྱི་ཟླ་གསུམ་པའི་ཚེས་ཉེར་བཞིའི་ཉིན་ཡོངས་འཛིན་རིན་པོ་ཆེ་མཆོག་དང་། དགེ་བཤེས་བློ་ལྡན་ཚེ་དབང་། ཕྲན་བཅས་ལྷན་དུ་བཞུགས་སྒར་དྷ་རམ་ས་ལར་ྋསྤྱི་ནོར་ྋགོང་ས་སྐྱབས་མགོན་རིན་པོ་ཆེའི་སྐུ་མདུན་དུ་མཇལ་བཅར་སྐབས། ཕྲན་ནས་ཀུན་གཟིགས་པཎ་ཆེན་རིན་པོ་མཇལ་བཅར་སྐབས་བྱུང་བའི་གནས་ཚུལ་སོགས་ཞུས་པས། ྋགོང་ས་མཆོག་གིས་ནན་གྱིས་ལན་འགའ་ཤས་ཁྱེད་རང་གིས་བོད་ནང་མཐོང་མྱོང་གི་གནས་ཚུལ་འབྲི་དགོས་ཞེས་བཀའ་ཕབ་པ་དང་། དེ་བཞིན་ཕྲན་གྱི་གྲོགས་མཆོག་བཞུགས་སྒར་དཔེ་མཛོད་ཁང་གི་ལས་བྱེད་བཀྲ་ཤིས་ཚེ་རིང་ལགས་ནས་ཀྱང་། འདི་བཞིན་བྲིས་ན་གལ་ཆེ་ལུགས་སྔ་རྗེས་འགའ་ཤས་གསུངས་པ་ལ་བརྟེན། ”གྱ་དྲུག་ལོར་བོད་ནང་མཐོང་ཐོས་ཀྱི་གཏམ་གསར་ཀུན་ཕན་ནོར་བུ་”ཞེས་པ་འདི་ཉིད། བོད་ཀྱི་དཔེ་མཛོད་ཁང་དུ་༡༩༨༧ཕྱི་ཟླ་༧པའི་ཚེས་༦སྟེ་ྋསྤྱི་ནོར་ྋགོང་ས་སྐྱབས་མགོན་ཆེན་པོའི་འཁྲུངས་སྐར་གྱི་ཚེས་བཟང་ཉིན་འབྲི་རྒྱུ་འགོ་བརྩམས་ཏེ། ཚེས་༢༡ཉིན་རྫོགས་པར་གྲུབ་པ་ལགས་སོ། །

			གཞན་ཡང་ཕྲན་ལ་གོང་གི་གནས་ཚུལ་གསུང་མིའི་བོད་རིགས་ཕོ་མོ་རྣམས་ལའང་ཐུགས་རྗེ་ཆེ་ཞུ་རྒྱུ་ཡིན། མྱོང་གཏམ་འདི་ཉིད་ཕལ་ཆེ་བ་མི་ཡི་ངག་ལམ་ནས་བྱུང་བར་བརྟེན་ཕྲན་གྱིས་ཡུལ་ལུང་སོ་སོའི་སྐད་ཐད་ཀར་གོ་ཐུབ་མིན་ལ་མ་ལྟོས་པར་ཡིག་ཐོག་བཀོད་སྐབས་ནོར་འཁྲུལ་འབྱུང་སྲིད་པས། དེ་ལ་མཁྱེན་སྤྱན་མཆོག་ཏུ་ཡངས་པ་དག་གིས་ནོར་བཅོས་དང་། ལེགས་ཆའི་དགོངས་འཆར་ཡོད་ན་དགའ་བསུ་ཞུ་འདུན་ཡོད་ལགས། 

			རྨོངས་པས་འགལ་འཁྲུལ་ནོར་བ་ཅི་མཆིས་ཀུན། །

			མཁྱེན་ལྡན་མཁས་པའི་སྤྱན་སྔར་བཟོད་པར་གསོལ། །

			གཞན་ལ་ཕན་པའི་དགེ་རྩ་ཅུང་སྲིད་ན། །

			མཐའ་ཡས་མ་རྒན་དོན་དུ་དམིགས་མེད་བསྔོ། །

			འཛམ་གླིང་འདི་ན་ནད་མུག་མཚོན་གསུམ་གྱི། །

			མུན་པའི་བསྐལ་པ་ཆེན་པོ་རབ་ཞི་སྟེ། །

			ཞི་བདེ་སྐྱིད་པའི་ཉི་མ་ཕྱོགས་ཀུན་ཏུ། །

			རྒྱས་པའི་སྨོན་ལམ་མྱུར་དུ་གྲུབ་པར་ཤོག །

				ཅེས་ཡང་དག་པའི་ཀུན་སློང་གིས་སྔོན་ནས་བསུས་ཏེ་དམིགས་མེད་ཀྱི་བསྔོ་བ་དང་རིས་མེད་ཀྱི་བཀྲ་ཤིས་པའི་སྨོན་ཚིག་གིས་ལེགས་པར་བརྒྱན་ཏེ་རྫོགས་པར་གྲུབ་པ་ལགས་སོ།། །།

		

	
		
			.

			མཆན་འགྲེལ།

			༡༽ གཏམ་གསར་ཀུན་ཕན་ནོར་བུ་འདི་ཉིད་གཙོ་བོ་༡༩༨༦ལོའི་ཉིན་དེབ་སྣང་གསལ་མེ་ལོང་༡། ༢། ༣། ༤། རྣམས་གཞིར་བཞག་སྟེ་བྲིས། ཉིན་དེབ་འདིར་ས་གནས་སོ་སོའི་གནད་ཡོད་མི་སྣ་དང་། གྲོང་གསེབ་པའི་ངག་ལམ་ནས་ས་གནས་སོགས་ཀྱི་མིང་འདྲི་སྐབས་གང་ཐོས་པ་ལྟར་བཀོད་ཡོད། 

			༢༽ པེ་ཅིང་མི་རིགས་དཔེ་སྐྲུན་ཁང་། ༡༩༨༥ ཤོག་གྲངས། ༡༤༤

			༣༽ བོན་ཕྱོགས་སུ་སྟོན་པ་གཤེན་རབ་ཀྱི་ཚེམས་ལས་འཁྲུངས་པའི་དུང་དཀར་ཆེ་ཆུང་ལ་འཕར་ཆེན་དང་། འཕར་ཆུང་ཞུ་གསོལ་ཡོད།

			༤༽ པེ་ཅིང་མི་རིགས་དཔེ་སྐྲུན་ཁང་། ༡༩༨༥ ཤོག་གྲངས། ༡༤༠

			༥༽ ཁོང་གི་འཁྲུངས་ཡུལ་རྒྱལ་རོང་དང། སྨན་རིའི་དཔོན་སློབ་ལས་ཐོག་པ་ཡིན། བཅོས་བསྒྱུར་སྐབས་ས་ཕག་ཟླ་བ་དགུ་པ་༡༩༥༩ལོར་སྨན་རི་དགོན་ནང་དམག་མིས་(སྐབས་དེར་བཅིངས་གྲོལ་དམག་མིར་གྲགས།)སློབ་སྦྱོང་ཟླ་བ་གཉིས་བཙུགས་པ་དང་། སྐབས་དེར་བླ་རྒན་རྣམས་ལ་དཀའ་ངལ་ཆེན་པོ་སྤྲད་པ་དང་། དེ་རྗེས་མཐའ་འབྲས་མི་ཡག་པ་མཁྱེན་ནས་སྐུ་མདུན་སོ་གཉིས་པ་ཤེས་རབ་བློ་གྲོས་མཆོག་དང་བཀའ་མོལ་གནང་སྟབས། ཁོང་གཉིས་མཉམ་དུ་མི་འགྲོ། སོ་སོར་བྲོས་ན་གཅིག་དགྲོང་ན་ཡང་གཅིག་ཐར་སྲིད་གསུངས་དོན་བཞིན་སོ་སོར་ཕྱིན་པས། ཁོང་བར་ལམ་རིམ་བཞིན་མཁས་གྲུབ་མི་སེར་གྱིས་ཟིན་ཤོར་ཏེ་དམག་མི་ལ་རྩིས་སྤྲད། དེར་ཟླ་ཤས་བཙོན་འཇུག་བྱས་རྗེས་གཞིས་རྩེར་བཏང་། གཞིས་རྩེར་ལྕགས་བྱི་ལོ་༡༩༦༠ནས་ཆུ་སྟག་༡༩༦༢བར་བཀག་ཉར་བྱས། དེ་རྗེས་གཡུང་དྲུང་གླིང་དུ་བཏང་སྟེ་མི་དམངས་ལ་འཐབ་རྩོད་བྱེད་དུ་བཅུག་པ་དང་། ཁང་སྟོང་ནང་ཉིན་༡༡༣བར་བཅུག་སྟེ་ཉིན་ལྟར་འཐབ་རྩོད་ཚད་ལས་འདས་པར་བྱས་འདུག དེ་ནས་༡༩༧༩བར་ལོ་བཅུ་སྐོར་བཙོན་འཇུག་བྱས། དེའི་རིང་ཞིང་ལས་ཀྱི་ངལ་རྩོལ་སོགས་གནང་བཅུག་འདུག ལྕགས་བྱ་༡༩༨༠ལོར་ཀོང་པོར་གནས་སྐོར་བཏང་བ་དང་། ཆུ་ཁྱི་༡༩༨༢ལོར་གཞིས་རྩེ་ཆོས་དོན་ནང་བོན་གྱི་ལོ་རྒྱུས་ཉམས་ཞིབ་གནང་མཁན་བཀོད་འདུག

			༦༽ ཁོང་འཁྲུངས་ཡུལ་ཨ་མདོ་དང་། གཡུང་དྲུང་གླིང་གི་དཔོན་སློབ་ལས་ཐོག་པ་ཡིན། བཅོས་བསྒྱུར་སྐབས་༡༩༥༩ལོར་གཡུང་དྲུང་གླིང་གི་མཁན་སློབ་གཅིག་ལྕོགས་ལྟ་བུའི་ཐུགས་འགན་བཞེས་འདུག དེ་རྗེས་ནག་ཅན་གྱི་ཞྭ་མོ་གཡོགས་པ་དང་བཙོན་ཁང་ནང་ལོ་བཅོ་ལྔ་བཅུག ༡༩༨༢ལོར་ཞྭ་མོ་ཕུད་འདུག དུས་དེ་དག་གི་རིང་དཀའ་ངལ་བྱུང་བ་རྣམས་བཤད་མཁན་གྱིས་བཤད་དཀའ་བ་དང་། ཉན་མཁན་གྱིས་ཉན་ཡང་དཀའ་བར་བྱུང་འདུག

			༧༽ ཁོང་བཅོས་བསྒྱུར་སྐབས་བླ་གྲྭ་༣༦ལྷན་དུ་གཡུང་དྲུང་གླིང་དུ་བཞུགས། ༡༩༦༣ཡས་མས་ལ་དཀའ་ངལ་ཆེ་བའི་སྐབས་ཀྱང་ཁོང་ཚོ་དགོན་པ་རང་ལ་བཞུགས་པ་དང་། ༡༩༦༧ལོ་འགོར་དགོན་པའི་ཕྱི་ལྷ་ཁང་དང་། ནང་གི་སྐུ་གསུང་ཐུགས་རྟེན་བཅས་རྩ་གཏོར་བཏང་། དེ་རྗེས་ཁོང་བཙོན་ཁང་དུ་ལོ་བཅུ་བཅུག་པ་དང་། ༡༩༧༩ཟླ་བ་༡༡པའི་ཚེས་༡༧ཉིན་བཙོན་ཁང་ནས་ཕྱིར་བཏོན། ༡༩༨༠ལོར་ཀོང་པོར་ཕེབས་ཏེ་སྐུ་མཚམས་མཛད། ༡༩༨༡ལོར་གཞིས་རྩེ་ཆབ་གྲོས་ནང་བོན་དང་བོད་ཀྱི་ལོ་རྒྱུས་རྩོམ་སྒྲིག་བྱེད་མཁན་གནང་འདུག་ཀྱང་། རྩོམ་ཡིག་གང་ཡང་མ་མཐོང་། ༡༩༨༢ཟླ་བ་༥པའི་ཚེས་༣ཉིན་གཡུང་དྲུང་གླིང་དགོན་པ་ཉམས་གསོའི་ལས་འགུལ་དབུ་འཛུགས་ཀྱི་རྟེན་འབྲེལ་གནང་བ་ནས་ད་བར་དགོན་པའི་ཆེད་སྐུ་ངལ་གནང་བཞིན་པ་རེད་འདུག

			༨༽ འདི་ནི་སྨན་རིའི་ནང་རྟེན་གཙོ་བོ་ཡིན་པས་མ་ཚད། བོན་པོ་ཡོངས་ཀྱི་ཤིན་ཏུ་གལ་ཆེན་པོར་བརྩི་སྲོལ་འདུག བཅོས་བསྒྱུར་སྐབས་སྨན་རིའི་བླ་གྲྭ་རྣམས་ཀྱིས་རྒྱ་གར་དུ་གདན་འདྲེན་ཞུ་འཆར་སྐབས་མ་ཐར་བས་སྟོད་ནང་སྦས། ཆུ་ཕག་༡༩༨༣ལོར་ཁྱུང་གྲགས་དང་། རྒན་གཡུང་དྲུང་གཉིས་ཀྱིས་སྟོན་ཏེ་ནག་ཆུར་གདན་འདྲེན་ཞུས། ཤིང་བྱི་༡༩༨༤ཟླ་བ་དང་པོའི་ཚེས་༢༥ཉིན་གཡུང་དྲུང་གླིང་དུ་གདན་དྲངས། དེང་སང་ཕྱིར་སྨན་རི་དགོན་པའི་ནང་རྟེན་ཡིན། 

			༩༽ དེང་སང་བོད་རང་སྐྱོང་ལྗོངས་སུ་གྲགས་པ་འདི་ལ། ཀྲོང་ཆུས་ཟེར་བ་དྲུག་བགོས་འདུག་པའི་ནང་ནས་གཅིག་ཡིན། 

			༡༠༽ པེ་ཅིང་མི་རིགས་དཔེ་སྐྲུན་ཁང་། ༡༩༨༥ ཤོག་གྲངས། ༡༤༥

			༡༡༽ བྱང་ཐང་། ༡༩༨༤།༨ ཤོག་གྲངས། ༩༣ བོད་རང་སྐྱོང་ལྗོངས་ནག་ཆུ་ས་ཁུལ་གྱི་རིག་སློབ་ཅུས་ཀྱིས་བསྒྲིགས། 

			༡༢༽ སྔགས་ཆེན་བཅུ་གཉིས་ཀྱི་སྐོར་ཙག་སྡོམ་གཙང་ཚ་ལྷ་དབང་གིས་ངག་ལམ་ནས་བྱུང་བ་ལྟར་བཀོད་པ་ཡིན།

			༡༣༽ མཆན་འགྲེལ་ཨང་། ༡༡ པའི་ཤོག་གྲངས། ༨༧

			༡༤༽ སྟོབས་རྒྱལ་པོའམ། མཆོག་ལེགས་རྒྱ་མཚོའི་ངག་ལམ་ནས་བཀོད། 

			༡༥༽ མཆན་འགྲེལ་བཅུ་གཅིག་པའི་ཤོག་གྲངས་༩༨པའི་ཡིག་འཕྲེང་༡པོའི་ནང་། “༡༩༤༠ བོད་ཆུ་རྟ་ལོར་བོད་ས་གནས་སྲིད་གཞུང་ནས་ཧོར་ཚོ་སོ་དགུ་རྫོང་ཁག་དྲུག་ལ་བགོས”པར་བཤད་འདུག་ཀྱང་། ཆུ་རྟ་ལོར་༡༩༤༢ཡིན་པས་ནོར་བར་བསམ། 

			༡༦༽ སྟེང་ཆེན་རྫོང་། སེར་ཚ་རྫོང་། ཁྲི་མདོ་རྫོང་། སྦྲ་ཆེན་རྫོང་། སྙན་རོང་རྫོང་། འབྲི་རུ་རྫོང་བཅས་ཡིན། 

			༡༧༽ ཆུས་ནི་དེང་སང་རྒྱ་ཡི་ཁ་སྐད་གསར་པ་བཏགས་པ་ལས་སྔོན་ཐ་སྙད་འདི་འདྲ་མེད། དེ་བཞིན་རང་སྐྱོང་ལྗོངས། དེ་འོག་ཀྲོན་ཆུས། དེ་འོག་ཞན། དེ་འོག་ཆུས། དེ་འོག་ཤང་དང་རུ་ཁག་བཅས་བགོས་ཡོད། 

			༡༨༽ རྐྱང་འཐིང་ཤང་། སྦྲ་ཆེན་ཤང་། གངས་ཆེ་ཤང་། བདེ་འབུམ་ཤང་བཅས་ཡིན། 

			༡༩༽ ཀ་ཀོད་(སྒོ་ཁུག་)ཆུས། བོན་སོག་ཆུས། སྦྲ་ཆེན་ཆུས། ཚ་ནེ་ཆུས། ཅང་སྨད་(བྱ་མང་)ཆུས། ཡེ་ཐ་ཆུས། ཡ་ང་ཆུས་བཅས་ཡིན། 

			༢༠༽ དགེ་བཤེས་ཚུལ་ཁྲིམས་རྣམ་དག་(ལུང་དཀར་དགེ་སློང་།༡༩༣༡།༡༩༩༨)མཆོག་གིས་ ༡༩༨༦ལོར་ཕ་ཡུལ་དུ་གཉེན་འཕྲད་སོང་སྐབས་བརྗེད་ཐོ་བཀོད་པ་ནང་གསལ་ལྟར་བཀོད་ཡོད། 

			༢༡༽ དཔའ་བོ་འབྲུ་ལྔ། ཨཱོྂ། རྂ། སྲུྂ། ཁྂ། ཡྂ།

			༢༢༽ ཁ་ཅིག་གིས་དམར་རུ་དབང་ཆེན་ཉི་མ་༡༩༢༠ཡས་མས་ལ་འདས་ཟེར་བ་དང་། ཁ་ཅིག་གིས་མཐའ་གཅིག་ཏུ་༡༩༡༦སྔོན་ལ་འདས་དགོས། གང་ལ་ཞེ་ན། ཧོར་སྤྱི་གྲགས་རྣམ་(༡༩༢༡ ལ་འདས།)ཁྱུང་པོའི་ཧོར་སྤྱི་གནང་སྐབས་ཁོང་འདས་ཟིན་ཟེར། 

			༢༣༽ པད་མ་ལྷ་མཚོའི་སྐུ་ཟླ་སྒར་ཁང་དཔོན་ཚང་གི་སྲས་པོ་གཡུལ་རྒྱལ་གྲགས་པ་ཡིན། 

			༢༤༽ དུས་ཚིགས་འདི་ནི། རྡོ་རྗེ་འཆང་དྲག་ཤུལ་འཕྲིན་ལས་རིན་ཆེན་གྱི་རྟོགས་བརྗོད། (Derha Dun ས་སྐྱའི་ཆོས་སྡེའི་དཔར་མ།༡༩༧༤) གླེགས་བམ་དང་པོའི་ཤོག་གྲངས༧༤༧།༦ནས་༧༧།༢བར་འཁོད་གསལ་ལ། རྡོ་རྗེ་འཆང་དེ་ཉིད་དགུང་གྲངས་ང་གཅིག་ལྕགས་བྱ་ལོའི་ཟླ་བ་དྲུག་པའི་ནང་རྩེ་དྲུང་གྲགས་རྣམ་གྱི་བསྔོ་རྟེན་འབྱོར་བར་གསུངས། དེ་ཉིད་ལས་(ཤོག་གྲངས།༧༧༦།༢) “ཏྲེ་ཁམས་ཇ་ཚོང་པ་སོགས་འཕྲད་མི་མང་ཞིང་མདོ་སྨད་རྩེ་དྲུང་གྲགས་རྣམ་གྱི་བསྔོ་རྟེན་སྤམ་མཐོའི་མཚོན་བསྔོ་བརྟག་མང་དུ་འབྱོར།” ཞེས་གསུངས་པས་ལོ་དེར་སྤྱི་ལོ་༡༩༢༡ཁེལ་གྱི་ཡོད། 

			༢༥༽ བྱ་ཟེ་དཔོན་ཚེ་བརྟན་གྲགས་པ་ཡིན། ཁོང་དེང་སང་ཆབ་མདོ་དབུ་ཡོན་ལྷན་ཁང་གི་ཀྲང་ཡོན་ཡིན། 

			༢༦༽ མཆན་འགྲེལ་(༢)པ་ལ་གཟིགས།

			༢༧༽ ཞན་བཞི་འོག་གི་བོན་དགོན་ཁག་གི་ནང་རྟེན་གྱི་མཚན་ཐོ་འདི་ཕྲན་གྱི་པ་ལགས་ཀྱིས་༡༩༨༣ ལོར་བོད་ནས་བསྣམས་ཕེབས་པའི་ཐོ་ནང་གསལ། 

			༡༨༽ འདི་རྣམས་ཕྲན་གྱི་ཨ་ཁུ་འཆི་མེད་རྒྱལ་མཚན་གྱི་ངག་ཐོག་ནས་ཐོས།

			༡༩༽ རྒྱ་ནག་གི་སྒོར་མོའི་བཅུ་ཆ་གཉིས།

			༣༠༽ “རིག་གྲོལ་ཡོན་ཏན་རྒྱ་མཚོའི་མངའ་བདག་ལྷ་སྲས་ལྕམ་སྲིང་ལྷན་རྒྱས་ཀྱི་ཞབས་ཟུང་ཆུ་སྐྱེས་འདབ་སྟོང་བཞད་པའི་དྲུང་དུ་འབུལ་འབྲས། 

			འདི་ལོ་སྟབས་བསྟུན་ཕྲན་ལོ་ན་ཆེེར་སོན་པ་ཡིན་ཡང་། བོན་བསྟན་སྤྱི་ཡི་ཆེད་དུ་བཀའ་འགྱུར་རིན་པོ་ཆེ་དཔར་གདབ་རྒྱུའི་གྲ་འགྲིག་མིན་གྱི་གནས་ཚུལ་ཆགས་ཡོད་པ་གོ་ཐོས་འཕྲལ་ཡིད་མི་བདེ་བའི་རང་བཞིན་བྱུང་སོང་། དེར་བརྟེན་ཉིད་རིན་པོ་ཆེ་རྣམ་གཉིས་བསྟན་པ་འདི་ཡི་མངའ་བདག་ཏུ་གྱུར་པ་རྒྱལ་འཕགས་རིག་པ་འཛིན་པ་བསམ་བཞིན་དུ་མི་ཡི་ཆས་སུ་ཞུགས་པ་ཡིན་པར་མངོན་གསལ་སྨོས་ཅི། དེས་ན་ཕྲན་ནས་ཀྱང་ལོ་ནའི་བབས་ཀྱིས་གམ་དུ་མཇལ་འདོད་ཀྱང་ནུས་པ་བྲལ་འདུག་པས་བསྟན་འགྲོའི་དགེ་རྩ་བརྩེ་བས་མི་འདོར་བ་དང་། ད་ནས་འཕྲལ་དུ་བཀའ་འགྱུར་རིན་པོ་ཆེ་གེགས་མེད་མཐའ་རུ་ཕྱིན་པའི་སྐྱབས་འཇུག་འཕྲལ་དུ་ཡོང་བར་མཁྱེན་མཁྱེན། 

			སླད་ནས་ཀྱང་མཁའ་སྤྱོད་རིན་པོ་ཆེ་ནས་མཁས་བཞིའི་ཕྱག་བྲིས་ཡི་གེ་གཏེར་དུ་བཞེས་རྒྱུ་བྱུང་ན། གྱེར་བསྟན་རིན་པོ་ཆེའི་རྒྱལ་མཚན་གྱེན་དུ་འདེགས་པའི་རྒྱུ་རུ་འགྱུར་བར་འདུག་པས། ཐུགས་སུ་མངའ་བར་གསོལ་བ་འདེབས་པ་ལགས། 

			ད་ལམ་དགེ་བཤེས་བསྟན་འཛིན་དབང་རྒྱལ་དང་། སྡེ་དགེ་འཛིན་པ་གཡུང་དྲུང་རྣམ་རྒྱལ་གཉིས་ཆེད་དུ་མངགས་མཇལ་ཞུས་པ་ཡིན་པས་བརྩེ་བས་གཟིགས་པ་མཁྱཻན། 

			༡༩༨༦ཟླ་བ་༦པའི་ཚེས་༡༡ལ་སྨན་རི་བ་བསྟན་འཛིན་རྣམ་དག་པས་ཧོར་ཡེ་ཐ་སྤ་ཚང་དགོན་ནས་ཕུལ།”

			༣༡༽ ཉག་རོང་རྫོང་དང་དབལ་ཁྱུང་དགོན་གཉིས་བར་ཡིག་ཆ་གཤམ་གསལ་འདི་བཞག་འདུག

			བོད་ཡིག་གི་གནའ་དཔེ་བོན་གྱི་བཀའ་འགྱུར་བདག་གཉེར་གྱི་རྩིས་ཁྲ་དང་སྒྲིག་སྲོལ་ཨང་།༨༧། གནའ་དཔེ་འདི་རིགས་དམ་པ་ད་ལྟ་གཡུང་དྲུང་དོན་འགྲུབ་ལ་སྤྲད་དེ། གནས་སྐབས་སུ་བདག་གཉེར་བྱེད་བཅུག་པ་རྣམས་གཏོར་བརླག་གཏན་ནས་ཤོར་མི་ཆོག

			དགོན་གཙོ་མི་སྣ་དང་། རྫོང་སྲིད་གཞུང་གི་བློ་བབས་མ་བྱུང་ན། སྡེ་ཚན་ནམ་སྒེར་གང་ལའང་གཡར་བ་དང་དཔར་སྐྲུན་བྱེད་མི་ཆོག

			རྗེས་སུ་དཔར་སྐྲུན་སྐབས་རྫོང་སྲིད་གཞུང་དང་། དགོན་པ་གཉིས་ཀྱི་མཉམ་དུ་ལས་གཉེར་བྱེད་དགོས།

			བདག་གཉེར་སྐབས་གནའ་དཔེ་གནོད་སྐྱོན་ཐེབས་པའི་བྱ་སྤྱོད་མཐོང་ཚེ་ས་ཐོག་ཏུ་རྫོང་སྲིད་གཞུང་ལ་སྙན་ཞུ་འབུལ་དགོས། 

				བདག་གཉེར་བཅོལ་བའི་ལས་འགན་ལས་འགལ་ཚེ་རྗེས་འབྲས་མཐའ་དག་བདག་གཉེར་པས་ཁུར་དགོས། བདག་གཉེར་ལེགས་པ་བྱེད་མཁན་ལ་བྱ་དགའ་སྤྲོད་རྒྱུ་ཡིན།

					གནའ་དཔེ་བདག་གཉེར་བྱེད་མཁན།

				(༡) དབལ་ཁྱུང་དགོན་གཙོ། གཡུང་དྲུང་དོན་འགྲུབ།

				(༢) རྫོང་གཙོ་གཞོན་པ། སུ་ལ་གཡུང་དྲུང་དབང་རྒྱལ།

			༣༢༽ ཏྲེ་ཧོར་དར་རྒྱས་དགོན་པའི་ཉེ་འགྲམ་དུ་ཆགས་ཡོད།

			༣༣༽ ཁོང་གི་སྲས་པོ་གཙུང་ཕུད་འོད་ཟེར་དེ་ཉི་མ་ཚུལ་ཁྲིམས་(༡༩༨༦ལ་འདས།)རིན་པོ་ཆེས་རྫ་ཁྲོ་ཚང་དགོན་པའི་སྤྲུལ་སྐུར་ངོས་འཛིན་གནང་། 

			༣༤༽ འདི་རྣམས་ངག་ལམ་ནས་ཕབ་སྐབས་དག་ཆ་འགྲིག་མིན་མ་ཤེས། 

			༣༥༽ ཁོང་བོད་ལྗོངས་སློབ་གྲྭ་ཆེན་མོའི་དགེ་རྒན་ཆེན་མོ་ཡིན།

			༣༦༽ ཀོང་པོ་བོན་རིའི་ཉེ་སྐོར་བོན་དགོན་གསུམ་ཡོད་ཅེས་པ་ནི། དེང་སང་ཉམས་གསོ་གནང་བཞིན་པའི་བོན་དགོན་གསུམ་ཡོད་ཞུ་ཡི་ཡོད། སྤྱིར་བཏང་བོན་རིའི་ཉེ་སྐོར་བོན་དགོན་བདུན་ཡོད་འདུག གོང་དུ་ཞུས་པ་གསུམ་དང་། ཤེལ་ཕུག་སྨིན་གྲོལ་གླིང་། སྲིན་མཐའ་བསམ་གཏན་གླིང་། ཡང་དགོན་མཐོང་གྲོལ་གླིང་། དགོན་པ་སྟེང་བཅས་སོ། །

			༣༧༽ SPAN གྱིས་གཏེརསྟོན་མཁའ་སྤྱོད་དབང་མོས་བོན་རིར་ཁྲོམ་གཏེར་བཞེས་པའི་སྐོར་དབྱིན་ཡིག་ཐོག་རྩོམ་བྲིས་ཤོག་གྲངས་༢༣བྲིས་གནང་འདུག

			༣༨༽ མཁས་བཞི་ནི། ཞང་ཞུང་སྟོང་རྒྱུང་མཐུ་ཆེན། སེ་བོན་ཤ་རི་དབུ་ཆེན། ལྡེ་བོན་གྱིམ་ཚ་རྨ་ཆུང་། མེ་ཉག་ལྕེ་ཚ་མཁར་བུ་བཅས་སོ། །

		

	
		
			.

			རྩོམ་པ་པོའི་རྣམ་ཐར།

				དེབ་འདིའི་རྩོམ་པ་པོ་ཨ་རི་ལིག་མི་རྐྱ་བོན་ཚོགས་ཀྱི་དབུ་འཛིན་དགེ་བའི་བཤེས་གཉེན་ཆེན་མོ་བླ་མ་བསྟན་འཛིན་དབང་རྒྱལ་རིན་པོ་ཆེ་མཆོག་ནི། ཡབ་བྱམས་པ་བསྟན་དར་དང་། ཡུམ་ཡེ་ཤེས་ལྷ་མོ་གཉིས་ཀྱི་སྲས་སུ་ཕྱི་ལོ་༡༩༦༡ཟླ་བ་༥པའི་ཚེས་༡ཉིན་རྒྱ་གར་ཨ་འབར་སར་(Amritsar)དུ་སྐུ་འཁྲུངས། ༡༩༧༡ལོར་དཔལ་གཤེན་བསྟན་སྨན་རིའི་གླིང་དུ་ཕེབས་ཤིང་། དགུང་ལོ་བཅོ་ལྔའི་ཐོག་ྋསྐྱབས་རྗེ་ྋསྨན་རིའི་ཁྲི་འཛིན་སོ་གསུམ་པ་ལུང་རྟོགས་བསྟན་པའི་ཉི་མ་རིན་པོ་ཆེའི་དྲུང་ནས་གཙང་མ་གཙུག་ཕུད་ཀྱི་སྡོམ་པ་ནོས། དེ་ནས་ྋསྐྱབས་རྗེ་ྋསྨན་རིིའི་ཡོངས་འཛིན་ཐུ་བོ་དཔོན་སློབ་སངས་རྒྱས་བསྟན་འཛིན་རིན་པོ་ཆེའི་དྲུང་ནས་རྫོགས་པ་ཆེན་པོ་ཞང་ཞུང་སྙན་རྒྱུད་བཀའ་རྒྱུད་སྐོར་བཞི་ཉམས་རྒྱུད་རྒྱས་འབྲིང་བསྡུས་གསུམ་སོགས་ཀྱི་ཁྲིད་ལུང་དབང་གསུམ་ཞུས་ཤིང་། རིགས་དྲུག་རང་སྦྱོང་གི་གདམས་པ་དང་། མུན་མཚམས་ཞག་ཞེ་དགུ་སོགས་ཀྱི་ཉམས་ལེན་ཡང་རྒྱ་ཆེར་གནང་།

				༡༩༧༨ལོར་གཡུང་དྲུང་བོན་གྱི་བཤད་སྒྲུབ་འདུས་སྡེའི་ཁོངས་སུ་སྒྲིག་ཞུགས་ཀྱིས་གཙོ་བོ་ཐུན་མིན་གཡུང་དྲུང་བོན་གྱི་མདོ་སྔགས་སེམས་གསུམ་གྱི་གཞུང་ཆེན་ཁག་དང་། བྱེ་བྲག་ཏུ་ཐུན་མོང་རིག་གནས་སུམ་རྟགས་དང་སྙན་ངག སྒྲ་དང་སྡེབ་སྦྱོར། འབྱུང་རྩིས་དང་སྐར་རྩིས། གསོ་བ་རིག་པ་དང་དཀྱིལ་འཁོར་ཐིག་རྩ། ཆོ་ག་ཕྱག་ལེན་དང་སྐད་ཀྱི་བྱེ་བྲག་སོགས་ལ་སྦྱང་བརྩོན་ཡང་དག་གནང་། སྐབས་དེར་གཡུང་དྲུང་བོན་གྱི་བཤད་སྒྲུབ་འདུས་སྡེའི་ཚོགས་གཙོ་སོགས་ཀྱི་ཐུགས་འགན་ཡང་བཞེས། ༡༩༨༦ལོར་བཀའ་རབ་འབྱམས་པ་དགེ་བའི་བཤེས་གཉེན་གྱི་མཚན་རྟགས་བཞེས་ཏེ། ལོ་དེར་བོད་གངས་ལྗོངས་སུ་ཕེབས་པའི་མཐོང་མྱོང་གི་སྐོར་ཟིན་བྲིས་སུ་བཏབ་པ་“གྱ་དྲུག་ལོར་བོད་ནང་མཐོང་ཐོས་ཀྱི་གཏམ་གསར་ཀུན་ཕན་ནོར་བུ་”ཞེས་པ་འདི་ཉིད་བརྩམས།

				༡༩༨༧ལོར་རྡ་ས་བོད་ཀྱི་དཔེ་མཛོད་ཁང་དུ་ཕྱག་ལས་གནང་མུར་དེར་ཡོད་གཡུང་དྲུང་བོན་གྱི་གསུང་རབ་༡༩༥༥ནས་༡༩༨༥བར་དཔར་སྐྲུན་གནང་བ་ཁག་གི་དཀར་ཆག་རྩོམ་སྒྲིག་གནང་། ༡༩༨༩ལོར་མཁས་དབང་ནམ་མཁའི་ནོར་བུས་གདན་ཞུས་ལྟར་ཨི་ཊ་ལི་(Italy)མེ་རི་སྒར་ཆོས་ཚོགས་སུ་སློབ་མ་རྣམས་ལ་དཔེ་ཁྲིད་དང་། རོམ་(Rome)མཐོ་སློབ་ཀྱི་ཤར་ཕྱོགས་སློབ་གཉེར་ཁང་ཆེན་མོའི་ནང་བོད་ཀྱི་ཆོས་ལུགས་ཁག་གི་གསུང་རབ་རྣམས་ཀྱི་དཀར་ཆག་རྩོམ་སྒྲིག་ཀྱང་གནང་། གཞན་ཡང་ཁོང་ཉིད་”ཞང་ཞུང་སློབ་གཉེར་ཁང་”(Shangshung Institute)ཐོག་མར་དབུ་འཛུགས་གནང་མཁན་གྲས་སུའང་ཡོད།

